
MINUTI

THE CHAIRMAN (Onor. Leo Brincat):  Il-Minuti jistgħu jiġu konfermati?  (Onor. Membri:  Iva)

Il-Minuti tal-Laqgħa Nru. 24 ġew konfermati.

DISKUSSJONI DWAR L-GĦOTI TA’ ENFITEWSI TEMPORANJA TA' ART, BINI U DRITT TA' RMIĠĠ FIL-BIRGU, L-ISLA U KALKARA LILL-PORT COTTONERA LTD U LILL-COTTONERA WATERFRONT GROUP PLC  -  KONTINWAZZJONI


THE CHAIRMAN: Nistgħu nkomplu bid-diskussjoni dwar il-proġett tal-Kottonera.  Hawn kummenti?  L-Onor. Buhagiar.

ONOR. CHARLES BUHAGIAR:   Nixtieq kjarifika.  Jekk fhimt tajjeb lill-Ministru dalgħodu,  hu qal – u anke fid-dokumentazzjoni li tana – li fin-naħa tax-xatt tal-Birgu fejn hemm diversi palazzi storiċi, saret talba sabiex fuq il-bjut tal-palazzi jinbnew sitt penthouses, jekk fhimt tajjeb, b'aċċess mit-triq ta' fuq, minn Triq San Lawrenz.  Korrett?

ONOR. FRANCIS ZAMMIT DIMECH:  Korrett.

ONOR. CHARLES BUHAGIAR:  Mela għandna sitwazzjoni fejn fuq il-palazzi storiċi ta' pajjiżna se nibdew nibdnu l-penthouses.  Skond dan il-kuntratt ukoll  min jixtri proprjetà residenzjali jista' jifdi ċ-ċens, hux hekk?

ONOR. FRANCIS ZAMMIT DIMECH:  Jista' jifdi ċ-ċens, però hemm il-provvedimenti fil-kuntratt bil-kawteli kollha meħtieġa biex il-fidi naturalment ikun japplika għall-unit tal-penthouse, u li tibqa' dejjem distingwibbli mill-bini storiku ta' taħt.

ONOR. CHARLES BUHAGIAR:  Mela skond dan il-kuntratt - naħseb l-ewwel darba f'pajjiżna - se nagħtu permess biex jinbnew penthouses fuq il-palazzi storiċi ta' pajjiżna. Meta dawn il-penthouses jinbiegħu, effettivament inkunu qed inbigħu parti mill-arja fuq il-palazz storiku, għax din tkun tokkupa parti mill-arja, hux hekk?
ONOR. FRANCIS ZAMMIT DIMECH: Nassumu li l-arja fuq il-bini storiku ma jkun hemm ebda użu għaliha, normalment.  Jiġifieri jekk mil-lat ta' planning dan huwa aċċettabbli, u l-bini tal-penthouse dejjem ikun receded 'il ġewwa kif meħtieġ u b'mod li ma jkollok ebda effett negattiv, la fuq il-bini storiku u lanqas fuq il-viżibbilta' tiegħu, allura ma jkunx hemm problemi.

ONOR. CHARLES BUHAGIAR:  Jiddispjaċini, imma ma naqbilx, għax il-bejt ta' bini storiku huwa storiku wkoll, jiġifieri l-istorja ma tieqafx taħt is-saqaf.  Jiġifieri aħna li qed ngħidu hawnhekk, effettivament huwa li fuq il-bini storiku ta' pajjiżna, f'dan il-każ il-palazzi, se nibdew nibnu l-penthouses mill-privat, nagħtuhom permess ibigħuhom u effettivament inkunu qed inbigħu parti mill-wirt storiku ta' pajjiżna, għax l-arja tal-palazz hija parti mill-wirt storiku.  Il-bejt innifsu - hawn żewġ periti oħrajn hawnhekk - huwa wkoll parti mill-kostruzzjoni tal-bini, jiġifieri jekk se tbigħ il-bejt se tbigħ parti mill-palazz.  Issa jekk se tibni penthouse fuqu, se tbigħu l-bejt.  Jien ma nistax nifhem kif fuq Manoel Island sar kjass min-naħa tal-Gvern - dakinhar l-oppożizzjoni - għax qalu li l-bini storiku se jingħata b'ċens, u issa qed naslu biex anke nbigħuh dan.  Effettivament, inkunu qed inbigħu parti mill-patrimonju tagħna.  Jien jidhirli li dan il-ftehim għandu jiġi rranġat biex din l-eventwalita` ta' din il-proposta, cioè li jinbnew penthouses fuq il-palazzi storiċi, titneħħa.  Jien hawnhekk nagħmel talba formali, u jekk hemm bżonn titpoġġa għall-vot, biex titneħħa dik il-parti tal-proġett li tinkludi bini ta' penthouses fuq il-palazzi.

ONOR. FRANCIS ZAMMIT DIMECH:  Naturalment, kif jaf l-Onor. Interpellant, qed nitkellmu fuq palazzi li huma abbandunati u li fil-preżent m'għandhomx użu, u kif kien aċċetta l-Gvern preċedenti, kollha jridu jingħataw użu ġdid li jvarja minn lukanda sa guest houses, theme places u  ristoranti.  Forsi tgħidli li l-eżempju tal-lukanda ma japplikax, għalkemm nerġa' nfakkar li l-esklużjoni f'dik il-fażi ma saritx għall-quddiem, imma anke jekk naqta' l-lukanda barra, il-Gvern preċedenti bħall-Gvern preżenti kien qed jgħid li dawn il-palazzi tibqa' l-qoxra tagħhom minn barra - għax minn ġewwa huma fi stat dilapidat u abbandunat ħafna - il-faċċata tiġi restawrata u jsir restaurant, isir theme exhibition place, issir kafetterija, issir sensiela ta' uffiċini, jekk hemm bżonn jinbidlu l-livelli fl-intern tal-bini, basta l-faċċata tiġi salvagwardata.  Jiġifieri qed nitkellmu fuq dawn il-palazzi li qed jingħatalhom użu ġdid, li l-faċċata tagħhom qed tiġi salvagwardata, u li jkun hemm recess ta' l-istruttura ġdida fuqhom.  Dawn huma l-palazzi li qed nitkellmu dwarhom, għax kif qed tpoġġi l-argument inti, naturalment għal ftit ma jkunx hemm min jaħseb li xi palazz eżistenti li huwa wżat mill-Gvern se nibnu l-penthouses fuqu!

ONOR. CHARLES BUHAGIAR:  Hekk naħseb, fil-fatt.  Dan preċedent li jwassal għal dan.

ONOR. FRANCIS ZAMMIT DIMECH:  M'huwa preċedent xejn.  Huwa preċedent li jwassal biex jekk ikun hemm palazz li huwa dilapidat, li ilu magħluq ma nafx kemm, li għadda żmien anke bl-isquatters ġo fih, li ġewwa ma tistax tagħmillu użu ieħor u li tagħmel sistema ta' struttura ġdida biex il-faċċata tiegħu tiġi rranġata u biex tagħtih użu kompletament ġdid minn ġewwa, b'konsistenza bejn iż-żewġ gvernijiet,  fejn l-użu jikkonsisti f'ranges li jvarjaw minn kafetteriji sa ristoranti, sa uffiċini - qed naqta' barra l-eżempju ta' lukanda apposta - u ngħidu li fuq struttura bħal din, jekk l-Awtorità ta’ l-Ippjanar tippermetti - imma m'hu qed nagħmlu ebda pressjoni fuqha biex tippermetti - wieħed għandu jagħmel ukoll penthouse. Se mai, huwa preċedent purament f'dawk it-termini.  Żgur m'huwiex preċedent li japplika għall-palazz li qegħdin fih bħalissa.

ONOR. CHARLES BUHAGIAR:  Jiddispjaċini, ma naqbilx.  Lanqas hija kwestjoni ta' l-Awtorità ta’ l-Ippjanar din.  Dak huwa parti mill-patrimonju ta' pajjiżna.  Jekk inti forsi ma tapprezzax dawk il-palazzi biżżejjed, jien napprezzahom, għax jien mill-Birgu u ma tantx kont noqgħod 'il bogħod minnhom.  Dawk il-palazzi huma parti mill-patrimonju ta' pajjiżna.  Dak il-palazz huwa li hu, as a whole, u malli tibda tagħmel l-additions miegħu ma jibqax li hu, tiddegradah.  Issa jkunu designed tajjeb kemm ikunu designed tajjeb, din m'għandha x'taqsam xejn.  Malli dawk iżżidilhom il-biċċiet magħhom - u dan mhux jien biss ngħidu, imma jekk iridu jitkellmu sewwa, anke periti oħrajn jgħiduh u anke hawn membru li naf li jinteressah ħafna l-patrimonju tal-Kottonera - u tibni l-penthouses fuqhom, ma jibqgħux li huma u jispiċċa l-valur tagħhom bħala parti mill-patrimonju tal-Birgu.  Jien ninsisti fuqha din.  M'għandniex inħallu patrimonju tagħna, bħal palazzi storiċi, jinbnew fuqhom il-penthouses, aktar u aktar meta dawn il-penthouses se jinbiegħu lill-privat.  Jiġifieri, effettivament se tbigħ parti mill-patrimonju tagħna lill-privat u dak mhux se jingħata b'ċens għal 99 sena, imma se jinbiegħ outright.  Jien ninsisti li nressaq proposta li din il-parti tax-xogħlijiet titneħħa minn dan il-kuntratt, cioè l-possibilita` li jistgħu jingħataw permessi, jew ġie kkonsidrat li jingħataw permessi li jinbnew sitt penthouses fuq il-palazzi storiċi tal-Birgu.

THE CHAIRMAN:  Hawn xi kummenti qabel ma naraw jekk nieħdux vot fuqha jew le?

ONOR. AUSTIN GATT:  Mhix problema biex nieħdu vot, però biex inkunu korretti naħseb li trid tasal għall-klawsola speċifika tal-kuntratt u tgħid li l-klawsola m'għandhiex tkun hemm.  Mhux hekk, b'mod ġenerali.  Qed ngħid dan biex inkunu nafu x'aħna nagħmlu.

THE CHAIRMAN: L-Onor. Buhagiar.

ONOR. CHARLES BUHAGIAR:  Jiena m'għandi l-ebda diffikultà li x'ħin naslu għall-klawsola nressaq l-emenda.

THE CHAIRMAN:  Noted.  Iżjed kummenti?  Nistgħu nittrattaw il-kuntratt issa, sakemm m'hemmx xi punti oħrajn?

ONOR. FRANCIS ZAMMIT DIMECH:  Għandi żewġ punti ta' informazzjoni fuq mistoqsijiet li diġa` saru.  Kelli mistoqsija mingħand l-Onor. Vella dwar l-ammont ta' kera li l-Gvern kien jirċievi fuq is-cement stores.  Dan kien ta' ¥10,000 fis-sena.  Dalgħodu kelli mistoqsijiet mingħand l-Onor. Buhagiar rigward l-aspett kollu ta' l-infrastruttura, u kif din trid tiġi upgraded.  Nikkonferma dak li għidt dalgħodu, jiġifieri li fi pjanijiet li saru kemm mill-Gvern preċedenti kif ukoll li baqgħu jsiru mill-Gvern preżenti, ix-xogħlijiet ta' upgrading għall-area kollha tal-Kottonera huma meħtieġa, isir jew ma jsirx il-proġett in kwestjoni.  Qed nirriferi b'mod partikolari, għall-programm ta' xogħlijiet tad-drenaġġ, is-sewerage master plan għan-naħa t'isfel ta' Malta, fejn qegħdin ngħidu li jkollok main trunk ġdid li jgħaddi mill-viċinanza tal-Kottonera u tal-Kalkara, li allura jieħu ħafna mil-load tal-mains eżistenti.  Dan żgur huwa meħtieġ.  Dan huwa programm ippjanat, isir jew ma jsirx il-proġett, u minħabba l-livell ta' upgrading qawwi li fih, żgur ikopri l-esiġenzi kollha tal-proġett.  Infatti qed nitkellmu fuq titjib li jitlaq mill-Marsa u nibqgħu sejrin sal-Kottonera, li huwa investiment sostanzjali, però kien ippjanat f'kull każ.

Meta wieħed imur speċifikament għal upgrades li jistgħu jkunu meħtieġa minħabba l-proġett, il-Gvern ikun irid jikkomunika naturalment mas-St Angelo Gate, li jfisser li jkollok main ġdid minn dik il-gate sal-pumping station eżistenti, apparti l-upgrading tal-pumping station innifisha.  Hemmhekk qed nitkellem biss fuq spiża ta' ¥15,000, dejjem jekk id-diameter tal-main jibqa' bbażat fuq 10 pulzieri.  Qed ngħidu wkoll li l-Gvernijiet b'mod konsistenti ma' xulxin kienu qed jippjanaw li r-road network madwar l-area tal-Kottonera titjieb b'mod sostanzjali wkoll.  Biex nagħti eżempju, hemm il-proposta tal-bypass il-ġdida tal-Cottonera, minn Għajn Dwieli sa Ħaż-Żabbar, li waħedha tiswa iktar minn ¥1 miljun, però again, dan huwa proġett li kemm il-Gvern preċedenti kif ukoll dan il-Gvern huma kommessi li jagħmlu biex ikun hemm l-upgrading ta' l-infrastruttura tal-Kottonera, u huma proġetti ambizzjużi jew serji biżżejjed - skond kif tħares lejhom - li jkopru l-iżvilupp kollu tal-proġett in kwestjoni.  Għalhekk id-differenza għall-Gvern, minħabba l-proġett fih inniffsu, m'hijiex differenza li b'xi mod tista' tikkonsidraha sostanzjali, meta tipparagunaha ma' l-impenn li diġà kien qed isir miż-żewġ Gvernijiet.  Naturalment, jibqgħu responsabbli l-consortia biex jagħmlu l-parti ta' l-ispiża tal-connections u tat-titjib ta' l-infrastruttura fil-footprint okkupata minnhom.  

THE CHAIRMAN: L-Onor. Buhagiar.

ONOR. CHARLES BUHAGIAR:  Apparti minn hekk, il-Ministru kellu jagħtina informazzjoni oħra.  Jien staqsejt kemm hi t-taxxa tal-boll fuq id-dokument f'dan il-każ.

ONOR. FRANCIS ZAMMIT DIMECH:  Qed nistenna ċ-ċifri dwar it-taxxa tal-boll.

ONOR. CHARLES BUHAGIAR:  Jiġifieri għadha m'hijiex lesta?

ONOR. FRANCIS ZAMMIT DIMECH:  Qed jinformawni li qed tinħadem.

THE CHAIRMAN:  Kif tkun available, tiġi ċċirkolata.

ONOR. FRANCIS ZAMMIT DIMECH:  Illejla jew għada tkun available.

ONOR. CHARLES BUHAGIAR:  Xtaqt ukoll li l-Ministru jagħtina lista ta' entitajiet u individwi li qed jokkupaw - b'mod legali issa - id-diversi proprjetajiet li se jkunu effettwati mill-proġett.

ONOR. FRANCIS ZAMMIT DIMECH:  Meta tgħid "b'mod legali", naturalment ...

ONOR. CHARLES BUHAGIAR:  Jiġifieri li m'humiex squatters.

ONOR. FRANCIS ZAMMIT DIMECH:  Nifhem li trid teskludi l-isquatters, però naturalment taf ukoll li probabbli qed titkellem fuq entitajiet li f'każ minnhom, per eżempju, fil-każ tas-cement stores, hemm terminu li jagħlaq fl-aħħar ta' Lulju, u dan huwa kkonsidrat u rifless fil-kuntratt.  Fil-każ ta' l-area madwar il-Forti Sant'Anġlu, hemmhekk għad hemm titolu fuq il-Cottonera Properties, li llum hija kumpannija in liquidation u diġa` saru diskussjonijiet bejn il-Gvern u dik il-kumpannija rigward kif l-aħjar wieħed jittratta dik il-kwestjoni.  Dawn huma dawk li naf bihom jien, il-Cottonera Properties Ltd u n-nies tas-cement stores, imma nitlob lid-Diparatiment ta' l-Artijiet jivverifika jekk hemmx titoli legali oħra u fil-każ nippreżenta l-lista.

ONOR. CHARLES BUHAGIAR:  Mhux fuq Sant'Anġlu biss, imma fuq l-area kollha, inkluż ir-Rinella u kullimkien.

ONOR. FRANCIS ZAMMIT DIMECH:  Għandek raġun.  Fuq ir-Rinella hemm titolu agrikolu wkoll.  Naħseb li dak biss qbiżna.

ONOR. CHARLES BUHAGIAR:  Le, naħseb li hemm oħrajn.

ONOR. FRANCIS ZAMMIT DIMECH:  Niċċekkjaw.

ONOR. CHARLES BUHAGIAR:  Hemm iċ-Ċiniżi u lanqas naf min m'hemmx!

ONOR. FRANCIS ZAMMIT DIMECH:  Taħt il-Cottonera Properties Ltd,  hemm iċ-Ċiniżi imma mbagħad jista' jkun hemm titolu mit-titolu ta' kera, imma dak ma nkunux nafu bih aħna.  

ONOR. KARMENU VELLA:  Fil-każ tas-cement stores, dawk saru n-negozjati magħhom, jew se jinstabilhom xi post alternattiv?  Naf li l-Gvern wara Ottubru mhux obbligat li jagħtihom xi post alternattiv, imma saru xi diskussjonijiet magħhom?

ONOR. FRANCIS ZAMMIT DIMECH:  S'issa, almenu miegħi, ma sarux diskussjonijiet.  M'iniex informat jekk avviċinawx id-dipartiment.  Jien weġibt diversi drabi għall-mistoqsijiet li saru fuq hekk, anke fil-parlament, u naturalment il-Gvern se jkun dispost jitkellem magħhom, però napprezza li qed nitkellmu fuq kumpannija li għandha titolu li jiskadi din is-sena u t-titolu eżistenti fit-termini legali tiegħu mhux qed naffettwawh bl-ebda mod.  Huma jistgħu jibqgħu sat-tmiem tal-kirja legali li għandhom.  Wara l-għeluq ta' dik id-data, dawn ma jkollhom ebda titolu, però jekk għandhom ħteġiet mill-Gvern li jixtiequ jiddiskutu, fit-tweġibiet li diġa` tajt kienu mistiedna biex javviċinaw lill-Gvern u jitkellmu, u dan jistgħu jagħmluh.  Jiġifieri aħna m'aħna se nieħdu xejn mit-titolu tagħhom.  

ONOR. KARMENU VELLA:  Jista' l-Ministru jitfa' daqsxejn iktar dawl fuq x'arranġamenti se jsiru, jekk se jsiru, jew fuq xi negozjati li saru, jew diskussjonijiet li saru maċ-Ċiniżi?

ONOR. FRANCIS ZAMMIT DIMECH:  Maċ-Ċiniżi diġa` saru diskussjonijiet, fejn iddiskutejna l-possibbilta` ta' akkommodazzjoni alternattiva u saru fil-livell anke ma' uffiċjali ta' l-Ambaxxata Ċiniża.

ONOR. KARMENU VELLA:  Fil-fatt, iktar kmieni, inti għidt li ċ-Ċiniżi kellhom il-kirja mingħand il-Cottonera Properties Ltd.  

ONOR. FRANCIS ZAMMIT DIMECH:  Biex inkun preċiż, meta għidtu "taċ-Ċiniżi" nifhem li qed tgħidu għal dak il-bini hemm taħt fejn hemm kirja li kienet għal skop ieħor.  Jidhirli li xi darba kien se jsir xi restaurant, imma mbagħad għala ċ-Ċiniżi bħala komunità, biex niftehmu qed nitkellmu direttament magħhom?

ONOR. KARMENU VELLA:  Jekk m'iniex sejjer żball, il-kirja taċ-Ċiniżi m'hijiex qiegħda mal-Cottonera Properties Ltd imma ma' individwu li m'għandu ebda titolu mingħand il-Gvern, u safejn naf jien, minn fuq kien qed jitlob xi kumpens jekk il-Gvern jieħu l-postijiet lura.

ONOR. FRANCIS ZAMMIT DIMECH:  Aħna qegħdin f'dikussjonijiet direttament maċ-Ċiniżi fuq il-komunita` Ċiniża.

THE CHAIRMAN:  Hawn iżjed kummenti?  L-Onor. Buhagiar.

ONOR. CHARLES BUHAGIAR:  Apparti entitajiet li qed jokkupaw il-post legalment, jidhirli li hemm ukoll xi dipartimenti tal-Gvern li qed jokkupaw partijiet minn dawk il-proprjetajiet.  F'liema stadju waslu d-diskussjonijiet li kienu bdew qabel ma' dawn l-entitajiet biex ibattlu l-imbarazz li għandhom minn dawn il-palazzi?

ONOR. FRANCIS ZAMMIT DIMECH:  Naturalment, qed ninformaw lid-dipartimenti tal-Gvern li huma se jingħataw akkommodazzjoni alternattiva.

ONOR. CHARLES BUHAGIAR:  Jiġifieri dawn ħarġu l-affarijiet li kellhom? Jiena mingħalija li l-Malta Maritime Authority, id-Dwana, l-Education u l-Health kollha kellhom xi ħaġa hemmhekk.

ONOR. FRANCIS ZAMMIT DIMECH:  M'hemmx għalfejn joħorġu l-affarijiet li għandhom f'dan l-istadju.  Meta l-kuntratt ikun approvat mill-Parlament, ikun hemm il-fażi biex huma joħorġu l-affarijiet li hemm bżonn joħorġu minn hemmhekk.

ONOR. KARMENU VELLA:  Id-diskussjonijiet bejn il-Gvern u l-Ordni tal-Kavallieri ta' San Ġwann fuq Sant’Anġlu għadhom għaddejjin?

ONOR. FRANCIS ZAMMIT DIMECH:   Ma nafx għandix nidħol f'din ukoll, però  safejn naf jien għadhom għaddejjin u kkonsultajt ma' min huwa involut f'dawk id-diskussjoniiet biex jekk hemm partijiet fil-livell ta' fuq ta' Sant'Anġlu li jistgħu jkunu involuti fid-diskussjoniiet għall-possibblita' li l-Ordni tokkupa area ikbar minn dik li s'issa hemm ftehim dwarha, u allura jkun hemm ftehim ssussegwenti, dan il-kuntratt ma jippreġudikax dik il-possibilità.

ONOR. KARMENU VELLA:   Jiġifieri safejn jaf il-Ministru, il-parti li se tingħata minn Sant'Anġlu għal dan il-proġett mhux se tippreġudika d-diskussjonijiet li għaddejjin bejn il-Gvern u l-Ordni fuq Sant'Anġlu?

ONOR. FRANCIS ZAMMIT DIMECH:   Żgur li m'hijiex se tippreġudika d-diskussjonijiet li għaddejjin mill-punto di vista tal-Gvern.  Issa jekk hemm xi ħaddieħor fil-pajjiż li jrid areas li huma inklużi fil-kuntratt, dik hija kwestjoni oħra,  però żgur li għamilna l-koordinazzjoni meħtieġa bejnietna fil-livell tal-Gvern.  

THE CHAIRMAN:   Hawn iżjed interventi?  Nistgħu ngħaddu għall-kuntratt inniffsu?  Jidher li hawn qbil.  Hawn kummenti?  L-Onor. Vella.

ONOR. KARMENU VELLA:   Mr Chairman, xtaqt iktar dettalji fuq min se jkunu eżatt u kif wasalna għall-consortia kif qegħdin illum.  Aħna diġà għedna li kien hemm xi tibdil bejn il-consortia kif kienu applikaw l-ewwel darba għall-proġett ta' qabel u l-consortia li qegħdin illum.  Jekk m'iniex sejjer żball, il-Port Cottonera Ltd baqa' kif kien, imma fil-Cottonera Waterfront plc kien hemm xi tibdil.  Jista' jgħidilna daqsxejn kif kien dan it-tibdil, jekk it-tibdil seħħx waqt id-diskussjonijiet, qabel, jew wara?  

ONOR. AUSTIN GATT:   Jekk nista' nagħmel intervent hawnhekk.  Meta jsir it-tibdil jiġi reġistrat mar-register of partnerships. Inġibu kopja, għandna l-memorandum hawnhekk ....

ONOR. KARMENU VELLA:   Jista' l-Ministru jgħidilna jekk dan it-tibdil sarx waqt id-diskussjonijiet, jew le?  Jekk kien qed jitkellem, per eżempju, mal-consortium bil-barranin, imbagħad spiċċa ddiskuta mal-consoritum mingħajr il-barranin, naħseb li huwa jkun jaf.

ONOR. AUSTIN GATT:   Uffiċċjalment it-tibdil isir meta jiġi reġistrat.  Il-bqija ma tistax tgħid, tista' tissopponi imma hemm statement uffiċċjali  u jirreġistraw lilu.

THE CHAIRMAN:   Il-Ministru jħoss li għandu jikkummenta fuq dan l-intervent?

ONOR. FRANCIS ZAMMIT DIMECH:   Waqt id-diskussjonijiet ma qgħadtx nistaqsi lill-consortia x'tibdil qed jagħmlu internament.  It-tibdil li jirriżultali huwa għax għamilt il-verifiki jiena stess dwar il-bidla li saret xahrejn ilu mill-Island Hotels Ltd għal Vassallo Builders Group Ltd f'każ ta' consortium minnhom.  Il-bqija, hemmhekk ma tantx kellek tibdil ieħor u t-tibdil intern minn shareholder għall-ieħor huwa proċess kontinwu.  Meta rajt il-lista tax-shareholders kif kienet sa jumejn ilu fil-Port Cottonera Ltd, kien evidenti li hemmhekk kien hemm livell ta' tibdil akbar f'dak il-consortium milli kienu fl-istadju meta kienu f’diskussjonijiet mal-Gvern preċedenti.  It-timing eżatt ta' meta dak it-tibdil għamluh ma rajtux u waħda mill-verifiki l-iktar importanti li ridt nagħmel hija rigward l-investiment barrani li kien u baqa' konsistenti fil-livell li kien u mill-istess kumpannija.  Naturalment, ġibt kopja legali tal-memorandum and articles of association taż-żewġ consortia, jidhirli bid-data tal-bieraħ, li jkun fiha t-transfers kollha li jkunu ġew reġistrati, bid-data kif daħlu għand ir-registrar u l-kopja tiegħi, l-unika waħda f'dan l-istadju - nista' nġib kopji oħra m'hijiex problema - qbadt u qegħidtha fuq il-Mejda tal-Kamra, u issa qed nirrealiżaw li saru kopji tagħha wkoll.

ONOR. KARMENU VELLA:   Jien qed nistaqsi għax iktar kmieni waqt dawn id-diskussjoniiet, il-Ministru kien qiegħed jispjega li dak li jinteressah dan il-Gvern hu li jkun ċert li qed jagħti din il-proprjetà u qed jagħti dan il-proġett f'idejn xi ħadd li jkun kapaċi jmexxi dan il-proġett, biex il-proġett ikun viable, u ħafna minn dawn l-affaijiet.  Issa nafu li t-technical partners li kien hemm qabel fil-consortia, illum m'għadhomx hemm. Kulma għandna huma consortia ta' ħames kuntratturi, żewġ periti, u ekonomista li għandu 1%.  Issa jista' jgħidilna fuq liema bażi l-Ministru ddilja ma' dan il-consortium?  Fuq il-bażi  ta' kemm mexxew marinas qabel, jew l-esperjenza li għandhom fil-bini ta' marinas?  Għal liema raġuni ddilja magħhom?  

ONOR. FRANCIS ZAMMIT DIMECH:  Diġà rrispondejt.

THE CHAIRMAN:   Hawn iżjed kummenti?  L-Onor. Buhagiar.

ONOR. CHARLES BUHAGIAR:   Mr Chairman, nixtieq nistaqsi lill-Ministru jekk hemmx xi insistenza min-naħa tal-Gvern li dawn iż-żewġ consortia, il-Cottonera Waterfront p.l.c. u l-Port Cottonera Ltd, ikollhom l-istess ammont ta' shareholding, l-istess ammont ta' paid-up capital, eċċ? Għax waħda mill-affarijiet li kienet qed issir taħt Gvern preċedenti hi li l-Gvern kien issettjalhom ċerti parametri finanzjarji.  

ONOR. FRANCIS ZAMMIT DIMECH:   Jien għamilt id-dealings mal-consortia fil-forma li kienu fid-diskussjoniiet mal-Gvern preċedenti.  Fil-fatt, rigward dan  l-element, jiġifieri tal-paid-up portion mill-issued shared capital, hi li dawn baqgħu t-tnejn fl-istess ilma li kienu.  Kif jaf l-Onor. Buhagiar, aħna ma bqajniex ninsistu mal-consortia fuq il-kondizzjoni li jkun hemm bilfors investiment barrani jew fuq il-livell ta' shareholding, però meta bdejna nersqu lejn il-ftehim, jiena indikajt lill-Cottonera Waterfront p.l.c. li jrid ikun hemm il-garanzija - jew biż-żieda ta' l-equity, jew permezz ta' garanzija bankarja - li x-shareholders fil-mument meħtieġ ikunu jistgħu joħorġu d-differenza bejn il-paid-up u l-issued, li f'kull każ huwa obbligu legali, jekk il-kumpannija jkollha bżonn, imma li dan ma jkunx biss obbligu legali fuq il-karta, imma jkun ukoll obbligu jew bl-actual increase fl-equity jew billi jkun hemm garanzija bankarja li twassal għal dik iż-żieda.  Dawn aċċettaw li jagħgħmluh huma u huma impenjati li jagħmluh qabel l-iffirmar tal-kuntratt.  

ONOR. CHARLES BUHAGIAR:  Jiġifieri dawn iż-żewġ consortia huma impenjati bħalma kienu impenjati taħt l-amministrazzjoni ta' qabel, li jkollhom kumpannija b'paid-up capital ta' ¥1 miljun sad-data li jiġi ffirmat il-kuntratt?

ONOR. FRANCIS ZAMMIT DIMECH:  Huma impenjati li jew ikun hemm il-paid-up capital ta' ¥1 miljun, jew li d-differenza bejn il-paid-up u l-issued - jiġiferi f'dan il-każ id-differenza ta' ¥750,000 pro rata fuq ix-shareholders - tkun garantita  b'bank guarantee li jagħmlu l-call-in meta meħtieġ.  Fil-kumpanniji jqum l-argtument ta' kemm bilfors tagħmel il-flus kollha fid-depositu inizjali jew sussegwenti biex tgħid li għandek il-paid-up capital hemmhekk.  Issa din ukoll hija illużjoni oħra, għax ħafna drabi li jista' jiġri hu li tagħmel il-paid-up u mbagħad tikteb cheque lilek inniffsek jew lil ma nafx min u toħroġhom l-għada, imbagħad inti ġġib id-dokument tar-registrar of partnerships of companies hawn u tgħid:   Qed tara kif għamiltu l-paid-up?  Għalhekk l-insistenza m'hijiex li bilfors ikollok il-paid-up bħala karta li għandek il-paid-up, imma li jrid ikun hemm dak il-commitment tagħhom billi joħorġu l-flus, jew almenu b'garanzija bankarja li l-bank jiggarantixxi li f'każ li jkun hemm bżonn il-call-in, jagħmlu d-differenza bejn l-actual paid-up u l-issued.  Jiena għandi l-assigurazzjoni li jagħmlu garanzija bankarja biex ikopru d-differenza bejn il-paid-up u l-issued.  Naturalment, jekk hemm bżonn inqiegħed il-garanziji bankarji fuq il-Mejda tal-Kamra.

ONOR. CHARLES BUHAGIAR:   Waħda mill-affarijiet importanti f'dawn it-tip ta' proġetti hija l-funding tagħhom u l-insistenza li kien hemm qabel għar-raġuni li jkun hemm paid-up capital ta' ¥1 miljun qabel ma jiġi ffirmat il-kuntratt, kienet minħabba f'hekk, għax veru jista' jagħmel kif qed tgħid inti, imma għall-inqas turi li għandhom ċertu standing finanzjarju fuq min qiegħed jagħmel parti minn dak il-consortium.  Dik kinet ir-raġuni għalfejn dak sar hekk, u issa iktar u iktar għax jekk kemm-il darba inti qed tgħid li l-proġett - jekk isir dak kollu li qed jingħad -  se jiġi jqum aktar flus milli kien se jqum qabel, huwa iktar importanti li wieħed jaċċerta ruħu li l-funding huwa in place.  Wieħed irid ifakkar bilfors li ġejna diversi drabi fil-Parlament fejn tajna proprjeta` b'riżoluzzjoni parlamentari biex isiru proġetti fuqha, u effettivament waħda mir-raġunijiet li ma bdewx il-proġetti kien minħabba nuqqas ta' funding min-naħa ta' min ikun ħa l-art.  Forsi jista' jkun ukoll li din ir-raġuni wasslet biex proġetti riċenti damu ma bdew jew ma bdewx.  Manoel Island huwa case in point, għax għandhom id-diffikultajiet tagħhom, u forsi anke Chambrai, għalkemm issa x-xogħol hemmhekk beda jiċċaqlaq, imma żgur li waħda mir-raġunijiet għalfejn il-proġetti ma jinbdewx hi minħabba li ma jkolhomx il-funding neċessarju biex jibdew il-proġett, apparti l-kwestjoni tal-Planning Authority li tkellimna dalgħodu, u mhux se nidħol fiha issa. Jiġifieri wieħed jifhem li meta se tagħti biċċa proprjeta` tal-Gvern b'riżoluzzjoni tal-Parlament lil kumpannija biex tiżviluppaha, huwa tenut li tiċċekkja li dawn il-kumpanniji jew consortia għandhom il-funding neċessarju biex iwettqu x-xogħol.

It-tieni punt tiegħi hu li l-Ministru reġa' għamel aċċenn għat-tieni darba, naħseb f'din il-parti tad-diskussjoni, li hu ma ħassx l-importanza li jdaħħal foreign shareholding fil-consortia.  Irrid ngħid li aħna xejn ma naqblu ma' din il-pożizzjoni.  Fil-fatt, naħseb li din hija waħda mid-differenzi kbar li hemm bejn il-mod kif kien ġie prorpost il-proġett taħt l-amministrazzjoni ta' qabel u l-mod kif qed jiġi trattat issa.  Ta' min ifakkar li l-ewwel consortium li kien intgħażel, il-Cottonera Waterfront plc, ma kienx ġie mogħti l-proġett appuntu għax qatt ma ġabu dak li qalu li huwa foreign shareholding tagħhom.  L-insistenza għall-foreign shareholding hi li apparti li dan iġib miegħu investiment minn barra l-pajjiż għal pajjiżna, aħna dejjem ridna nġibu ċerta expertise u ċerti esperjenzi ta' ħaddieħor lejna.  F'dan il-proġett żgur li għandna bżonnhom.  Jekk qatt ma kellna bżonnhom qabel, f'dan il-proġett żgur li għandna bżonnhom dawn it-tip ta' esperjenzi li għandhom ċerti kumpanniji  barra minn Malta, speċjalment meta qegħdin nitkellmu fuq tip ta' żvilupp li huwa xi ftit jew wisq partikulari.  Off the cuff, dan m'huwiex żvilupp li wieħed jista' jsib biċċa art biex jagħmel żvilupp u lest, imma huwa żvilupp sensittiv ħafna, anke għall-mod ta' fejn qed isir.  Dan qed isir fil-qalba ta' area li hija fost l-aktar importanti għall-patrimonju ta' pajjiżna.   Dan l-entità ta' proġett, kif ġie propost, iktar u iktar issa li l-proġett tkabbar, s'issa qatt ma sar hawnhekk.  Sar f'ħafna pajjiżi barrra minn Malta u għalhekk naħseb li huwa importanti aktar minn qabel li nitgħallmu minn dan l-element ta' expertise u ta' esperjenzi li għandhom barra minn pajjiżna.   Għalhekk, meta ħareġ il-proġett l-ewwel darba rraġunajna li hemm bżonn li jkun hemm dan il-foreign shareholding, nerġa' ngħid apparti l-fatt li ridna investiment barrani fil-pajjiż biex napprofittaw ruħna minn ċerti esperjenzi li għandu ħaddieħor.  Per eżempju, meta kien qed isir dan il-proġett qabel u allura kien iktar imdawwar mal-marina, aħna konna qegħdin ninsistu li l-foreign shareholding li jkun hemm ikun xi ħadd li għandu esperjenzi ma' marinas preferibbilment ma' marketing ta' marinas b'mod internazzjonali.  Issa aħna konna qed ngħiduh, nerġa' nirrepetih, mhux għax m'għandniex fiduċja li l-Malta Maritime Authority m'hijiex kapaċi tibni marina.  Dażgur li kapaċi tibni marina l-Malta Maritime Authority!  Min qal?  Lanqas konna qegħdin ngħiduh, għax ma konniex naħsbu li jekk proġett bħal dan tagħmlu l-Malta Maritime Authority, il-Malta Maritime Authority m'hijiex kapaċi tagħmel marketing u timlih.  Aħna naħsbu li kapaċi tagħmlu wkoll, speċjalment jekk wieħed iqis il-waiting list li hemm għall-berths f'pajjiżna, imma aħna ridna li jekk nippromwovu l-yachting industry f'pajjiżna, minflok ma jkollna l-Malta Maritime Authority biss li tippromwovi, ikun hemm ażjenda oħra li għandha marketing techniques u marketing strategies differenti minn tal-Malta Maritime Authority, allura pajjiżna f'dan il-qasam ikun qed jingħata marketing ħafna iktar wiesa' milli jingħata kieku nħallu l-marinas kollha f'idejn entita` waħda, li hija l-Malta Maritime Authority.   Kien appuntu għal dan l-iskop, li konna qegħdin ninsistu li għandna bżonn dan it-tip ta' expertise f'pajjiżna.  Nerġa' nfakkar li l-proġett kif kien propost qabel, kien kważi kollu bbażat li l-marina trid tkun suċċess.   Jien xorta naħseb li l-qofol tal-proġett kif propost bħalissa, xorta tibqa' l-marina, imma issa se tagħmillu casino, se tagħmillu hotel, u se tagħmillu residential units.  Forsi dwar ir-residential units tgħidli:  X'għandek bżonn il-barranin għar-residential units?  Ngħidlek li l-unika ħaġa li m'għandniex bżonn il-barranin, għax kapaċi nibnu appartamenti, imma għal affarijiet oħra naħseb li iva, anke jekk trid li jkollok hotel - speċjalment fejn qed jiġi propost  on the quay opposite the marina  - li jkun successful jiddependi wkoll mill-marina nnifisha, allura l-marina għandha ċerta importanza fil-proġett kollu. L-istess jista' jingħad għall-casino.  Għalkemm hawn Malta għandna żewġ casinos, dawn huma limitati f'dan il-qasam bħala pajjiż. Jekk isir ieħor, issa jkollna tlieta, imma naħseb li jekk mhux se jkollna xi ħadd involut f'dan il-casino li kapaċi jagħmel marketing tiegħu sewwa u jġib lagħba minn barra biex jilagħbu f'dan il-casino, inutli nagħmlu casino, għax ma naħsibx li jkollu suċċess.  Hemm ċerta importanza li jkollna dan l-expertise barrani.  Issa biex naċċertaw ruħna li jkollna expertise barrani, stajna nagħmlu żewġ affarijiet.  Jew nippermettu lill-iżviluppaturi Maltin li jqabbdu marketing agencies jew marketing consultants barranin, biex jagħmlulhom  marketing tal-prodott tagħhom, jew inkella forsi iktar u iktar ridna li l-barranin ikollhom shareholding, għax meta għandek shareholding iktar se tagħmel l-almu tiegħek għax tkun qed tirriskja flusek biex dak li qed tagħmel ikun suċċes, milli meta tkun consultant.  Jekk inti consultant tagħmel ix-xogħol tiegħek u jekk ikollok suċċess tajjeb u jekk ma jkollokx, xorta tħallast.  Jiġifieri l-punt huwa dan.  Aħna rajna li fi proġetti ta' dan it-tip, b'mod partikolari proġett bħalma huwa tal-Kottonera, huwa importanti ħafna l-investiment barrani.  Jiddispjaċini - għallinqas il-Ministru naħseb li dan jikkonfermah - li l-Gvern preżenti qed jara dan il-proġett b'mod differenti milli konna qegħdin narawh aħna.  

ONOR. FRANCIS ZAMMIT DIMECH:   Naħseb li fuq dan diġà spjegajt fit-tul ħafna.  Nerġa' nfakkar li aħna qegħdin nagħtu l-fakultà lill-consortia li għal kull component tal-proġett jistgħu jagħmlu kumpannija sussidjarja u jdaħħlu magħhom bħala working strategic partners, nies li huma minn barra, jekk iridu jsibu nies minn barra li għandhom l-expertise, il-marketing skills, in-knowhow u dawn l-affarijiet kollha. 

M'għandi l-ebda dubju li għar-rigward tal-casino, għar-rigward tal-lukanda, għar-rigward tad-dark rides, għar-rigward tal-yacht marina - biex nagħti erbgħa eżempji fejn jien ukoll informat bit-tip ta' diskussjonijiet illi hemm għaddejjin - żgur li se jkun hemm dawn l-operators available, però ma ridniex li għax irridu ninkoraġixxu dan l-element, jekk ikun hemm fil-proġett tas-suċċess tiegħu, ngħidu:  Consortium Malti, jekk ma jkollux ġo fih il-barka tal-barrani mhux tajjeb, għax il-Maltin m'għandniex fiduċja fihom.  Fuq din ma naqblux bl-iktar mod diverġenti man-naħa l-oħra tal-Kamra.  Issa ħalliha li l-Oppożizzjoni hawnhekk ġimgħa ilu kienet qed tagħmel l-argumenti bil-maqlub.  Għax li jiġi player internazzjonali ta' fama mondjali fil-qasam bankarju, kienu qed jipprovaw ipinġuh bħala xi skandlu, u issa qed jgħidulna ....

ONOR CHARLES BUHAGIAR:  L-argument  kien differenti. L-argument kien fuq majority shareholder.

ONOR FRANCIS ZAMMIT DIMECH:  Taf fejn jaqblu l-argumenti, meta nipprovaw infixklu dak li hu ta' ġid.

THE CHAIRMAN:  Onor. Buhagiar u Onor. Gatt, jekk jogħġobkom.  Il-Ministru Zammit Dimech.
ONOR FRANCIS ZAMMIT DIMECH:  Fil-każ ta’ Ballut Blocks Ltd., Blockrete Ltd., Ħal-Mann Holdings Ltd., Vassallo Builders Group Ltd., Raniolo Ltd. u l-B & C Ltd., biex nagħtu wħud mill-eżempji, ma jistax ikun li l-Gvern u naħseb li anke l-Oppożizzjoni, m'għandniex fiduċja fil-konsistenza tal-financial soundness tagħhom.  Għax issa f'daqqa waħda qed ngħidu li m'hemmx, imma jekk m'għandniex fiduċja f'dawn il-kuntratturi prinċipali ta' pajjiżna, allura l-backbone ta' Malta nistgħu ngħidu li spiċċat għal kollox jekk l-Oppożizzjoni qed taħseb hekk.  Aħna għandna fiduċja fihom, kif għandna fiduċja fil-consortium l-ieħor, f'Abonmarche Investments Inc. (USA), f'Jost Merten, f'John Ripard, eċċ.  Għandna fiduċja fit-tnejn, u bħala consortia t-tnejn li huma għandhom fiduċja fil-Gvern preżenti biex jaħdmu miegħu u jagħmlu proġett b'suċċess fil-Kottonera.

ONOR CHARLES BUHAGIAR: Jiddispjaċini, Mr Chairman, dan m'għandu x'jaqsam xejn.  Mela għax int kuntrattur tal-bini, taf tmexxi marina? Minn fejn qed inġibu dawn l-argumenti! U din x'inhi li aħna qed indewmu l-proġett?! Jiddispjaċini ngħid li tan-naħa l-oħra donnu għandhom memorja qasira, għax il-proġett dewmuh il-Partit Nazzjonalista fl-Oppożizzjoni meta vvotaw kontra tiegħu. Kieku dan il-proġett diġà ilu sena li beda. Jiġifieri dawn l-argumenti li qed jagħmel il-Ministru biex jiġġustifika l-istand tiegħu ma jreġux.  

THE CHAIRMAN:  Hawn iżjed kummenti?  L-Onor. Karmenu Vella.

ONOR. KARMENU VELLA:  Jekk qed nifhem tajjeb, għandna żewġ consortia li wieħed, kif għidt dalgħodu, ħa xi 11-il tomna u l-ieħor ħa 44 tomna.  It-tnejn li huma qed iħallsu l-istess, ¥250,000 fis-sena, it-tnejn marbutin li jagħmlu proġett ta' ¥8 miljun kull wieħed, imma qegħdin ngħidu li wieħed għandu l-payed up capital ta' ¥1 miljun, li ħa l-iżgħar area, u l-ieħor għandu payed up capital ta' ¥250,000 li ħa daqs dik l-area erba’ darbiet.  

ONOR FRANCIS ZAMMIT DIMECH: Qed tifhem illi dak li għandu payed up capital ta' ¥250,000 daħal ukoll f'obbligu mal-Gvern li jridu jipproduċi garanzija bankarja li tkopri kull possibilità ta' column bejn il-payed up u l-livell ta' l-issued.  Jiġifieri d-differenza bejn il-¥250,000 u l-¥1 miljun se tkun garantita b'garanziji bankarji, li naturalment jirriflettu li l-banek għandhom fiduċja li dawn ix-shareholders għandhom dak il-kapital available, għax il-bank mhux se jissogra li joħorġu hu minflokhom.

ONOR. KARMENU VELLA: Il-Ministru jifhem illi qed nitkellmu fuq żewġ affarijiet differenti? Jekk wieħed se jpoġġi flusu hemmhekk, il-¥1 miljun hija ħaġa, jekk l-ieħor se jpoġġi garanzija bankarja hija xi ħaġa totalment differenti. Hemm differenza mhux m'hemmx.  Jiġifieri xorta se tibqa' hekk.

ONOR. AUSTIN GATT: Din  hija l-illużjoni tal-payed up share capital. Il-payed up share capital ma jfisser assolutament xejn. Ifisser li għandek, f'dan il-każ, ¥1 miljun fil-ġurnata li ddepożitajthom. Daqshekk biss ifisser, għax ladarba ddepożitajthom il-kumpannija tista' tużahom kif trid u kif jogħġobha. Tista' terġa' tagħtihom lura lix-shareholders, tista' tagħmel shareholders loan, tista' tislifhom lil terza persuna, tista' tagħmel bihom  li trid.  Ma jfissirx li l-għada l-kumpannija għandha ¥1 miljun.  F'dik il-ġurnata ddepożitat ¥1 miljun u hemm il-¥1 miljun, imma l-għada jista' ma jkun hemm xejn.

ONOR KARMENU VELLA:  Naqblu, imma din tgħodd għat-tnejn?  

ONOR AUSTIN GATT:  Iva, għat-tnejn tgħodd.

ONOR KARMENU VELLA:  Mela għalfejn wieħed wasal u l-ieħor ma wasalx?  

ONOR AUSTIN GATT:  Hu qed jagħmel arranġamenti bankarji.  Jekk jien għandi garanzija bankarja li nista' nagħmel call  in  tagħha ta' ¥750,000, hija valida daqs li  kieku għandi ¥1 miljun differenza l-bank.  Naħseb nafu biżżejjed dwar dan.

ONOR. KARMENU VELLA:  Le, le, differenti.  Dażgur li differenti.  Biex nerġgħu nitkellmu fuq il-barranin, nixtieq nikkoreġi dak li għadek kemm għidt.  L-iskandlu li semmejna aħna għax ġew il-barranin u mhux għax ġie l-bank. Li ġie l-bank tajjeb, imma li ġie l-bank u ħa lill-bank tagħna b'nofs prezz, dak hu l-iskandlu. Jekk xi  ħadd se jagħmel proġett mal-barranin, normalment jippreferi li jdaħħalhom mill-bidu.  Per eżempju, jekk jien se nibni hotel li se jieħdu ħsieb it-tmexxija tagħha kumpannija "X" minn barra u dawn ikunu se jidħlu mill-ewwel, kieku l-bini tal-hotel nagħmlu skond l-esiġenzi u skond kif joperaw huma.  F'dan il-proġett nassumi wkoll li meta l-Ministru dalgħodu semmielna li hemm il-possibilità li ġejjin xi Amerikani minn barra b'investiment, dawn se jiġu bħala investituri fil-proġett, jew bħala operaturi ta' parti mill-proġett?

ONOR. FRANCIS ZAMMIT  DIMECH:  L-informazzjoni tiegħi hi li l-Amerikani jistgħu jiġu kemm bħala operaturi kif ukoll bħala investiture u hemm interess qawwi li jiġu bħala investituri.  Naturalment, fil-Port Cottonera Ltd. l-investiment Amerikan diġà qiegħed hemm fil-livell li kien, dak ta' 40%.  Fil-każ ta' l-istess Port Cottonera Ltd. rigward is-subsidiaries jistgħu jifformaw ruħhom u l-Cottonera Waterfront p.l.c. għas-subsidiaries jistgħu jifformaw huma, imbagħad l-investiment jiġi  meta jitwaqqfu dawk is-subsidiaries.

ONOR. KARMENU VELLA:  Il-proġett min-naħa tal-Cottonera Waterfront se jibqa' sejjer xorta, hemm jew m'hemmx investiment barrani, hemm jew hemmx operaturi barranin.

ONOR. FRANCIS ZAMMIT DIMECH:  Naqblu.

THE CHAIRMAN:	  Hawn iżjed kummenti? L-Onor. Vella.

ONOR. KARMENU VELLA:  Jekk m'iniex sejjer żball, il-proprjetà li se jagħti l-Gvern se tagħmel tajjeb lill-Gvern stess.  Dik il-parti li se tinbiegħ, se jkun hemm xi arranġament fuqha?

THE CHAIRMAN:  Jekk jista' jkun nimxu ....  L-Onor. Vella.  

ONOR. KARMENU VELLA:  Jekk fhimt sew, fil-kuntratt, kif normalment isir, il-Gvern se jagħti l-proprjetajiet lill-consortia.  F'każ ta' default tal-kuntratt, dik l-istess proprjetà tibqa' dejjem garanzija lill-Gvern.  Il-parti residenzjali li tista' tinfeda, se jkun hemm xi arranġament speċjali fuqha, jew xejn?  

ONOR. FRANCIS ZAMMIT DIMECH:  Jekk nagħmlu l-kuntratt klawsola, klawsola, dawn l-affarijiet inkunu nistgħu narawhom aħjar.  F'kuntratti bħal dawn hemm il-provvediment li l-parti li tinfeda, tinfeda favur min tinfeda.  Jiġifieri dik ma tibqax parti mill-garanzija.  

ONOR. KARMENU VELLA: Nassumu li l-Gvern se jgħaddili proprjetajiet "X" u "Y" u jiena rrid inħallihom garantiti a favur tal-Gvern f'każ illi nagħmel default mill-kuntratt. Jien għandi żewġ tipi ta' proprjetà, proprjetà li se tibqa' għal 99 sena ċens, u proprjetà  illi meta nibniha nista' nbiegħha u mhux se tibqa' tiegħi.  U jien ma nkunx nista' nobbliga lil min begħitha biex hu jagħmilha garanzija lill-Gvern.  Normalment, il-Gvern jew min qed ibigħ jesiġi li jekk jien se nnaqqas tant ammont ta' garanzija favur il-Gvern, għax inkun qed inbiegħha, minflokha tidħol parti oħra bħala garanzija, jew il-Gvern jinsa kollox? 

ONOR. AUSTIN GATT: Le, le lanqas m'hi normali li ssir, għax meta tillibera dik il-parti mill-garanzija, il-bejjiegħ oriġinali jkun qed jieħu premium fuqha f'dawn il-każijiet konċessjonarji.  Meta ċ-ċenswalist jew l-utilista qiegħed jifdi ċ-ċens, skond il-kuntratt ukoll, qed iħallas premium fuqu.  Jiġifieri l-Gvern qed idaħħal minn fuq kull trasferiment ....

ONOR. KARMENU VELLA: L-awdemju?

ONOR. AUSTIN GATT: Minbarra l-awdemju għandek premium.  Għalhekk forsi jkun tajjeb li nduru l-kuntratt.  Dak huwa in bilanċ tat-tnaqqis fil-garanzija li għandek. Huwa l-korispettiv bażikament.  

THE CHAIRMAN: Kif se nibdew?

ONOR. FRANCIS ZAMMIT DIMECH: Naħseb li fuq l-ewwel faċċata m'għandniex diffikultà, allura nibdew minn paragrafu (i).

THE CHAIRMAN: Mela nibdew minn paragrafu (i).

ONOR. CHARLES BUHAGIAR: Hawnhekk naħseb li jidħol l-argument li kont qed nagħmel qabel.  Il-Port Cottonera huwa dak il-consortium li se jingħta dawk il-palazzi li hemm fuq il-waterfront.  Mill-mod kif qiegħed drafted, dawn se jingħataw il-palazzi bl-airspace tagħhom ukoll. Għallinqas hekk wieħed jagħti x’jifhem.   Jien nixtieq li għar-raġuni li semmejt qabel, ċioè li nibnu l-penthouses fuq il-bjut tal-palazzi - xi ħaġa li jien ma naqbilx magħha żgur, aktar u aktar għax l-istess penthouses se nbiegħuhom - tidħol emenda biex il-palazzi jingħataw on lease, imma ma jkun jista' jsir l-ebda tip ta' bini fuq l-airspace ħlief għal dak li jista' jkun ta’ bżonn għal services bħal tankijiet u affarijiet hekk. 

THE CHAIRMAN: Hemm iżjed kummenti? L-Onor. Gatt.

ONOR. AUSTIN GATT: Liema parti jixtieq jemenda?

ONOR. CHARLES BUHAGIAR: Jiena qed nirreferi għall-parti li tgħid: 

''The immovables including unnumbered buildings thereon situated in Birgu having an area of circa ...

Naħseb li jkun aħjar jekk naraw il-pjanti, għax jien mill-pjanti nifhem.  Jekk hemm bżonn, anke nistaqsu lill-espert li għamel id-drafting tal-pjanti. 

ONOR. AUSTIN GATT: Mr Chairman, nistgħu nifformolaw l-emenda ħalli mmexxu?

ONOR. CHARLES BUHAGIAR: L-ewwel irridu naraw jekk fil-prinċpju hemmx qbil fuqha.  (Interruzzjonijiet)  Li rridu ngħidu huwa li kull fejn hemm palazzi storiċi - jiena m'iniex legali - l-airspace tagħhom ma tintuża għall-ebda tip ta' bini għall-ebda skop.

ONOR. AUSTIN GATT: Mr Chairman, f'paragrafu (i) li qed nittrattaw m'hemm l-ebda referenza għall-palazzi storiċi.  

ONOR. CHARLES BUHAGIAR: Mela dik trid tiġi emendata, għax il-kelma immovables tirreferi għall-palazzi storiċi. Jekk tixtieq tikkjarifika, tista' tistaqsi lill-espert li għandna magħna.  

  ONOR. AUSTIN GATT: Onor. Buhagiar, mhux biex ikun legalistiku żżejjed, però dan huwa kuntratt miktub u jekk se mmorru għal xi emenda, trid issir fl-istess termini.  Trid tgħidli: Hassar dawn l-''ittri'' jew dawn l-''ismijiet'' u daħħal minflokhom din il-''ħaġa''.  Jekk ma nagħmlux hekk, ma nistgħux nimxu.  

ONOR. FRANCIS ZAMMIT DIMECH: Barra minn hekk, l-Onor. Buhagiar għandu japprezza li l-wording li qed nużaw hawn huwa prattikament identiku ma' dak li kien hemm fil-konvenju ta' l-1998.

ONOR. CHARLES BUHAGIAR: F’dak ma kienx hemm il-proposta li jinbnew penthouses.

ONOR. KARMENU VELLA: Li nistgħu nagħmlu hu li meta naslu għal klawsola 2, fejn hemm x'inhuma l-permitted uses, ir-residential units jinqatgħu. Din il-klawsola tgħid hekk:

''The permitted uses in respect of the Port Cottonera Project are:- Hotels, hostels, aparthotels, guesthouses, a casino, catering establishments, leisure/entertainment activities and centres, retail outlets and amenities and cultural and educational centres, as well as residential units (up to a limit of six (6) penthouses). 

THE CHAIRMAN: Mela jkun aħjar li din nittrattawha meta naslu għal klawsola 2. Hawn iżjed rimarki dwar paragrafu (i)? (Onor. Membri: No)

Ngħaddu għall-paragrafu (ii).  Hemm xi rimarki?  (Onor. Membri: No) Paragrafu (iii), hemm xi rimarki? (Onor. Membri: No)  Paragrafu (iv), hemm rimarki? L-Onor. Karmenu Vella.

ONOR. KARMENU VELLA: Fuq paragrafu (iv) fejn qed nagħtu l-Macina, jista' l-Ministru jispjega ftit x'arranġamenti saru bejn il-Gvern u l-kunsill lokali?

ONOR. FRANCIS ZAMMIT DIMECH:  L-arranġamenti li saru bejn il-Gvern u l-kunsill huma li ddisukutejna magħhom l-area li hija soġġetta għal konċessjoni mill-Gvern lill-consortium, biex nassiguraw li dik l-area ma tinkludix l-area li l-istess kunsill kien qed jitlob lill-Gvern għal skopijiet ta' l-uffiċini tiegħu. Dawn huma xi djar li qegħdin fuq in-naħa ta' fuq, imissu mal-Macina - hemm min jgħid li huma parti mill-Macina u hemm min jgħid li m'humiex - li aħna qtajnihom barra.  Jiġifieri l-footprint hija reduced biex tirrifletti t-talba preċiża tal-kunsill lokali.

ONOR. KARMENU VELLA: Il-kunsill lokali kien se jieħu mingħand il-consortium ta' qabel - u qed nassumi li għadu l-istess consortium li ħa l-Macina llum - xi għajnuna f'xi bini u tibdiliet u xi uffiċċju għalihom. Dan l-arranġament bejn il-consortium u l-kunsill lokali għadu jseħħ?

ONOR. FRANCIS ZAMMIT DIMECH: Naf li d-diskussjonijiet bejn il-kunsill lokali u l-consortium biex jipprovaw jikkordinaw il-bżonnijiet tagħhom għadhom għaddejjin. 

THE CHAIRMAN: Ngħaddu għall-klawsola 1.1. Rimarki?  L-Onor. Charles Buhagiar.

ONOR. CHARLES BUHAGIAR: Din il-klawsola tittratta dwar il-consideration tal-ħlas.  Skond dan l-abbozz ta' ftehim li għandna, qiegħed jingħad li għal dak li se jingħataw il-Port Cottonera, bażikament il-palazzi kollha li kienu inklużi fil-concession qabel u l-Macina, tneħħi palazz wieħed li se jingħata lill-Cottonera Waterfront, il-Gvern se jdaħħal ¥250,000, meta oriġinarjament is-somma kienet se tkun ta' ¥320,000 u kien se jkollhom inqas area.  Jista' l-Ministru jiġġustifika dik is-somma?

ONOR. FRANCIS ZAMMIT DIMECH: L-ewwelnett, ma naqbilx li hemm inqas area għax naturalment l-aħħar darba fil-każ tal-Port Cottonera grant, jekk teħodha għaliha, kien hemm inkluża l-yacht marina u kien hemm inklużi ....

ONOR. CHARLES BUHAGIAR: Il-yacht marina għandha ħlas ta' ¥25,000 għaliha.  

ONOR. FRANCIS ZAMMIT DIMECH: Jekk kontu qed tagħmlu l-kalkoli hekk, allura veru ma kont qed nifhem xejn minn dak li kien qed isir qabel.  Jiġifieri intom qed tgħidu li l-kalkolu ta' ¥25,000 kien se jkopri l-ħlas tal-yacht marina?  Jekk jiġi xi ħadd li jrid yacht marina nagħtuhielu b'¥25,000 fis-sena?

ONOR. KARMENU VELLA: Le, ir-rights tal-marina.

ONOR. FRANCIS ZAMMIT DIMECH: Nassumi li konsiderazzjoni globali kienet tinkludi l-fatt li għandhom il-marina.

ONOR. CHARLES BUHAGIAR: Imma la kellhom casino u lanqas lukanda. (Interruzzjonijiet)

ONOR.  FRANCIS ZAMMIT DIMECH: Il-fatti kellna bżonn nibdew naqblu fuqhom.  Naqblu li ma kellhomx casino, lukanda, u l-Maċina, imma kellhom titolu reali fuq il-mollijiet.

ONOR. KARMENU VELLA:  Is-cement stores huma se jeħduhom?

ONOR. CHARLES BUHAGIAR:  Iva, huma se jeħduhom ukoll.

ONOR. FRANCIS ZAMMIT DIMECH:  Il-punt huwa faċli.  Aħna tlaqna miċ-ċifra tal-kuntratt preċedenti ta' ¥320,000, estrapolajna dik iċ-ċifra għal ¥500,000 u mbagħad qsamniha bejn iż-żewġ consortia. Jiġifieri għalina dan huwa package deal bejn il-consortia flimkien.

ONOR. CHARLES BUHAGIAR:  X'għandu jaqsam?  B'liema mod wasaltu għall-¥500,000?

ONOR. FRANCIS ZAMMIT DIMECH:  Kif diġà spjegajt iktar minn darba, ma kien hemm ebda mod xjentifiku kif tasal għaċ-ċifra ta' ¥500,000 jew ¥400,000 jew ¥600,000.  Aħna ridna li dan il-proġett ikollu rata ta' return aħjar għall-Gvern, allura ridna ngħollu r-rata bi 15%.

ONOR. CHARLES BUHAGIAR:  Rata ta' return aħjar għall-Gvern meta qabel kien hemm ¥370,000 u issa qed tgħidu ¥250,000?  X'rata aħjar għall-Gvern hemm?

ONOR. FRANCIS ZAMMIT DIMECH:  Jien naħseb li trid tara l-kuntratt fuq iċ-ċifri totali tiegħu.

ONOR. CHARLES BUHAGIAR:  Iva, trid tara l-kuntratt kollu.  Qabel kien hemm 21,000 metru kwadru, inkluż il-famużi mollijiet li qed issemmi inti li tagħhom konna se ndaħħlu ¥370,000, u issa hemm 51,000 metru kwadru u se ndaħħlu ¥500,000.  Jekk tagħmel il-proportion, suppost li jiġu ¥750,000.

ONOR. KARMENU VELLA:  Illum għandek ukoll liċenzja ta' hotel u liċenzja ta' casino.

ONOR. CHARLES BUHAGIAR:  Onor. Zammit Dimech, il-mod xjentifiku seta' nħadem faċilment din id-darba, għax ir-rati kienu ffissati d-darba ta' qabel.  Kulma ried isir kien extrapolation tar-rati li kien hemm u timponihom fuq l-areas ġodda li għandek, jiġifieri żgur ma kienx hemm diffikulta` fuq din il-ħaġa.  Jekk kien hemm diffikulta` fuq kollox, fuq din ma kienx hemm, għax ir-rati li kien hemm qabel kienu maħduma b'mod xjentifiku wkoll u ġew aċċettati.

ONOR. FRANCIS ZAMMIT DIMECH:  Id-diffikulta` ta' dak li qed tissuġġerixxi inti hija diffikulta` li mbagħad ma tkunx tista' tagħmel accounting  tal-variables kollha li hemm f'dawn l-equations, being li l-building volume ivarjalek bejn consortium u ieħor, għandek areas fejn għalkemm tkun qed tagħmel l-iżvilupp, tkun qed tagħmel ukoll żvilupp li jfisser impenn kapitali qawwi minħabba l-ispejjeż involuti - mhux inqas fir-restawr tal-bini storiku - u wara kollox, jekk jien qed nifhem sew l-argumenti li għamlet l-oppożizzjoni jew almenu li għamlet qabel, qalet li l-għadma kien ir-restawr tal-bini storiku u li kien se jkollhom il-marina biex tpatti bħala introjtu.  Issa l-marina m'hijiex hawn u tista' targumenta li hemm il-lukanda u l-casino biex ipattu, però mhux kull parti ta' l-iżvilupp hi żvilupp li bilfors se taqla' minnu f’kull metru kwadru.  Għalhekk ma tistax taħdem b'extrapolation sempliċi għax għandek variables li huma l-building volume, l-użu li tagħmel u l-height limitations, fejn dawn huma relevanti u anke t-tip ta' attivita` kummerċjali li tkun qed tagħmel. Jekk għall-argument inti taqbad 10 metri kwadri u tagħmilhom uffiċċju ta' bank, se jkollok return mod, u jekk taqbad 10 metri kwadri u tagħmilhom ħanut tal-kafe', nassumi li dawn it-tnejn m'humiex ugwali jien.  Issa jien m'iniex espert fl-ekonomija, għalhekk ma stajniex noqogħdu nimxu sempliċement bi square meterage.

ONOR. CHARLES BUHAGIAR:  Onor. Zammit Dimech ma naqbilx miegħek.  Inti qabel kellek area definita u eżatta skond il-kuntratt li kien sar taħt l-amministrazzjoni preċedenti, u magħha kellek kemm il-Gvern kien se jkollu return fuq dik l-area. Kellek ukoll il-break down ta' dik l-area għall-użu differenti.  Naqbel miegħek, għax ma tistax tippretendi rata għall-parking daqslikieku dik ir-rata tkun għall-casino jew għal-lukanda, però diġà kellek guidelines fuqiex taħdem.  Issa jien ma nistax nifhem għalfejn - għallinqas hekk fhimt li għidt inti - minkejja li kellkom dawn il-guidelines fuqiex wieħed jaħdem, xorta waħda ma tajtux kashom.  Kieku tajtu kashom, ma konniex niġu għall-figura ta' ¥250,000 imma kienet tkun figura ħafna ikbar.  Nerġa' ngħidlek li jekk inti tikkonsidra l-area li kien hemm id-darba li għaddiet - għal dan il-consortium issa qed ngħidu, insa l-ieħor għall-mument - cioè fil-kuntratt ta' qabel, meta mqabbel ma' dan, l-area użabbli, jiġifieri l-area fejn se jsiru l-faċilitajiet, hija pressappoco indaqs, apparti l-parking area.  Id-differenza kienet li qabel il-Port Cottonera Ltd, kien se jkollu l-marina wkoll, u issa minflok se jingħata l-marina se jingħata casino u lukanda.  Off the cuff,  naħseb li casino u lukanda għandhom irendu daqs marina, jew irendu aktar u m'għandux bżonn investiment tant qawwi daqs il-marina, għax il-marinas probabbilment għandek bżonn il-breakwaters għalihom, jekk jirriżulta l-bżonn tagħhom mill-wave analysis.  Allura meta għandek proġett li se jrendilek, bejn wieħed u ieħor, daqskemm kien se jrendi qabel u qed jokkupa area użabbli, bejn wieħed u ieħor,  daqs dik li se tintuża għall-faċilitajiet - tista' tiċċekkja għall-affari tiegħek - ma nistax nifhem għalfejn ma ntalabx l-istess return li kien intalab qabel, jiġifieri ta' ¥370,000.

ONOR. FRANCIS ZAMMIT DIMECH:  Ridna nassiguraw rata li biha l-proġett jibqa' feasible, meta tqis il-fatturi kollha ta' proġett li huwa ikbar u ta' investiment kapitali akbar li qed nitolbu minn kull consortium. Meta tara l-fatturi kollha flimkien u meta tqis il-fatt li aħna tlabna, tista' tgħid mill-bidunett, li r-rata  li biha jkun hemm awment fiċ-ċens kull għaxar snin, minn awment ta' 10% jitla' għal 15%, trid tapprezza li din tagħmillek differenza sostanzjali b'accumulator effect qawwi fuq iċ-ċens li trid tagħti matul il-medda tal-kuntratt.  Jiġifieri meta dawn il-fatturi kollha kienu kkonsidrati flimkien, dehrilna li return għall-Gvern ta' ¥0.5 miljun bħala pakkett globali ta' dan il-proġett estiż għall-Kottonera minflok is-somma ta' ¥370,000 kien suffiċjenti, u li dan imbagħad jinqasam ugwalment bejn iż-żewġ consortia.

ONOR. KARMENU VELLA: Ejja nitkellmu fuq l-ewwel consortia, fuq il-Port Cottonera Ltd ħalli ma nitkellmux fuq in-¥0.5 miljun tal-proġett kollu, u nitkellmu fuq dawn, għax dawn diġà kellhom site, diġà kellhom prezz u diġà kienu jafu li b'dak il-prezz se jmexxu, għax kienu aċċettaw il-proġett.  Issa l-prezz kien ta' ¥370,000 u kien jinkludi l-palazzi, il-moll u l-marina.  Jekk mit-¥370,000 taqta' ¥50,000 tal-moll u l-marina, ¥25,000 għall-NTOM u ¥25,000 għall-Malta Maritime Authority, tispiċċa bi ¥320,000.   L-istima tal-palazzi dak iż-żmien, jekk m'iniex sejjer żball, kienet ta' ¥320,000 u kienet viable, u kienu kuntenti u kienu se jieħduh.  Issa mal-palazzi żidna l-Macina, is-cement stores, il-penthouses, il-liċenzja tal-casino, il-liċenzja tal-hotel u minn ¥320,000 niżżilnih għal ¥250,000.  Jiġifieri ma nistax nifhem kif wara li żidna dawk l-affarijiet kollha, naqqasna l-prezz.  

ONOR. FRANCIS ZAMMIT DIMECH:  Għalkemm inti qed titlob diversi drabi biex inħarsu lejn dan il-consortium waħdu, l-approach li ħa l-Gvern f'dan il-każ kien wieħed globali.  Jiġifieri rridu naslu għal ċifra li dehrilna li hija ċifra adegwata fuq il-proġett bħala proġett sħiħ. Ladarba dik iċ-ċifra kienet stabbilita, f'dan il-każ fil-livell ta' ¥0.5 miljun inqasmet ugwalment bejn iż-żewġ consortia.

ONOR. KARMENU VELLA:  Inti għidtilna li wasalt għall-proġett sħiħ, imma tluq kellek minn x'imkien u t-tluq seta' kien il-prezz li kien diġà miftiehem ma' consortium minnhom.  Wara li taqta' ¥25,000 tal-marina u l-¥25,000 ta' l-NTOM spiċċajna bi ¥320,000 tal-palazzi.  Mela hemmhekk kien hemm tluq ta' xi ħaġa.  Ejja nkomplu nitkellmu fuq il-Port Cottonera Ltd.  Mela mat-¥320,000, ejja nżidu xi ħaġa tal-Macina, ejja nżidu xi ħaġa tas-cement stores, ejja nżidu xi ħaġa għal-liċenzja tal-casino, ejja nżidu xi ħaġa għall-permess tal-penthouses u ejja nżidu xi ħaġa għal-liċenzja tal-hotel.  Mela wara li żżid dawn kollha, mit-¥320,000 m'għandekx titla' ¥400,000 mill-inqas?  Mela l-benchmark tkun nofs il-proġett kollu, u s-sehem ta' wieħed huwa ¥400,000.  Jiġifieri jien qed ngħidlek li kieku żidt ¥80,000 ta' dawk l-affarijiet kollha – tal-Macina, tas-cement stores, tal-casino`, tal-hotel u tal-penthouses – imma mhux qed iżżid dawk l-affarijiet kollha, imbagħad meta tħares lejn il-proġett globali tgħid li dan jiswa ¥0.5 miljun.

Onor. Zammit Dimech, jien naħseb li kif għidna dalgħodu jrid ikun hemm breakdown fuq kull ħaġa, għax aħna fil-kuntratt għandna li jekk xi item minn dawk li tkun tqassmet will reinvert lill-Gvern, għax ma jkunx ħareġ permess jew xi ħaġa, imbagħad il-Gvern irid jerġa` jnaqqaslu ċ-ċens. Mela jekk għall-argument dan jagħti lura lill-Macina - għax il-Planning Authority ma tagħti l-ebda permess fuq il-Macina - tal-Macina l-Gvern kemm se jnaqqas ċens, ¥10,000, ¥20,000, jew ¥30,000, jekk lanqas biss għandna breakdown ta' dawn l-affarijiet?

ONOR. FRANCIS ZAMMIT DIMECH:  Dalgħodu diġa` spjegajna li hemmhekk il-Kodiċi Ċivili jistabilixxi li jrid jieħu t-total square meterage u tapplikaha pro rata.

ONOR. CHARLES BUHAGIAR:  Ma tagħmilx sens, jiddispjaċini.

ONOR. FRANCIS ZAMMIT DIMECH:  Sakemm ma jkunx hemm ftehim ta' weighting differenti bejn il-partijiet.

ONOR. KARMENU VELLA:  Stajtu ħdimtu l-prezz kollu pro rata mela.

ONOR. CHARLES BUHAGIAR:  Inti stess għadek kif għidt żewġ minuti ilu li wieħed ma jistax jaħseb li juża l-istess rata għall-parking.  Inti għidt li kamra għandha tintuża bħala bank u kamra tintuża bħala cafeteria.  Jien naqbel miegħek.  Mela aħseb u ara kemm ma tistax tuża l-istess rating ta' lease għall-parking u għall-hotel, jew għar-residential apartments.  It's very different.  Ma tistax tikkomparahom. Jien naħseb li biex inkunu preċiżi - ladarba qed nitkellmu fuq kuntratt li se ngħadduh minn dan il-Parlament, nixtiequ li nkunu preċiżi ħalli 'l quddiem ma jinqalgħux ekwivoċi - jidhirli li hemm il-bżonn li r-rati jkunu magħrufa mqar b'mod wiesa’.  Jekk inti trid, tista' faċilment taqsam dan il-proġett fuq erba` jew ħames sections. Jiġifieri għandek il-parking, għandek il-hotel, għandek ir-residential, għandek il-commercial u forsi għandek il-hard standing.  Tista' tiffissa rata għal dawn il-ħamsa li globalment jerġgħu jiġu reinverted għas-somma li tkun għamilt, imma trid rata, mhux ma trid l-ebda rata.

ONOR. KARMENU VELLA:  Fil-fatt, dalgħodu stabbilejna li ma tistax timxi bir-rata, kif qed tgħid inti issa, għax meta jien staqsejtek kif konsorzju għandu 11-il tomna u konsorzju ieħor għandu 44 tomna, imbagħad il-prezz tat-tnejn huwa ta’ ¥250,000, inti għidtli - u għidtli tajjeb naħseb, imma ma nafx - li ma tistax timxi pro rata f'dawn l-affarijiet, għax wieħed jista' jkollu għalqa u l-ieħor jista' jkollu binja.  Jekk konna tajjeb dak il-ħin, x'imkien qegħdin ħażin issa, u jekk qegħdin tajjeb issa, konna ħażin dak il-ħin.  Jien naħseb li fuq din ta' min jidħol qegħdin sew, speċjalment fuq il-prezz u kif wasalna għal dan il-prezz.

ONOR. FRANCIS ZAMMIT DIMECH: Ifhimni, l-argument li meta qed tagħmel iċ-ċifra globali ma tistax timxi pro rata, li għidtu dalgħodu u rripetejtu wara nofsinhar, jibqa' argument validu, pero` l-Kodiċi Ċivili - li ma naħsibx li meta nkiteb kien qed jantiċipa dawn l-iżviluppi kummerċjali kollha - ma setax jagħti regola ta' kif tipprova tagħmel weighting bejn tip ta' żvilupp u ieħor, allura ħalla żewġ toroq, jew li l-partijiet jaqblu bejniethom fuq il-weighting li jrid isir preċiżament għax ma tistax tapplika pro rata, ma jistax ikollok 100 metru kwadru li huwa parking u l-ieħor li huwa kumpless turistiku u tgħid li dawn huma l-istess. Mil-lat ekonomiku dan huwa veru, u dak huwa l-argument kif wieħed iħares ukoll li nagħmlu pakkett globali għaċ-ċens, imma issa mil-lat legali u mhux mil-lat ekonomiku, jekk il-konsorzju jkun irid iċedi mill-art li jingħata, jekk ikun hemm il-ftehim bejn il-partijiet fuq il-weighting ta' dak iċ-ċens m'hemmx problema, pero` jekk dak il-ftehim ma jkunx jeżisti, il-liġi tapplika pro rata. Biex niftehmu dan ifisser li l-pro rata per square meter tal-Port Cottonera Ltd. ikun ogħla minn tal-Cottonera Waterfront p.l.c., għax fil-parti l-oħra hemm footprint ikbar.

ONOR. CHARLES BUHAGIAR:  Skużi, veru li l-Cottonera Waterfront p.l.c. għandhom footprint ikbar, pero` għandhom proprjetajiet li jiswew iktar ukoll, jiġifieri ma tistax toqgħod timxi b'dak il-metodu.

ONOR. KARMENU VELLA:  Kif qed jgħid il-Ministru, jekk tiġi ikbar, allura għalfejn spiċċaw iħallsu l-istess prezz?  Dan jien diġa` staqsejtu dalgħodu.

ONOR. FRANCIS ZAMMIT DIMECH: Għax qed inħalltu ħaġa m'oħra kontinwament.  Qed inħalltu l-Gvern li kien iggwidat mill-feasibility tal-proġett u mis-suċċess tal-proġett li jistabilixxi prezz li bħala pakkett, globalment, deherlu li kien ġust bis-somma ta' ¥0.5 miljun bħala return għall-Gvern.  Dak stabbilih bil-kriterji kollha u l-ikbar kriterju għall-Gvern kien li dan huwa proġett li hemm bżonn ikun feasible u hemm bżonn li jseħħ. Xi gwadann ikollu l-Gvern li nimxi bil-kalkolu li qed jagħmel issa l-Onor. Vella - anke jekk nifhem l-argument wara dak kollu li qed jgħid - fejn ngħidu li fil-proġett Port Cottonera Ltd. se naslu għaċ-ċifra ta' ¥400,000, u l-oħrajn qed ngħidu li huma ugwali - probabbli se jargumenta iktar tard li għandhom iżjed, imma ejja ngħid li huma ugwali - allura dawn iridu pakkett b’return ta' ¥800,000 fis-sena, imbagħad nibdew inżidu xi weightings oħra 'l hawn u 'l hemm - qed nipprova nieħu l-argumenti tiegħek in the logical conclusion - u tgħid:  Mela issa lill-consortia se nitolbuhom ¥1 miljun fis-sena.  Dik kienet tkun it-triq il-faċli tat-tentazzjoni, ngħidilha jien, imma l-ewwelnett trid tara jekk il-consortia jifilħux jagħmlu impenn f'dak l-ammont ta' flus fis-sena, u jekk stess jagħmluh, trid tara jekk b'dak it-tip ta' kuntratt hux se tkun qed tassigura li minflok ma l-proġett jirnexxi, ifalli. L-interess tal-Gvern m'huwiex li jfalli lill-consortia, imma huwa li jkun hawn proġett li jirnexxi u li jkollu l-benefiċċji ekonomiċi kollha, li jkun ta' gwadann kbir, imbagħad il-flus naqilgħuhom flimkien nazzjonalment fuq proġett li nafu li jkun jaqbel lill-pajjiż.

ONOR. KARMENU VELLA:  Skużi ftit, għax m'iniex qed insegwi.  Inti qed tgħid li l-proġett irid ikun feasible u ħafna affarijiet bħal dawn. Meta l-prezz kien ¥370,000 għalihom kien diġa` feasible għax dak il-prezz kienu aċċettawh, u aċċettawh għal ċertu ammont ta' proprjeta`. Issa meta żidnilhom ħafna iktar proprjeta`, jien għandi nifhem ...  All right, se mai, anke kieku ħallejtilhom il-prezz l-istess kif kien qabel, xorta ma naqbilx, imma anke kieku ħallejtulhom daqshekk, jekk kien feasible bi tliet affarijiet, iktar u iktar għandu jkun feasible b'seba` jew bi tmienja, għax għallinqas, saħħa ma żidnilhom, lanqas ħallejnih l-istess imma naqqasnieh, imbagħad minnu ħdimna n-nofs ta' l-oħrajn u għidna:  Mela dawn ħallsu ¥250,000, l-oħrajn se jieħdu erba' darbiet daqshom skond l-area imma xorta ¥250,000, imbagħad niġbdu kollox flimkien u ngħidu:  Mela biex ma noqogħdux nagħmlu breakdown u biex ma noqogħdux tassattivament ngħidu li din tiswa ¥1, dik tiswa ¥2 u l-oħra tiswa ¥3, niġbdu ¥0.5 miljun fuq kollox, imma dan ma jreġix.

ONOR. FRANCIS ZAMMIT DIMECH:  F'dan ir-rigward kien iktar importanti għall-Gvern li jinsisti mal-consortia li jagħmlu livell ta' investiment ikbar milli joqogħdu jagħtu l-istess jew iktar flus lill-Gvern bħala ċens fis-sena. Aħna lill-Port Cottonera Ltd. għidnilhom:  Insew dawk is-¥6 miljun li kontu qed tgħidu bħala minimu ta’ investiment li ntrabattu miegħu mal-Gvern preċedenti, u issa l-investiment irid ikun ta' ¥8 miljun u għidna l-istess lill-konsorzju l-ieħor biex l-investiment favur il-Kottonera minn ¥6 miljun tela’ għal ¥16 miljun.

ONOR. KARMENU VELLA: Għalija ¥8 miljun huma ftit. Ħalli ngħidlek għalfejn.

ONOR. FRANCIS ZAMMIT DIMECH:  Aħseb u ara ¥6 miljun mela!

ONOR. KARMENU VELLA:  Għax jekk dawn kienu lesti li jonfqu ¥6 miljun fil-palazzi u l-marina, ejjew naraw x'hemm żejjed illum minbarra l-palazzi u l-marina u naraw kemm telgħet.  Illum aħna qed insemmu l-hotels, il-casino, il-penthouses, is-cement stores, il-Macina, il-lukanda ta' wara, l-affarijiet ta' taħt Sant'Anġlu, għandek Sant'Anġlu kollu u għandek it-13-il tomna tar-Rinella,  jiġifieri messna tajnihom dak kollu, u bħalma naqqasnilhom il-prezz innaqqsulhom kemm iridu jonfqu wkoll allura!

ONOR. AUSTIN GATT:  Xi jfisser dan? Jew se jonfqu iktar minn ¥16 miljun, jew meta qalulkom li se jonfqu ¥6 miljun ma kenux se jonfqu ¥6 miljun.

ONOR. KARMENU VELLA:  Le!

ONOR. AUSTIN GATT:  Jew waħda jew oħra, ma jistax ikun it-tnejn.

ONOR. KARMENU VELLA:  Ismagħni, aħna qed nitkellmu fuq żewġ proġetti totalment differenti.  Jien qed ngħid li se jonfqu iktar, għax hemm iktar area u hemm iktar bini.  Minn 21,000 square metres tlajna għal 52,000 square metres, jiġifieri jekk dawn kienu lesti, tiġix tgħidli li jekk jonfqu ¥6 miljun fuq 21,000 square metres m'għandhomx jonfqu tant fuq 52,000 square metres u kemm se jonfqu.  Il-fatt li se jonfqu iktar m'huwiex relatat għax naqqasnilhom il-prezz, imma għax żidnilhom ħafna l-footprint. B'dak li tajniehom aħna, indipendentement minn kemm se jonfqu issa!  Nassumu li jien għandi biċċa art u ngħid:  Din il-biċċa art tiswa ¥30,000, allura biex inbigħ se ngħidlu:  Isma, inti kemm se tonfoq fuqha?  Jgħidli:  Jien se nonfoq ¥10,000.  Ngħidlu:  Mela ara, b'¥10,000 se nagħtihielek ¥30,000 imma jekk inti lest li tonfoq ¥20,000 - u se jibqa' tiegħu dan li se jonfoq - jien nagħtihielek b'nofs prezz. X'għandu x'jaqsam?!  Mela l-fatt kemm se jonfoq hu, jekk dan diġa` aċċetta mingħandi l-prezz ta' ¥370,000 u jien nagħtih iktar artijiet u iktar proprjeta`, imbagħad m’għandix innaqqaslu l-prezz.

ONOR. FRANCIS ZAMMIT DIMECH: Ħalli nispjega d-differenza x'inhi u naħseb li issa ormai dan l-argument eżawrejnieh. Inti qed tagħti eżempju minn owner privat li għandu biċċa art li kull ma jara bħala l-kejl tas-suċċess tiegħu huwa kemm jimpala flus għalih ...  (Interruzzjonijiet)  Mhux hekk jara?!  Hekk jara!  Naqbel miegħek!  Dak x'jimportah?!

ONOR. KARMENU VELLA:  U x'jimpala?  X'qed jimpala?!  Jimpala għax se jagħti l-Kottonera kollha?!

ONOR. FRANCIS ZAMMIT DIMECH:  Ħalli nibqgħu fuq l-eżempju tiegħi.  Dak jgħidli:  Jekk trid tibnihiex, pero` jekk tagħtini ¥0.5 miljun ta' dik l-art nippreferi milli tibniha u tagħtini ¥0.25 miljun. Għax hu owner privat u jrid ir-return għalih, imma l-Gvern m'huwiex owner privat.  Il-Gvern jippreferi - u hawn hu fejn l-argumenti tagħna ma jaqblux - bl-istess eżempju li jdaħħal in-nofs, imma jara dik tinbena, għax il-Gvern għandu interess fl-investiment u fil-ġenerazzjoni ta' l-impjiegi li se jkun hemm. Il-Gvern għandu interess fir-riġenerazzjoni tal-Kottonera, u hawn hu fejn il-Gvern ma jistax jirraġuna bħas-sid privat.  Dażgur li le!

ONOR. KARMENU VELLA:  Ara kemm qed nirraġunaw ħażin!  Inti qed tgħid li l-Gvern jimpala ...  X'qed jimpala l-Gvern?!  (Interruzzjonijiet)  Qed jimpala l-Gvern għax tajna tliet kwarti tal-Kottonera, imbagħad il-liċenzja tal-casino tajnihielu b'¥100?!   Bniedem privat, proprjetà tiegħu u kollox minn tiegħu, biex jieħu liċenzja tal-casino ħallas ¥400,000.  Issa dan m'aħniex qed insemmu l-affarijiet kollha l-oħra, tafux!  Lil dan minbarra l-affarijiet kollha li se nagħtuh, se nagħtuh il-liċenzja tal-casino wkoll u minn fuq se nnaqqsulu l-prezz li hu stess kien diġa` aċċetta!  Ma nistax nifhem jien!

THE CHAIRMAN:  Nistgħu nimxu ftit?

ONOR. AUSTIN GATT:  Jien naħseb, Sur President, li dan l-argument eżawrejnieh u naqblu li ma naqblux fuqu. Min-naħa tagħna għamilna l-punt ċar li l-interess primarju tal-Gvern huwa r-riġenerazzjoni tal-Kottonera.  Aħna hawnhekk m'aħniex qed inbigħu x'imkien li huwa ta' attrazzjoni kummerċjalment. Li kieku qed inbigħu x'imkien Tas-Sliema, San Ġiljan jew Paceville, naħseb li wieħed seta' jinnegozja b'mod totalment differenti. Dan il-Gvern jidhirlu li għamel achievement kbir li ġab ¥16 miljun lejn il-Kottonera, lejn postijiet li għandhom bżonn riabilitazzjoni qawwija, lejn postijiet li ilhom ma jaraw sold investiment għal snin kbar. Hemm futur għal dan il-proġett jekk jinħadem tajjeb, hemm futur għan-nies u għat-tfal tal-Kottonera biex jaħdmu fih. Jista' jkun li l-Gvern ma daħħalx l-ammont kummerċjali li forsi l-Oppożizzjoni tippretendi li kien iktar importanti, imma aħna l-importanza nitfgħuha fuq l-aspett soċjali.  Issa nistgħu ma naqblux fuq hekk, imma nieqfu hawn.

ONOR. CHARLES BUHAGIAR:  X'inhu l-aspett soċjali, li ddaħħal inqas flus?!

THE CHAIRMAN:  L-Onor. Vella.

ONOR. KARMENU VELLA:  Mr Chairman, jien nixtieq nagħmel mozzjoni biex il-Gvern, qabel ma jiffirma l-kuntratt, jirrivedi l-kirjiet.

ONOR. CHARLES BUHAGIAR: Onor. Vella, qabel ma tagħmel mozzjoni, irrid nistaqsi xi ħaġa lill-Ministru.

Meta nħadmu r-rati tar-return ta' l-investiment, inti kkonsultajt ma' uffiċjali tad-dipartimenti governattivi li huma esperti fil-valuations?

ONOR. FRANCIS ZAMMIT DIMECH: Meta tgħid uffiċjali esperti għal min qed tirreferi?

ONOR. CHARLES BUHAGIAR:  Per eżempju, id-Dipartiment tal-Artijiet għandu uffiċjali li huma esperti fil-valuations.

ONOR. FRANCIS ZAMMIT DIMECH:  Ħalli nibdew minn hawn. Aħna ma konniex qed nagħmlu valuation ta' bejgħ.

ONOR. CHARLES BUHAGIAR:  M'għandux x'jaqsam.  Iva, kollox sew, mela valuation ta' lease.
ONOR. FRANCIS ZAMMIT DIMECH: Aħna tlaqna mill-konċett taċ-ċifra li kien hemm qabel, estrapolajna dik għal ¥0.5 miljun għax għidna li dak ikun return ogħla għall-Gvern, u mxejna fuq dak ir-return.  Qsamna bejniethom.

ONOR. CHARLES BUHAGIAR: Ħalli nara fhimtekx tajjeb.  Jiġifieri inti ffissajt l-ammont? Naturalment qed ngħidlek "inti" bħala Ministru u mhux bħala individwu.

ONOR. FRANCIS ZAMMIT DIMECH:  Bħala Ministru nista' ngħid li għamilt kollox.  X'għandu x'jaqsam dan?  Konna nkunu f'laqgħat kontinwi ma' xulxin, fejn ikun hemm rappreżentanti ta' diversi dipartimenti.

ONOR. CHARLES BUHAGIAR:  Jiġifieri ma kellekx il-konfort ta' xi pariri li ngħatawlek mill-esperti tal-Gvern?  Dik hi d-domanda.

ONOR. FRANCIS ZAMMIT DIMECH:  Il-laqgħat kienu jsiru fil-preżenza ta' diversi uffiċjali.  Irresponsabbilta` ta' l-ammont u ta' dak li qed nippreżenta quddiem il-Parlament hija tiegħi, u tiegħi waħdi.  Mhux naturali?  U tal-Gvern insomma.

ONOR. CHARLES BUHAGIAR:  Ministru, se nerġa` nagħmillek id-domanda, għax forsi ma fhimtnix.  Inti ma tlabtx li tkun konfortat bil-pariri ta' l-esperti tal-Gvern f'din il-ħaġa?

ONOR. FRANCIS ZAMMIT DIMECH:  Aħna mxejna fuq il-kriterju li għandek kuntratt li kien negozjat fil-livell preċedenti ta' ¥370,000, ridna kuntratt ikbar għall-Kottonera bir-riġenerazzjoni kollha għall-Kottonera, deherli b'sodisfazzjon li nitilgħu minn return ta' ¥370,000 għal return ta' ¥0.5 miljun fis-sena, return li jiżdied b'rata ta' 15% minflok ta' 10% kull għaxar snin, b'return li jekk inti tħares lejh fuq il-medda tal-kuntratt ta' 99 sena, huwa return ta' ¥102 miljun, jiġifieri żieda ta' ¥59 miljun fuq dak li kien se jdaħħal il-Gvern preċedenti. Dan kien return sodisfaċenti li jien, bil-qalb kollha, nirrikmanda mhux biss bħala return fih innifsu, għax mhux dak kien l-iktar kriterju importanti.  L-iktar kriterju importanti għall-Gvern kien li jkollna proġett li jfisser tassew ir-riġenerazzjoni tal-Kottonera.

ONOR. CHARLES BUHAGIAR:  Kollox sew.  Jiġifieri qed nifhem li inti ma tlabtx il-pariri.  (Interruzzjonijiet)  Le, imma ma rrispondejtx id-domanda.

ONOR. FRANCIS ZAMMIT DIMECH:  Għandek dritt tifhem li trid.

ONOR. CHARLES BUHAGIAR:  Le, hekk għidt. Meta jien staqsejtek ċar u tond jekk tlabtx il-parir ta' l-esperti tiegħek li għandek fid-Dipartiment ta' l-Artijiet fuq ir-rata tal-lease, inti dortli mal-lewża u għidtli li mhux inti tlabthom. Jiġifieri ma tlabthomx.

ONOR. FRANCIS ZAMMIT DIMECH:  M'għandix x'inżid.

ONOR. CHARLES BUHAGIAR:  Kollox sew.  Mela ma tlabthomx u inti għidt li ma tlabthomx għax imxejt fuq dak li kien hemm qabel, imxejt fuq ir-rata ta' ¥370,000.  Jiddispjaċini, mela ma tafhiex, għax jekk tagħmel il-kalkoli tajjeb, bir-rata li kien hemm qabel kellek titla' iktar minn ¥500,000. Diġa` għidnieh dan l-argument.  Mela inti ma tlabtx il-parir ta' l-esperti tad-Dipartiment ta' l-Artijiet li għandek biex jgħinuk u mxejt fuq it-¥370,000 li kienu miftehma qabel. Dawn faċilment setgħu ħadmulek - ħalli ma taħdimhiex int - ir-rate per square metre ta' l-affarijiet varji li kien hemm fil-proġett qabel u tara kemm hi r-rata, u setgħet ġiet estrapolata għall-ammonti ta' area li għandna llum. Ara fejn jidħol l-investiment, int qed tagħmel l-argument, fejn qed tgħid:  Ara, l-investiment kiber minn ¥6 miljun għal ¥16 miljun.  Fl-investiment għandna regola, forsi aħna l-periti u n-nies tekniċi, li nikkalkolaw per square metre. Mela jekk tikkalkula l-investiment per square metre fuq il-21,000 metru li kien hemm qabel as against it-52,000 metru li hemm illum, jiġu ¥16 miljun, jiġifieri r-rate of investment per square metre huwa l-istess. Jiġifieri ¥6 miljun fuq 21,000 metru kwadru, u ¥16 miljun fuq 52,000 metru kwadru jiġi l-istess investiment per square meter.  Ma żidtx xejn hemmhekk, żidt l-area biss, allura għax inti ...   (Interruzzjonijiet)  Le, mhux qed ngħidlu li ma tagħmilx!  Aħna qed nitkellmu fuq il-kuntratt issa.  Li qed ngħid huwa dan.  Ir-rata ta' l-investiment per square meter baqgħet l-istess.  Mhux qed nikkritika li baqgħet l-istess, imma qed nistabilixxu fatt.  Baqgħet l-istess daqskemm kienet qabel per square meter.

Mela jekk investejna ¥1 per square meter qed nerġgħu ninvestu ¥1 per square meter, imma peress li l-area hija akbar issa se jkollok investiment akbar, però ma tistax tgħid l-istess għar-rate of return tal-lease.  Ir-rate of lease hija inqas.   Jekk inti tara l-lease, anke jekk tibbrejkja l-proġett fil-various components u tikklassifikahom f'diversi uses, għandu jkollok rate of return ħafna iktar għolja minn dak li hemm illum.  Ma rridx nitkellem fuq il-Cottonera Waterfront plc għax mhijiex il-klawsola li għandna quddiemna bħalissa, però jekk tagħmel l-argumenti li għamilt l-ewwel meta bdejt ngħidlek li jekk tqis il-palazzi u l-marina, dawn bejn wieħed u ieħor għandhom l-istess affarijiet, bid-differenza li l-flus li konna se niġġeneraw mill-marina issa se jiġġenerawhom mill-casino u mil-lukanda, jekk dak huwa l-każ, se jkollok l-istess return mil-lukanda u mill-casino daqslikieku hemm il-marina, allura l-lease kellha tkun l-istess, però anke jekk tmur fuq il-Cottonera Waterfront plc li li issa għandha l-marina ...   Qabel konna qed nargumentaw li l-bini dilapidat li jrid jiġi rranġat skond il-proposta kif kienet saret qabel, kellu bżonn ċertu investiment fih u l-income mill-marina kien se jagħmel tajjeb għall-investiment sostanzjali li kien se jsir fil-bini.  Issa l-Cottonera Waterfront plc tajtha l-marina xorta waħda, imma din id-darba m'għandhiex id-diffikulta` li kien hemm qabel, fejn kellek palazzi li  jridu jiġu riabilitati.  Din id-darba għandek blokki ta'  110 appartamenti.  Jiġifieri m'hijiex il-kwestjoni li qabel kellek il-marina qed tagħmel tajjeb għax-xogħol ta' riabilitazzjoni.  Issa għandek il-marina se trendilek ħafna u għandek appartamenti li se jrendu ħafna jekk tikkombaċihom flimkien.  Jiġifieri lanqas l-argument li inti stess kont qed tuża l-ewwel ma jreġi.

ONOR. FRANCIS ZAMMIT DIMECH:  L-ewwelnett, fuq il-marina naħseb li almenu rridu napprezzaw - imma forsi wieħed jibda jgħajja wara dawn is-sigħat kollha f'dan il-kumitat - li hemm opinjonijiet, ejja ngħidu, kontrastanti dwar jekk hemmx xi return qawwi minnha jew le.  Ħalli nibdew minn hawn.  L-Onor. Buhagiar qed jgħid li l-marina hija l-gold mine u l-fatt li issa se żżid magħha real estate li għandu rate of return qawwija, allura flimkien għandek żewġ gold mines. 

Jiena nibda billi ngħid li ma naqbilx ma' l-argument għax jien offrejt lill-awtorita' marittima biex il-marina tagħmilha hi u biex tagħmel ukoll l-iżvilupp tal-Kottonera, almenu parti minnu, u r-risposta tagħha kienet li m'għadhomx jagħmlu dak it-tip ta' investiment sakemm ma jkunux obbligati mill-Gvern b'mod assolut għax ma jarawx li jirrendi bil-mod li qed jaħsbu wħud minna madwar din il-mejda.  Kont se ngħidha fil-plural għax il-bieraħ ammettejt li anke jiena kont naħseb li marina għandha rate of return aħjar.

Rigward il-kalkoli, jien ipprovajt nimxi fuq extrapolation u almnu jekk ma ħareġ xejn minn dawn il-battibekki bejnietna donna qed naqblu li r-rate of investment mitlub mill-Gvern preżenti fuq l-extended footprint huwa ġust.  Almenu qbilna sa hemm, għax il-parti l-oħra naturalment qed tgħid li ¥6 miljun kien rate of investment adegwat għall-isquare meterage totali ta' dik inhar. Dawn ħadmu r-rate of square meterage totali ta' issa, raw li l-proporzjon jaqbel eżatt u almenu qed naqblu fuq hemm.

Issa jekk iċ-ċens għandux ikun ogħla jew le, dawn it-tip ta' kalkoli li tipprova taħdem bi square meterage bdejna nagħmluhom fl-uffiċċju tiegħi ma' uffiċjali tal-Gvern u bdejna niffaċċjaw sitwazzjoni fejn għandek variables kontinwi li jvarjawlek iċ-ċifri bl-iktar mod assolut. Jekk taħdem bl-isquare meterage u tinkludi l-molljiet huwa mod, jekk taħdem bl-isquare meterage u tindkludi l-marina bħala area tiġik mod ieħor, u jekk taħdem bl-isquare meterage u tipprova tagħmlu factored building volume tiġik mod ieħor.  Issa qed nitkellem fuq il-matematika, li nzerta suġġett li vera jogħġobni.  (Interruzzjonijiet) Ħalli nispiċċa l-argument.  Nista' ngħid li fil-mument li wieħed jibda jagħmel il-kalkoli - din se ngħidha bl-iktar frankezza - u r-rata li nitolbu ta' ċens mill-konsorzja tkun waħda għoja ħafna, konxjament bħala Gvern b’deċiżjoni politika ma ridniex li jkun hemm rata ogħla li twassal biex il-proġett ma jkunx feasible u jfalli.  Dan huwa l-argument kollu.  Aħna ridna rate of return, għax fl-aħħar mill-aħħar x'inhu ċ-ċens? Bir-rispett kollu, iċ-ċens huwa dejjem mod kif min ikun qed jagħmel użu minn post, jirrkonoxxi t-titlu ta' proprjetà ta' ħaddieħor. Dak huwa ċ-ċens fl-aħħar mill-aħħar.    (Interruzzjonijiet)  Imma aħna naqblu li m'għandniex nimponu ...  Nerġa' ngħidlek dak li għidt qabel.  Jekk naslu għall-argument bil-matematika li l-konsorzja jridu jagħtu ¥1 miljun lill-Gvern fis-sena u nagħmlu elf karta madwar din il-mejda u nġibu l-calculators u l-computers kollha u ngħidu li r-return huwa ta' ¥1 miljun, imbagħad il-konsorzja flimkien ma jkunux jifilħu għal ¥1 miljun, x'inkunu ggwadanjajna bħala parlament, bħala Gvern u bħala pajjiż?  Inkunu ħriġna bil-karta li suppost indaħħlu ¥1 miljun mill-Kottonera u nibqgħu bil-karta, u l-Kottonera tibqa' b'xejn!  Aħna ma ridniex hekk, imma ridna li naslu f'ċifra ta' feasibility biex il-proġett isir, irendi u jservi tassew ta' ġid għall-Kottonera.  

THE CHAIRMAN:  L-Onor. Vella.

ONOR. KARMENU VELLA:  Mr Chairman, il-Ministru qed joqgħod jinkweta u jisħon u jitbaqbaq għalxejn, għax dan li qed jgħid huwa li jrid ikun ċert li ċ-ċens li se jagħtihom mhux se jkissirhom.  Aħna naqblu fuq din, imma kif tista' tfehemni li dawn il-konsorzja - se nerġa' nirrepeti - tal-palazzi biss kienu aċċettaw li jħallsu ¥320?  Allura mal-palazzi tajnihom affarijiet oħra. Tajniehom il-Macina, tajniehom is-cement stores, tajniehom il-penthouses, tajniehom il-casino u tajniehom il-liċenzja għal hotel.  Allura wara li tajthom dawn l-affarijiet kollha, kif jista' jgħidli:  "Isma', lili tgħollilix iċ-ċens għax mhux se nibqa' viable."?  Kif jista' jgħidli hekk, jekk għall-palazzi biss kien aċċetta li se jħallas ¥320?  Nassumu li dan li qed tgħid inti ridtu jkun verament viable, allura għall-inqas ma jżommx il-prezz ta' dawn l-affarijiet kollha li kien lest li jħallas għall-palazzi biss?  Għax imbagħad biex tkun ċert li se tkun viable, kif qal sieħbi l-Onor. Buhagiar, kont tgħidlu li lanqas il-¥250 ma trid għax qed titħassru, u tgħidlu:  "Ħudu, anzi tridx nagħtik xi ħaġa jien talli se teħoduli?!"

THE CHAIRMAN:  Hawn iżjed kummenti?   L-Onor. Buhagiar.

ONOR. CHARLES BUHAGIAR:  Jien ma nippretendix li l-Ministru jagħmel il-kalkoli hu tar-rati tal-lease.  Hemm metodi xjentifiċi kif isiru.  Jien kont nippretendi li l-Ministru jqabbad l-esperti tiegħu jużaw il-metodi stabbiliti li jużaw il-periti kollha f'Malta u l-estate agents biex jagħmlu l-kalkoli ta' valuations fuq lease u affarijiet bħal dawn u jagħtuh karta u nitolbuhielu f'meeting bħal dan u jgħidilna kif waslu għal dawk il-valuri, imma li tiġi hawnhekk u tgħidilna li qbadna return ta' ¥500,000 mill-ajru u qsamnihom bejn tnejn, ¥250,000 kull wieħed, aħna ma nistgħux naqblu.  Kif nistgħu naqblu ma' figura li ma hija sostanzjata bl-ebda workings ta' xejn, meta inti stess kellek diġà fuqiex taħdem?  Kieku dan l-argument li qed isir issa sar fuq il-proposti li saru sena ilu taħt l-amministrazzjoni preċedenti, forsi hemmhekk kien ikun differenti, għax ma kienx ikun hemm fuqiex taħdem, imma inti għandek fuqiex taħdem. Inti kellek area li diġà kienet mogħtija qabel u ġiet aċċettata b'ċerta rata, allura stajt taħdem minn fuqha.  Jiġfieri jiena ma nistax nifhem kif l-esperti u l-uffiċjali tiegħek m'għamlux dan l-eżerċizzju.  Jien personalment jidhirli li dan huwa nuqqas kbir.  Huwa nuqqas kbir lejn il-Gvern li inti ma tagħmilx eżerċizzju. Issa ħalli tagħmel l-eżerċizzju u tgħid:  Ara kieku aħna mxejna b'din is-sistema ċ-ċens kien jitla' ¥2 miljun, imma aħna jidhrilna li ¥0.5 miljun irridu nagħmluh.  Nifhmuha, all right, imma li tiġi hawnhekk u tgħidilna ¥0.5 miljun u ma tafx kemm kien jitla' ċ-ċens kieku ħdimtha b'rata pro-rata minn dak li  kien hemm qabel, mhuwiex aċċettabbli.   Dak juri nuqqas kbir fil-proċess tan-negozjar.  

THE CHAIRMAN:  Hawn iżjed kummenti?  Infakkar li għadna f'subklawsola 1.1   L-Onor. Vella.

ONOR. KARMENU VELLA: Nixtieq nagħmel proposta biex il-Gvern jirrevedi l-kirjiet.

THE CHAIRMAN:  Aħjar tagħmel proposta formali.  

ONOR. KARMENU VELLA:  Hija  formali għax qed nagħmilha.  

THE CHAIRMAN: Min jissekonda?  

ONOR. CHARLES BUHAGIAR:  Nissekonda.

THE CHAIRMAN:  Hawn xi kummenti qabel ma nġibuha għall-vot?

ONOR. AUSTIN GATT:  Naħseb li għall-korretezza jrid jgħid li jaqta' s-somma ta' ¥250,000 u jagħmel xi ħaġa.  

THE CHAIRMAN:  Jiġifieri inti qed tagħmel mozzjoni separata?

ONOR. KARMENU VELLA:  Iva, qed nagħmel mozzjoni separata biex qabel ma l-Gvern jiġi b'dan il-kuntratt fil-parlament jirrevedi l-kirjiet.

THE CHAIRMAN: Hawn xi kummenti qabel ma nġibha għall-vot?  Dawk favur?  (Onor. Membri: Aye)  Dawk kontra?  (Onor. Membri:  No)  Negatived.

Il-mozzjoni m'għaddietx.

THE CHAIRMAN:  Nistgħu ngħaddu għall-paragrafu (i).  

ONOR. KARMENU VELLA:  Fuq subklawsola 1.1, peress li l-kirja tibda titħallas meta joħroġ il-permess, mingħalija iktar tard kien hemm li għandu japplika għall-permess within two months jew three months.    

ONOR. FRANCIS ZAMMIT DIMECH:  It-terminu hemm qiegħed.  Dwar meta tapplika ċ-ċens hija identika għal dik kienet miktuba f'Ġunju 1998.  

ONOR. KARMENU VELLA: Ħalli nagħmel suġġeriment ieħor fis-sens li jekk  aħna naqsmu l-bini b'kull binja kirja għaliha, nkunu nafu li per eżempju l-kirja tal-boatyard hija ¥100 u tal-Macina hi ¥100.  Mela jekk il-permess fuq il-Macina ma ħariġx, imma l-permess fuq il-boatyard ħareġ, għallinqas dak jibda jħallas il-kirja tal-boatyard, għax jekk aħna se nibqgħu nżommu kirja waħda fuq il-proġett kollu, u parti mill-proġett ikun għadu ma ħariġx il-permess fuqu ...  

ONOR. FRANCIS ZAMMIT DIMECH:  Outline qed nitkellmu.

ONOR. JESMOND MUGLIETT: Allaħares nagħmlu dan it-tip ta' argument, għax kieku l-iżviluppatur ikollu l-interess li fejn ma jaqbillux joqgħod jittardja billi jitfa' l-permess biex inaqqas il-kera.

ONOR. KARMENU VELLA:  Jista' jagħmilha.  

ONOR. JESMOND MUGLIETT:  Allaħares noqogħdu nġibu dawn dan it-tip ta' argumenti.

ONOR. FRANCIS ZAMMIT DIMECH: Ma jistax, għax għandu terminu ta' żmien.  

ONOR. KARMENU VELLA: Imma jekk ma jinħariġlux il-permess ma ...   (Interruzzjonijiet)  

ONOR. JESMOND MUGLIETT: Jekk ma jinħariġlux il-permess għandu l-obbligu li jibqa' jirrevedi l-permess sakemm ikun aċċettabbli għall-Awtorita' ta' l-Ippjanar.  

ONOR. KARMENU VELLA:  Jekk il-permess joħroġlu u hu ma jibnix, għandu l-penali.  Jekk japplika u l-permess ma joħroġlux, hu ma jeħel xejn penali, anzi ma jibdiex iħallas il-kirja.  Issa jekk konsorzju minnhom għandu entità ta' tmien postijiet u dan japplikah fuq it-tmien postijiet f'daqqa u l-Planning Authority tagħtih permess fuq seba', imbagħad per eżempju ma tagħtihx fuq wieħed, b'dak il-wieħed dan se jkun jista' jwaqqaf il-pagament tal-proġett kollu naħseb.

ONOR. JESMOND MUGLIETT: Ma nafx, jiena rajt li d-development brief  jitkellem fuq phasing. Jiġifieri l-proġett huwa maħsub li jinbena fi stati.  (Interruzzjonijiet)  Anke d-development brief jitkellem fuq phasing.

ONOR. AUSTIN GATT: Naħseb li s-suġġeriment ta' l-Onor. Vella huwa fil-kuntest tad-diskors li jekk xi parti mill-konċessjoni tingħata lura għax ma jkunx hemm permess, allura jkollok prezz stabbilit ta’ kemm se jonqos iċ-ċens.

ONOR. KARMENU VELLA:  Le, anke aktar minn hekk Onor. Gatt. Mhux jekk tingħatax lura imma min beda jħallas. Jekk, per eżempju, il-konsorzju tefa' permess fuq is-site kollha u kien hemm għaxar palazzi u ħareġ permess fuq tmienja ...

ONOR. AUSTIN GATT:  Skond klawsola 1.2 jibda jħallas indipendentement mill-proċess tal-permess.  Il-klawsola 1.2 tirregolalek li fl-ewwel sena jħallas "X", fit-tieni sena jħallas "X", fit-tielet sena jħallas "X" u fir-raba' sena jħallas "X".   

ONOR. KARMENU VELLA:  Il-klawsola 1.2 liema hi?

ONOR. AUSTIN GATT:  Il-klawsola li ġejja.  

ONOR. FRANCIS ZAMMIT DIMECH: Infakkar ukoll li qed nitkellmu - naturalment il-periti jafu r-riferenza eżatt għal xiex inhi - fuq l-outline planning permission li bażikament qed tgħid li l-Awtorita' ta' l-Ippjanar tapprova l-konċett b'mod globali u mhux tapprova d-dettalji, imbagħad dawn l-applikazzjonijiet li donnu qed jirriferi għalihom l-Onor. Vella huma l-full development applications li jsiru kull binja għaliha. Aħna li rridu preċiżament hu li jkun hemm l-outlines u l-concepts jibdew iħallsu ma' dak, imbagħad jekk ma joħorġux binjiet partikolari xorta jkollhom iħallsu ċ-ċens kollu sakemm ma jitolbux ir-reviżjoni.

ONOR. KARMENU VELLA:  Imma jekk ma joħroġx il-permess, huma jħallsux iċ-ċens?

ONOR. FRANCIS ZAMMIT DIMECH: Jekk ma joħroġx l-outline, mhux id-detail, ta' binja partikolari.

MEMBRU:  Allura xorta waħda.

ONOR. KARMENU VELLA:  Imma l-Planning Authority tista' toħroġlok l-outline development u twaħħlek fil-full development applications. 

ONOR. FRANCIS ZAMMIT DIMECH:  Iva, imma xorta jibda ċ-ċens ...

ONOR. AUSTIN GATT:  Ħalli nibdew minn hawn.  Il-proċess huwa dan.  Huma jridu jibdew iħallsu from day one. 

ONOR. KARMENU VELLA:  Le, wara li jkun ħareġ il-permess.

ONOR. AUSTIN GATT:  Ħalluni nispiċċa jaħasra!  Huma jibdew iħallsu from day one. Issa sakemm japplikaw għall-outline development għandhom it-terminu ta' applikazzjoni, u meta joħroġ il-permess ta' l-outline development il-ħlas jiġi sospiż teknikament. Ladarba joħroġ l-outline development huma committed għall-kuntratt u jibdew japplikaw biċċa biċċa d-detail permits.  Jekk id-detail permit ta' xi ħaġa ma joħroġx, l-uniku dritt li għandhom huwa li jitolbu li dik il-parti ma tibqax parti mill-konċessjoni, però ċ-ċens kollu minus dik il-konċessjoni, dik il-parti, trid titħallas xorta.  Jiġifieri biex jispiċċa kollox irid jiġi rifjutat kull permess fid-details tiegħu.  

ONOR. KARMENU VELLA:  Mhux parti minnu?

ONOR. AUSTIN GATT: Mhux parti, le.  Jekk tiġi rifjutata parti, huma għandhom dritt jitolbu r-reċissjoni ta' dik il-parti taċ-ċens.

ONOR. CHARLES BUHAGIAR: Ladarba l-ħlas huwa marbut mal-permess, hemm xi safeguard min-naħa tal-Gvern li jara ...

ONOR. AUSTIN GATT: Nissuġġerixxi li kieku nimxu waħda, waħda, għax qed naqbżu minn klawsola għal klawsola u se neħlu.  

ONOR. KARMENU VELLA:  Le, għax il-parti tal-permess qiegħda fi klawsola 1.1.

ONOR. CHARLES BUHAGIAR:  Ġaladarba l-ħlas huwa marbut mal-permess, il-Gvern għandu xi mezz li permezz tiegħu jkun jista' jara li t-talbiet li jagħmlu l-Planning Authority lid-developer - ħafna drabi meta tapplika, il-Planning Authority titolbok diversi affarijiet, bħalma huma studji u affarijiet oħra -  dan ma jieħux ħin iżżejjed biex jagħtihom l-informazzjoni? Għax wieħed jista' jtawwal kemm irid biex jinħariġlu l-permess, jew għax il-Planning Authority titolbok oġġett u ma tagħtihuliex, jew tkaxkar saqajk biex tagħtihulha. Il-Gvern għandu xi tip ta' struttura li permezz tagħha se jkun qiegħed jara li t-talbiet validi li tagħmel il-Planning Authority minn fuq id-developer biex jagħtiha l-informazzjoni ħalli tkun tista' tipproċessa l-applikazzjoni tiegħu? Il-Gvern ikun jista' jivverifikah?

ONOR. FRANCIS ZAMMIT DIMECH:  Qed nipprova niftakar il-klawsola, però hawn klawsola fuq kull consortium li jridu jagħmlu l-proċess ta' l-applikazzjoni, apparti ....

ONOR. CHARLES BUHAGIAR:  Klawsola 4(7).  Jekk qiegħda hemm ... 

ONOR. FRANCIS ZAMMIT DIMECH:  Hemm waħda simili fuq l-oħrajn.  Se nikkwotaha:

"Port Cottonera shall pursue all applications before the Planning Authority ..."

ONOR. CHARLES BUHAGIAR:  Iva, imma min se jgħid reasonable time x'inhuma?  Xi ħadd irid jara li t-times ikunu reasonable.  Għax inti tfajt lonus, veru tfajtu fuq il-consortium, imma min se jara li dik ir-responsabbilta' qed tiġi esegwita?

ONOR. FRANCIS ZAMMIT DIMECH:  Anzi ma tfajtux fuq il-consortium, tfajtu se mai  fuq il-Planning Authority.  

  ONOR. CHARLES BUHAGIAR:  Se nikkwota minn klawsola 4.7:

"Port Cottonera shall purse all applications before the Planning Authority with the utmost diligence.  Port Cottonera shall finish the Planning Authority with any document or studies within such reasonable times ..."

ONOR. FRANCIS ZAMMIT  DIMECH:  ... as may be established ...

ONOR. CHARLES BUHAGIAR:  Iva, kollox sew, imma min se jara u jrid jgħid li qed jagħmel hekk Port Cottonera?   Din hi waħda mill-affarijiet ...

ONOR. AUSTIN GATT:  Ultimament, dan hu argument ċirkolari. Min jista', lill-Planning Authority, li hija awtonoma, jimponilha...

  ONOR. CHARLES BUHAGIAR:  Le, le, mhux lill-Planning Authority.  Mhux qed nifhmu. Aħna qed norbtu lill-consortium illi jagħti l-informazzjoni within a certain reasonable time.  Kollox sew, qed norbtuh, imma min se jara li dak qed jiġi segwit?  Xi ħadd irid jaraha.  

ONOR. AUSTIN GATT:  Jekk il-Gvern jidhirlu li qabeż ir-reasonable time, jagħmel default notice, hemm il-provisions ta' l-arbitraġġ u tmur fl-arbitraġġ.

ONOR. CHARLES BUHAGIAR: Jiġifieri se jkun hemm sistema li dawn l-affarijiet jiġu followed?

ONOR. AUSTIN GATT: Allaħares ma jkunx hemm.

ONOR. FRANCIS ZAMMIT DIMECH:  Parti mill-co-ordination li se nagħmlu bħala l-Works Division.

ONOR. AUSTIN GATT:  Administratively qed nitkellmu.

ONOR. CHARLES BUHAGIAR:  Aħna bħala periti nafu li jekk inti trid li l-permess ma jinħariġx, ma jinħariġx.  Ikun hemm każi bħal dawn fejn l-applications ma tkunx tridhom jiġu determined għal raġunijiet diversi.  

ONOR. KARMENU VELLA:  Biex ma jħallsux forsi.

ONOR. CHARLES BUHAGIAR:  Għax ikun hemm xi enforcement ...

THE CHAIRMAN:  Il-Ministru għandu xi kummenti x'jagħmel?  Jidher li l-Ministru m'għandux kummenti.  Nistgħu ngħaddu għall-item  l-oħra?  Qed nitkellmu dwar klawsola 1.1(ii) ta' l-NTOM contribution.    

ONOR. KARMENU VELLA:  Mr Chairman, tista' tagħti iktar ħin għat-turiżmu?  

ONOR. FRANCIS ZAMMIT DIMECH:  Din hija meħuda minn kif kienet qabel.

THE CHAIRMAN:  Ngħaddu għal klawsola 1.2(a).  Jew nistgħu nieħdu l-klawsola 1.2 kollha, mill-(a) sad-(d).  

ONOR. KARMENU VELLA: Dan l-istess consortium meta kellu ċens ta' ¥370,000, il-ħlas tiegħu kien, u dan kien diġà aċċetta li jkun ¥120,000 fl-ewwel sena, ¥170,000 fit-tieni sena, ¥270,000 fit-tielet sena, u ¥370,000 fir-raba' sena.  Issa dawn naqsu sew, għax il-¥120,000 fl-ewwel sena niżlet għal ¥45,000, il-¥170,000 fit-tieni sena niżlet għal ¥90,000, il-¥270,000 fit-tielet sena niżlet għan-nofs, jiġifieri ¥135,000, u t-¥370,000 fir-raba' sena niżlet għal ¥180,000 u se jieħu l-ħames sena biex jitla' ¥250,000.  Jiġifieri apparti fil-prezz anke kif għamilna l-considerations għall-ewwel ħames snin, hemm differenza kbira li once li dan kien aċċettahom forsi jista' jispjega l-Ministru x'kienu r-raġunijiet illi tbaxxew.  

ONOR. FRANCIS ZAMMIT DIMECH:  Li bdejna nagħmlu, Mr Chairman, huwa li bdejna nipprovaw nieħdu ħafna minn dak li kien hemm fil-kuntratt qabel b'mod globali bejn iż-żewġ consortia.  Biż-żieda f'dan il-każ li ridna nagħtu rebate iktar slow fil-bidu, għall-fatt illi l-proġett huwa ikbar u għalhekk se jieħu iktar żmien biex jitwettaq.  U allura l-capital outlay li jkollok fl-ewwel sena evidenti li ma jkollox żgur ebda return fuqu.  Il-paraguni kif għamilthom jien huma dawn.  Fl-ewwel sena l-Gvern idaħħal bejn iż-żewġ  consortia total rebates ta' ¥90,000 flok il-¥120,000 li kienu previsti fil-kuntratt qabel.  Però għaliex għandek  a slower start.  Fit-tieni sena l-Gvern idaħħal ¥180,000 li naħseb jipparaguna tajjeb mal-¥170,000 li kienet għat-tieni sena fil-kuntratt oriġinali.  It-tielet sena l-¥270,000 hija identika bejn dan il-kuntratt u l-kuntratt ta' qabel.  Naturalment trid tagħmel dejjem times 2 għax hemm klawsola simili fuq il-consortium l-ieħor.  Fir-raba' sena, li titla' ¥360,000, naturalment ma nistax nipparagunaha mal-kuntratt preċedenti għax il-kuntratt preċedenti kien jagħmel rebates fuq tliet snin u mhux fuq erba' snin, però anke hawn il-loġika kienet illi l-kuntratt preċedenti kien jagħmel rebates fuq tliet snin, għax kellek termination ta' sentejn u allura ried li waqt is-sentejn inizjali tax-xogħlijiet ma joħorġux ħlasijiet kbar u anke fl-ewwel sena ta' operazzjoni.  Allura hawnhekk bl-istess argument ridna li waqt l-ewwel tliet snin tax-xogħlijiet ma joħorġux ħafna flus u anke fl-ewwel sena ta' operazzjoni toħroġ somma ridotta.  Jiġifieri l-paragun il-Gvern għamlu mas-somma komplessiva tar-rebates li kien hemm fil-kuntratt oriġinali. Fit-tielet sena għandek l-istess somma fil-kuntratt oriġinali li għandek fil-kuntratt ta' issa. 

THE CHAIRMAN:  Hawn iżjed kummenti fuq subklawsola 1(2)?  Jidher li m'hawnx iktar kummenti.  Ngħaddu issa għal subklawsola 1(3).  Il-Ministru Zammit Dimech.
  
ONOR. FRANCIS ZAMMIT DIMECH:  Fuq klawsola 1(3) xtaqt nagħmel kumment żgħir. L-ewwelnett, naħseb illi hawn tibdil fil-wording li huwa importanti ħafna.  Apparti tat-ten years u apparti l-15%, f'din il-klawsola hawn miktub hekk:

"... shall be revised upwards after ten years ...".

S'hemmhekk il-kliem huwa l-istess, anke fil-konvenju, però fil-konvenju ta' l-1998 kien hemm miktub hekk:

"... from the day that the above consideration becomes payable and thereafter.".
Ma rridx ngħid illi din kienet intenzjoni tal-Gvern preċedenti, però rrid ngħid illi meta din qrajniha beda jqum id-dubju legali jekk from the day that the above consideration becomes payable. Jekk il-consideration hija s-somma l-kbira, fil-każ ta' qabel ¥370,000, allura s-snin tar-rebates ma tgħoddhomx biex imbagħad tgħodd l-għaxar snin.  It-tenth year hi from the day of the outline permit u allura from year eleven tibda bir-rata miżjuda, jew hija from after the rebates?  Jiġiferi jekk huwa issa, wara erbgħa snin tiġi year fourteen jew year fifteen u biex nassigura li ma jkunx hekk, għidniha after ten years from the issue of the outline development permit, biex żgur ir-rebates ma jiġux ukoll vantaġġ fuq meta mbagħad jibda l-awment, imbagħad naturalment hawn l-awment ta' 15%... (Interruzzjonijiet)  Eżatt, inkella l-għaxar snin jgħaddu wara erbgħa snin. U fil-wording kif kien qabel ma nafx kenitx l-intenzjoni, imma jista' jkun li kien ifisser hekk.

THE CHAIRMAN:  Hawn iżjed kummenti?  Ngħaddu għal item 2.  L-Onor. Vella.

ONOR. KARMENU VELLA:  Fuq item 2 jitneħħew is-sitt penthouses.  

ONOR. CHARLES BUHAGIAR:  Iva, tneħħew minn hemm.  Ressqu emenda...

THE CHAIRMAN:  Naħseb illi kien ikun aħjar kieku tajtu lill-membri l-oħra tal-kumitat għax forsi konna nieħdu vot fuqha.

ONOR. FRANCIS ZAMMIT DIMECH: Rigward il-penthouses, hawnhekk qed nitkellmu dwar permitted uses fit-totalità tal-footprint tal-Port Cottonera.  Ma naħsibx illi f'dan l-istadju wieħed għandu jidħol f'argument ta’ fejn dawn il-units għandhom ikunu.  Jista' jkun hemm argumenti mod u argumenti mod ieħor. Konsistentement, f'dan il-kumitat ma ridniex norbtu jdejn l-Awtorità ta' l-Ippjanar.  U dan mhux hawnhekk qed ngħidu. Dan għidtu ripetutament lill-consortia fid-diskussjonijiet li kelli magħhom, meta kienu qegħdin isiru numru ta' proposti.  Huma jgħidu li jixtiequ li jkollhom id-dritt tal-footprint kollu tagħhom, u billi ma ridniex kompetizzjoni bejn dan il-consortium u l-ieħor, fuq real estate.. aħna pprovajna li l-hotel u l-casino, jkunu kemm jista' jkun l-esklussività tal-Port Cottonera p.l.c. u r-real estate u l-marina jkunu kemm jista' jkun  - u qed ngħid kemm jista' jkun għax hemm xi eċċezzjonijiet żgħar - fid-domain esklussiv tal-consortium fil-konfront tal-Cottonera Waterfront Group p.l.c., fejn xi ħadd beda jitlob dritt li jinpinġi fuq l-esklussività tal-parti l-oħra, u apparti li ridna qbil tal-parti l-oħra, ridna nagħmlu limits stretti ħafna.   

Il-Port Cottonera meta tkellmu magħna fuq dawn ir-residential units forma ta' pent houses imkien ma ħallejna li b'xi mod id-dritt ikun li nagħmluhom bilfors fuq il-palazzi, għax jekk tagħmel hekk u ma joħroġ xi permess, jgħidlek: Mela rrid ir-reċissjoni ta' dik il-parti, jew irrid hekk.  Ħallejniha globali apposta biex jekk ikollhom il-permessi meħtieġa mill-Awtorita' ta' l-Ippjanar - u ma neskludix l-Awtorita' ta' l-Ipjanar tara options oħra... 

ONOR. KARMENU VELLA:   Imma huma m'għandhomx iktar fejn jibnuhom dawn il-penthouses.  

  ONOR. CHARLES BUHAGIAR:   Le, Ministru, aqra ftit klawsola 3.4

"the penthouses referred to in clause 2 above may be constructed above and shall not be constructed within the present volume of the historical buildings ..." 

jiġifieri qiegħda ċara:

"... above the historical buildings se jiġi constructed.  

ONOR. FRANCIS ZAMMIT DIMECH:  Iva, qegħdin naqblu li hemm it-3.4 ukoll, però bl-ebda rabta fuq l-Awtorita' ta' l-Ippjanar. 

ONOR. CHARLES BUHAGIAR:  All right, imma l-argument mhux dak hu.  Mela aħna għandna nġibu l-Awtorità ta' l-Ippjanar biex tiskuża n-nuqqasijiet tagħna?  Aħna għandna ngħidu li tajjeb li għandhom ikunu l-penthouses fuq il-palazzi?  L-argument dak hu, irrispetivament x'taħseb l-Awtorita' ta' l-Ippjanar.  Taħseb li trid, għandna nitħaddu aħna.  Aħna qed ngħidu bħala prinċipju li għandna nippermettu penthouses fuq il-palazzi storiċi ta' pajjiżna liema penthouses jistgħu jinbiegħu. Effettivament, qed tbigħ parti mill-palazz tiegħek bl-arja tiegħu lil terzi, palazz u parti mill-patrimonju?  Dan l-argument, u qed nargumenta li m'għandniex nippermettu li jibnu penthouses fuq il-palazzi, għax kulma tibni fuq palazz u kulma żżid miegħu, tkun qed tnaqqaslu mill-preġju u mhux iżżidlu. M'għandhiex taqsam il-Planning Authority jekk tagħti permess jew le, m'għandniex ninħbew warajha.  Aħna għandu jkollna l-kuraġġ ngħidu li ma rriduhomx hemm u spiċċa, għax ma jidhrilniex li huwa sewwa li jinbnew penthouses fuq il-palazzi, speċjalment jekk il-penthouses se jinbiegħu u allura se tbigħ l-air space tal-palazz. Dan l-argument, irrispettivament mill-Planning Authority.  Aħna jidhrilna li biex dan ma jsirx trid titneħħa dik ir-residential unit li semma' l-kollega tiegħi l-Onor. Vella minn clause 2, u clause 3.4 titneħħa totalment. Issa jekk tridu li nibnu l-penthouses fuq il-palazzi storiċi tagħna għidulna.

THE CHAIRMAN:  L-aħjar li nieħdu item, item.  Qed tagħmlu konnessjoni bejn clause 2 u clause 3.4.  

ONOR. CHARLES BUHAGIAR:   Lanqas hu ma jridhom.  Għalfejn daħħluha?  

THE CHAIRMAN:   Hawn xi kummenti oħrajn?  

ONOR. KARMENU VELLA:   Kif qed nifhem jien, inti ma tarax li jekk dawn is-sitt penthouses ma jkunux fuq il-palazzi, se jkunu x'imkien ieħor għal dan il-consortium.  
 
ONOR. CHARLES BUHAGIAR:  M'għandhomx iktar fejn ipoġġuhom, hemm bilfors iridu jpoġġuhom.  

ONOR. FRANCIS ZAMMIT DIMECH: Wieħed irid jara l-iżvilupp fil-flessibilità tat-totalità tiegħu.  

ONOR. CHARLES BUHAGIAR:   Issa translate in layman language, ħalli nifhmu x'qed tgħid.  

ONOR. KARMENU VELLA:  Jew inkella jekk trid nagħmluha li neskludu l-air space tal-palazzi.  

ONOR. AUSTIN GATT:  Naħseb li qed jgħid il-Ministru huwa li se mai l-emenda tiġi fi clause 3.4 iktar milli fi clause 2.  

ONOR. CHARLES BUHAGIAR:   Onor. Gatt, clause 2 trid tinqata' tal-pent houses.  M'għandniex nippermettu penthouses, u daqshekk.  Fuq dak qed ninsistu.   Jekk hemm bżonn nieħdu vot fuqha.  

ONOR. AUSTIN GATT: Se nagħtik interpretazzjoni legali, iktar milli xi ħaġa oħra.  Clause 2 tippermetti sitt penthouses within the project.  

ONOR. CHARLES BUHAGIAR:   Iva, imma fejn se jsiru?  

ONOR. AUSTIN GATT:   Qed nagħtik interpretazzjoni legali. Clause 3.4 tispeċifika fejn jekk l-oġġezzjoni hija għax qed isiru on historical building, l-emenda tiġi fi clause 3.4 u mhux fi clause 2.  

ONOR. KARMENU VELLA:   Tinqata' clause 3.4 u fi clause 2 ninkludu li excluding the air space of the historical buildings, għax inkella xorta se tibqa' miftuħa li tista' tiġi hemmhekk. Mela titlaq clause 3.4 u fi clause 2 teskludi l-air space tal-historical buildings.  

ONOR. AUSTIN GATT: Interpretazzjoni legali, mhux qed nitkellem fuq prinċipju, naħseb li clause 2 ma torbot bl-ebda mod fejn qed jiġu l-penthouses.  

ONOR. CHARLES BUHAGIAR:   Penthouses fuq ir-roofs isiru, ma jsirux fl-art.  

ONOR. AUSTIN GATT:   Naħseb li hija ovvja li fuq ir-roofs isiru l-penthouses, però l-argument huwa li clause 2 waħedha ma tindikax fejn se jsiru.  Clause 3.4 tindika.  

ONOR. CHARLES BUHAGIAR: Inneħħu l-brackets. Il-kelma penthouses trid titlaq, għax penthouses on the top of something isiru, ma jsirux fl-art.  

ONOR. AUSTIN GATT:   L-argument huwa li clause 2 mhijiex qed tgħidlek on which roof.   	Ċertament m’iniex conversant mal-pjanti, jekk tgħidli li dan huwa l-uniku roof li hemm ...

ONOR. CHARLES BUHAGIAR:   Iva, l-uniku roof li hemm. 

ONOR. AUSTIN GATT:   Jekk huwa l-uniku roof li hemm, allura għandek raġun inti.  

THE CHAIRMAN:   Nixtieq li jsir suġġeriment konkret.  

ONOR. CHARLES BUHAGIAR:   Jekk iridu jħallu residential units up to a limit of six, iħalluha,  imma jneħħu l-penthouses.  

ONOR. KARMENU VELA: Neskludu li dawk ikunu fuq l-air space tal-palazzi.  

ONOR. CHARLES BUHAGIAR:   Le. Inneħħu l-kelma penthouses, għax xorta se tkun possibbli.  Up to a limit of six, not built over the historical buildings, jew xi ħaġa hekk.  Not built on the air space of historical buildings.  

ONOR. KARMENU VELLA:  Fi clause 2, u clause 3.4 titlaq kollha.  

THE CHAIRMAN:   Għandu xi kummenti l-Ministru?

ONOR. FRANCIS ZAMMIT DIMECH:   Jekk se noqogħdu sejrin bl-argument tas-soqfa, hemm il-white building.  

ONOR. KARMENU VELLA: Jew inkella clause 2 tibqa' kif inhi, imma clause 3.4 tiġi tgħid hekk: The penthouses referred to in clause 2 shall not be constructed on  the historical buildings.  

ONOR. AUSTIN GATT:   Għalhekk qed ngħid li l-emenda hemm trid tiġi. 

ONOR. CHARLES BUHAGIAR:   Le, Onor. Vella, il-kelma penthouses trid titlaq.  

ONOR. FRANCIS ZAMMIT DIMECH:  Jekk isiru penthouses fuq il-white building għandek problema wkoll?  

ONOR. CHARLES BUHAIGAR: Il-white building lukanda se ssir. Hekk għedtilna.  

ONOR. FRANCIS ZAMMIT DIMECH:  Forsi jagħmlu sular fuq il-lukanda li huma penthouses.  X'inhi l-problema?  

ONOR. KARMENU VELLA:   Le, tista' titla' fuq il-white building.  

ONOR. FRANCIS ZAMMIT DIMECH: Nerġa' nfakkar, imma din hija kwestjoni li tridu tapprezzaw li tirrifletti d-diskussjonijiet twal u mhux faċli li jkunu saru bejn il-Gvern u l-consortia.   Qed nitkellmu fuq palazzi fl-istat li huma dawk il-palazzi.  

ONOR. CHARLES BUHAGIAR:  M'għandniex nargumentawha din.  Allura għax il-palazzi jkunu mkissrin, ma nieħdux ħsiebhom u naqbdu nwaqqgħuhom u nibnu penthouses?!  

ONOR. FRANCIS ZAMMIT DIMECH:   Anzi!

ONOR. CHARLES BUHAGIAR:   L-argument ma jreġġix, u taf Onor. Zammit Dimech li ma jreġġix.  

THE CHAIRMAN:   Nixtieq nerġa' ngħid, suġġeriment konkret ħalli nimxu.  

ONOR. KARMENU VELLA:   Nixtieq nagħmel mozzjoni li clause 3.4 tiġi taqra hekk: 

"the penthouses referred to in clause 2 shall not be constructed.".

ONOR. FRANCIS ZAMMIT DIMECH:   Mhux qed nistennew li niġu għal clause 3.4?  

THE CHAIRMAN:   Hemm xi suġġeriment jew emendi għal clause 2?  

ONOR. CHARLES BUHAGIAR:   Jiddependi jekk hijiex marbuta ma' clause 3.4.   Jekk mhijiex marbuta, nemendawha. Bilfors hekk irridu naħdmu.  

ONOR. KARMENU VELLA:   Fil-każ nerġgħu niġu lura għal clause 2.  

ONOR. CHARLES BUHAGIAR:  Nistgħu ngħidu li din mhijiex deċiża?  

ONOR. FRANCIS ZAMMIT DIMECH:  Naqbżuha.  

THE CHAIRMAN:  Clause 3.4 hija pending. Niġu għal clause 3.1, hemm kummenti?  (Onor. Membri: No)  Ngħaddu għal clause 3.2.  Hawn kummenti?  (Onor. Membri:  No)  Ngħaddu għal clause 3.3.3.  Hawn kummenti?  (Onor. Membri:  No)  Niġu għal clause 3.4.

ONOR. KARMENU VELLA:   Nagħmlu l-emenda hawnhekk.  

ONOR. AUSTIN GATT: Jekk hija kwestjoni teknika, jien kont qed nissuġġerixi -teknika jiġiferi bħala prinċipju mhux se naqblu aħna - li jekk tridu nieħdu l-vot issa, nieħduh isisa.  Jien qed ngħid bħala teknika piu' che altro.  

ONOR. KARMENU VELLA:   Clause 3.4 taqra hekk:

"the penthouses referred to in clause 2 shall not be constructed above the present volume of the historical buildings.".

THE CHAIRMAN:   Dawk favur?  (Onor. Membri:  Aye)  Dawk kontra?  

ONOR. AUSTIN GATT:   Jista' jerġa' jaqrahilna?  

  THE CHAIRMAN:   Erġa' aqraha qabel il-vot.  

  ONOR. KARMENU VELLA:   Clause 3.4 taqra hekk: 

"the penthouses referred to in clause 2 shall not be constructed above the present volume of the historical buildings.".  

Qed inħallu l-possibilità  li fil-kumpless ikun hemm six penthouses imma qed neskludu l-possibilità li dawk il-penthouses ikunu fuq il-palazzi.  Jekk il-white building li huwa building ġdid fejn joqogħdu penthouses, jew isibu x'imkien ieħor...

THE CHAIRMAN:  Hekk tfisser il-mozzjoni.  Hawn l-emenda formalment.  Dawk favur?  (Onor. Membri: Aye)  Dawk kontra?  (Onor. Membri:  No)

L-emenda ma għaddietx.

ONOR. CHARLES BUHAGIAR:  Mr Chairman, la l-emenda m’għaddietx ifisser li l-Gvern irid li fuq il-palazzi jinbnew il-penthouses u nbiegħuhom lil terzi?  Dan patrimonju proprjetà tal-poplu Malti kollu!

THE CHAIRMAN:  The point has been made.

ONOR. CHARLES BUHAGIAR:  Le, ħalli niftiehmu sewwa x'inkunu qed ngħidu, ħalli wara ma jkunx hemm tgerfix.

THE CHAIRMAN: Fuq subklawsola 4(1) ma jidhirx li hawn kummenti, allura ngħaddu għal subklawsola 4(2).  L-Onor. Buhagiar.

ONOR. CHARLES BUHAGIAR: Iva, mhux l-istima kellu jagħti, imma anke time-frame. Nixtieq infakkar lill-Ministru li kif għedna dalgħodu jrid isir programm ta' xogħol li jinfilsa ruħu mal-programm ta' xogħol tal-consortia.  Meta l-consortia jkunu għaddejjin bil-bini tal-proġetti tagħhom, il-Gvern - jew inkella l-entitajiet u korporazzjonijiet tiegħu - ikun qed jagħmel l-upgrading tas-servizzi infrastrutturali, allura naħseb li huwa importanti li nifhmu li din il-klawsola se ddaħħal lill-Gvern f'ċerti commitments finanzjarji. Jiġifieri l-Gvern for the coming two or three years jekk il-proġett se jsir f'dawn is-sentejn li ġejjin se jkollu commitment finanzjarju li dawn ix-xogħlijiet irid jagħmilhom.

ONOR. FRANCIS ZAMMIT DIMECH:  Naqblu, naturalment fid-dawl li tkellimna qabel li l-wording  tal-klawsola huwa meħud b'mod identiku ma' dak li kellna fil-konvenju preċedenti, u nifhmu li jrid ikun hemm programm ta' xogħlijiet.

THE CHAIRMAN:  Hawn iżjed kummenti? (Onor. Membri: Le) Mela ngħaddu għal subklawsola 4(3).  Jidher li ma hawnx rimarki.  Ngħaddu għal subklawsola 4(4).

ONOR. KARMENU VELLA:  Fil-4.4 insibu li:  

"Port Cottonera shall incur a minimum  expenditure..." 

Hemm xi provvediment, allura x'jiġri jekk dak l-ammont ma jilħquhx?  Hemm xi penali?

ONOR. AUSTIN GATT:  Xoljiment tal-konċessjoni.

ONOR. KARMENU VELLA:  Imma hi mniżżla x'imkien?

ONOR. AUSTIN GATT:  Fil-liġi, għax hi waħda mill-kundizzjonijiet minimi tal-kuntratt.

ONOR. FRANCIS ZAMMIT DIMECH:  Inċidentalment, il-wording tal-4.4 huwa identiku mal-wording tal-konvenju preċedenti, ħlief għaċ-ċifra li hija ¥8 miljun  minflok ¥6 miljun.

ONOR. KARMENU VELLA:  Issa araw kemm għolew l-affarijiet!

ONOR. CHARLES BUHAGIAR:  Ma nafx għax fil-4.5 hemm 36 months, u jidhirli li qabel kienet 24 months.

ONOR. FRANCIS ZAMMIT DIMECH:  Il-proġett huwa ikbar.

  ONOR. CHARLES BUHAGIAR:  Fil-4.6 insibu li:  

"Port Cottonera shall within three months after the approval by the House of Representatives ..."  

Fil-konvenju ta' qabel dik kienet within four days.”.

ONOR. KARMENU VELLA: Qabel konna tlabnihom kollox, imma dawn għadhom ma talbuhom xejn.  

ONOR. FRANCIS ZAMMIT DIMECH: Konna rriferejna għaliha fid-diskussjoni ġenerali.  Iva, issa three months, għax jidhrilna li huwa terminu iktar realistiku.  

ONOR. KARMENU VELLA:  Qabel ma ssir l-applikazzjoni, peress li kienet daħlet il-prassi li nikkonsultaw il-periti u l-media, hemm xi ħaġa li tgħid li l-pjanti jridu jiġu esebiti f'xi kunsilli jew whatever? Qabel hekk kienet.  

ONOR. FRANCIS ZAMMIT DIMECH:  Il-4.7 preċedenti hija differenti għal kollox mill-4.7 attwali. Il-4.7 preċedenti kienet dak il-famuż obbligu li l-Gvern  jinnomina rappreżentant, u nikkwota mill-konvenju:

  "...with full  powers to work on its behalf regard to any matter resulting from this deal and notify the guarantee thereof".  

Biex niftehmu, kellu jkun dan ir-rappreżentant ukoll li jkun in liaison ma' l-Awtorita' ta' l-Ippjanar. Jiġifieri kien hemm din l-implikazzjoni li l-Gvern jinnomina rappreżentant bħala go between għall-Awtorita' ta' l-Ippjanar.  Il-4.7 il-ġdida tneħħi għal kollox dak l-obbligu minn fuq il-Gvern u tispjega li huma l-Port Cottonera Limited li jridu jsegwu l-applikazzjonijiet kollha quddiem l-Awtorita' ta' l-Ippjanar "with the utmost diligence".

ONOR. CHARLES BUHAGIAR: Imma meta għamilt hekk neħħejt anke l-multa li kien hemm, għax jekk ma ssirx din il-ħaġa, kien hemm multa. 

"Failure to abide with the above would incur a penalty of ¥250 per day."

  Dik neħħejtha issa.  

ONOR. AUSTIN GATT:  Hawnhekk kien hemm l-istess problema.  Jien ma nistax nifhem kif stajt tapplika l-penali ta' ¥250 meta m’għandekx terminu.

ONOR. KARMENU VELLA: Għax m'hijiex marbuta mat-terminu, imma marbuta mad-diliġenza ta' meta jagħmlu follow-up.

ONOR. AUSTIN GATT:  Il-problema hi li billi għandek multa per day, dik trid titlaq minn ġurnata, imma peress li fl-istess klawsola m’għandekx il-ġurnata stabilita, minn meta se titlaq dik il-multa?

ONOR. CHARLES BUHAGIAR:  Iva, imma ħalli nerġa' mmur għall-argument li kont qed nagħmel qabel.  X'hemm milli jżomm lill-iżviluppatur li joqgħod ikaxkar saqajh f’din l-istorja kollha?

ONOR. AUSTIN GATT:  Trid  tagħmel żewġ premessi.  Hawnhekk m'hemmx test ta' dekadenza ta' ġurnata, kemm fil-konvenju oriġinali kif ukoll fil-konvenju tal-lum. Mela jekk it-test huwa reasonable less, xi ħadd irid jinterpreta what is reasonable and not reasonable.

ONOR. KARMENU VELLA:  Inti ġieli tagħmel submission ta' pjanti u l-Planning Authority titolbok li fuq dawk il-pjanti trid iktar informazzjoni u tgħidlek li mal-pjanta (a) trid dettal so and so u trid tagħtihulha fi żmien tliet ġimgħat.  Issa jekk il-Planning Authority titlob aktar dettalji, jew titlob xi informazzjoni lill-consortia u din ma tagħtihilhiex fiż-żmien stipulat ...

ONOR. AUSTIN GATT:  Dik hi d-differenza. Kieku kont tiktibha "within the time as stipulated by the Planning Authority".  (Interruzzjonijiet)  Le, "within such rasonable time as may be established by the Planning Authority".  Jekk l-arbitru - ejjew nieħdu każ ta'  l-arbitru - jgħid li l-Planning Authority  iż-żmien li għamlet mhux reasonable, il-multa ma tiskattax.

ONOR. KARMENU VELLA:  Imma għall-inqas għandek xi ħaġa.

ONOR. AUSTIN GATT: Fl-opinjoni tiegħi dik il-multa kienet assolutament  unenforceable. 
 
ONOR. KARMENU VELLA:  Nassumu li dawn ma ridux jgħaġġlu l-permess biex ma jibdewx iħallsu ċ-ċens, u jgħidulek:  Isma' aħna l-permess ma ħarġitulniex il-Planning Authority, imbagħad tmur fuq il-Planning Authority u din tgħidlek li hi tkun bagħtet għall-perit tagħhom u tkun tatu żmien xahar biex jagħtiha dawk il-pjanti, imma ma jkun ħadhom qatt. Mela hemmhekk inti għandek request mill-Planning Authority biex ikompli miexi l-permess fuq il-ħaġa u għandek żmien stipulat mill-Planning Authority li per eżempju talbet f'Ġunju u sa Lulju kellha tirċievi l-pjanti u ma rċevithomx. Mela l-penali tiskatta mid-data tar-request tal-planning authority?  Dan qed ngħidu ħalli ħadd ma jġib l-iskuża li l-Plananing Authority ma tagħtux il-permess, meta forsi tkun negliġenza min-naħa tiegħu u mhux min-naħa tal-Planning Authority.  

ONOR. AUSTIN GATT: Fil-klaż ta' qabel, jekk iż-żmien li kien jagħti l-Planning Authority was considered reasonable kellek l-option tal-penali. Din id-darba m’għandekx l-option tal-penali, però ovvjament għandek l-option tad-dekadenza.  

ONOR. KARMENU VELLA: Nassumu li l-Planning Authority lill-consortia tgħidilha: Illum irċevejt il-pjanti tiegħek u m’għoġbunix. Għada ġibli sett ieħor. Il-consortium jiġi fuq il-Gvern u jgħidlu: Isma', jien dehrli li l-ġurnata li tagħtni l-Planning Authority mhux reasonable. Mela f'dak il-każ ikun il-Gvern  li jiddeċiedi jekk huwiex reasonable jew le.  Jekk il-Planning Authority tgħid li għandhom xahar biex jagħtuha l-pjanti u dawn ma jeħduhomlux xorta, f'dak il-każ il-Gvern ikun jista' jgħidlu li hu kellu xahar.  Fl-idea tiegħi xahar hu reasonable time.  Taf għalfejn?  Għax jekk ma jkun hemm xejn, jista' jkun fl-interess tal-consortia stess li l-permess ma joħroġx.  Jekk jien irrid noqgħod nistenna u ma nħallasx ir-renta biex nara lil min se nsib, u lil min se ndaħħal miegħi u kif se ninnegozjaw parti minn dak li għandi jien, dawn l-affarijiet jiġru li minflok tmur il-Planning Authority biex tgħaġġel, tmur għand il-Planning Authority titlobha tagħtik ċans biex tirbaħ ftit żmien.  

ONOR. AUSTIN GATT:  Il-punt jibqa' l-bażi ta' kollox huwiex reasonable jew le.  Ejjew nassumu li huwa reasonable. Issa jiddeċidiha min jiddeċidiha huwa sekondarju fl-aħħar mill-aħħar, jekk huwiex arbitru jew Gvern mhux daqshekk importanti. L-argument huwa li inti tmur għal sistema ta' penali jekk xi ħadd iddeċieda li kien reasonable, jew inkella tiskattax mill-ewwel il-klawsola  ta' xoljiment.  

ONOR. CHARLES BUHAGIAR: Le, dik iebsa wisq.  

ONOR. AUSTIN GATT:  Dik mil-lat ta' negozjar, issa ejjew naraw mil-lat ta' Gvern.  Mil-lat ta' Gvern jaqbillu jiskatta l-klawsola ta' xoljiment.

ONOR. CHARLES BUHAGIAR:  Ma jaqbillux.

ONOR. AUSTIN GATT:  Stenna ftit, anzi, f'sistema ta' negozjar jaqbillek li tiskattalu li se jwaqqalu l-concession.

ONOR. KARMENU VELLA:   Imma dik imbagħad tkun iebsa ħafna.  

ONOR. CHARLES BUHAGIAR:  Imma ma  tagħmilha qatt inti, għax inkella terġa' tibda mill-bidu.

ONOR. AUSTIN GATT:  Le, ifhimni.  L-argument huwa dan.  Jekk jien qed inbeżżgħu, jista' jgħidli li ¥250 kuljum nista' nħallashom għal xahar mela ma jimportax, u meta għandi l-penali ftakar li  jien ma nistax niskattalu qatt. Sakemm huwa lest li jħallas il-penali ma nistax niskattalu x-xoljiment tal-kuntratt, anke jekk idum sena. Hekk hi drafted.  Bil-penalties twaqqa kull rimedju ieħor. 

ONOR. CHARLES BUHAGIAR:  Imma x'inhu l-iskop ta' dan kollu?  L-iskop huwa li l-proġett jimxi 'l quddiem.  Jiġifieri li ma jkunx hemm min juża xi skuża, xi loophole li hawn fil-kuntratt - aħna għalhekk qed narawh naħseb - biex joqgħod iġebbed u jkaxkar saqajh u ma jasalx biex jibda l-proġett.  Jien naħseb li aħna kollha ma rridux, kemm aħna u kemm in-naħa tal-Gvern.  Aħna rridu li jekk jeżistu dawn il-loopholes nipprovaw ngħalquhom ħalli ma nagħtux ċans lill-consortia jagħmlu dan, u jista' jkun hemm ħafna raġunijiet għalfejn jagħmlu dan. Per eżemepju, jekk il-consortium qed ifittex l-operaturi li konna qed nitkellmu fuqhom dalgħodu u dawn l-operaturi jkun għadu ma sabhomx però tkun għaddiet ir-riżoluzzjoni mill-Parlament, mela huwa suppost li jrid japplika għall-outline planning permit u jekk dan idum biex isib l-operaturi kapaċi joqgħod iġebbed saqajh, imma issa l-Gvern ma jinteressahx jekk isibx l-operaturi jew le. Jiġifieri aħna rridu nieħdu ħsieb dawn iċ-ċirkostanzi kollha u l-kuntratt ma jistax jippermetti li jiġri dan. Aħna rridu li l-proġett, jekk se jsir, għandu jibda.  Issa dan huwa loophole kbir tal-Planning Authority u  jien naħseb li l-Onor. Mugliett jista' jgħid dan id-diskors ukoll.  Il-Planning Authority, meta jkollha bżonn informazzjoni mingħandek, tiktikleb u tgħidlek li trid dik l-informazzjoni within a certain time u ma tagħtihiliex within a certain time. Mhux l-ewwel darba li jiġru dawn l-affarijiet u li l-informazzjoni ma tasalx u teħel. Aħna dan li ma rridux.  Irridu nagħmlu sistema - jew li xxoljilu l-kuntratt, jew li tagħmillu multa - li permezz tagħha nassiguraw ruħna - ngħid nassiguraw irwieħna bħala Gvern - li l-consortium qed jagħmlu li jistgħu biex il-proċess tal-Planning Authority jsegwuh kif suppost u ma jagħmlux xkiel għalxejn b'xejn fil-proċess kollu.  Din l-istorja.  

ONOR. AUSTIN GATT:  Fl-aħħar mill-aħħar, hija  kwestjoni ta' x'sansjonijiet tuża, kif se ġġiegħel lill-konċessjonarju jottempora ruħu.  Issa jekk tużax multa, kif qal l-Onor. Buhagiar, jew tużax is-sistema l-oħra, ftit tagħmel differenza. Tagħmel differenza mhux ma tagħmilx, imma ultimament l-iktar sanzjoni kbira hija li tgħidlu li jekk mhux se jottempora ruħu spiċċat, għax iż-żmien tal-konċessjoni kien reasonable.  
ONOR. CHARLES BUHAGIAR: Kif se jaħdem il-mekkaniżmu tagħha din issa?

ONOR. AUSTIN GATT:  Faċli, tibgħatlu notice.

ONOR. CHARLES BUHAGIAR:  Le, le, kif se jsir il-follow-up biex tkun ċert li dan qiegħed jagħmel dak kollu neċessarju.

ONOR. AUSTIN GATT:  Nifhem li fil-kompetenza tad-director of works għandu dan it-team li qed isegwi.  Ma naħsibx li dan il-kuntratt se jsir wieħed fil-kantuniera u ma jsegwuhx.

ONOR. CHARLES BUHAGIAR:  Jiġifieri se jkun hemm xi ħadd isegwi min-naħa tal-Ministeru jew minn fejn se jkun biex jara li dawn l-affarijiet jiġu segwiti?  F'każ li ma tkunx qed tingħata l-attenzjoni, se tħalli d-dritt li xxolji l-kuntratt, qed nifhem tajjeb?  

ONOR. KARMENU VELLA:  Imma se titniżżel din?

ONOR. AUSTIN GATT:  Diġà mniżżla.  Jekk  ma tottemporax ruħek awtomatikament isir ix-xoljiment. Issa mmorru fuq il-liġi ġenerali.  Waħda mill-kundizzjonijiet hija l-4.7.

ONOR. KARMENU VELLA:  Ippermettili ftit, għax jekk ma tagħmilx il-klawsola li tgħid li jekk inti tintalab informazzjoni, per eżempju, mill-Planning Authority u ma tagħtihiliex, dan jista' jgħidlek li ottempora ruħu għax l-applikazzjoni tefagħha, imma li titfa' l-applikazzjoni biss mhux biżżejjed.  
  
ONOR. AUSTIN GATT:  Hemm l-obbligu fuq il-Port Cottonera. Subklawsola 4.7 tgħid li: 

 "to furnish the Planning Authority with any documents or studies within such reasonable times as may be established.". 

Mela l-Planning Authority tistaqsi lill-Port Cottonera għal traffic impact assessment u għandha xahrejn biex tagħmlu, u jekk dan ma tagħmlux, wara li jgħaddu tliet xhur jew erba' xhur u jkun baqa' ma sarx, il-Gvern jikteb lill-Port Cottonera u jgħidlu:  Isma', dawn tawk xahrejn, aħna jidhrilna li huma reasonable, la ma tajtux qiegħed in vjolazzjoni ta’ subklawsola 4.7. Port Cottonera jikteb lura u jgħidlu li huwa jidhirlu li xaharejn mhuwiex reasonable.  Il-Gvern jirriferi l-kwestjoni lill-arbitrator taħt subklawsola 4.8, l-arbitrator jgħid li huwa reasonable u skont subklawsola 4.7 kiser il-kundizzjonijiet tal-kuntratt u ergo tista' teżerċita x-xoljiment.  

ONOR. KARMENU VELLA:  Qiegħda ftit miftuħa, imma nsomma.  

THE CHAIRMAN:  Hemm kummenti fuq klawsola 4.8? (Onor. Membri: No) Klawsola 5.  Kummenti?   L-Onor. Buhagiar.

ONOR. CHARLES BUHAGIAR: L-uniku kumment fuq klawsola 5 huwa li din tirrigwarda x'jiġri f'każ li l-Port Cottonera jew il-consortium, hu min hu, waqt li qed jagħmel ix-xogħol isib xi traċċi ta' oġġetti jew monumenti li huma ta' importanza arkeoloġika jew  storika, u qed tgħid x'jiġri f'dak il-każ.  Naħseb li din hija klawsola li tirredikola l-famuża klawsola tal-penthouses li permezz tagħha qiegħed jinbiegħ il-patrimonju storiku ta' pajjiżna.

THE CHAIRMAN:  Il-Ministru.

ONOR. FRANCIS ZAMMIT DIMECH:  Bir-rispett kollu, naħseb li l-iskop huwa daqsxejn differenti.  L-ewwelnett, klawsola 5 hija identika għall-klawsola 5 li kien hemm.

ONOR. CHARLES BUHAGIAR:  X'għandu x'jaqsam? Aħna ma konniex se nbiegħu l-airspace tal-palazzi!  

ONOR. FRANCIS ZAMMIT DIMECH:  Aħna qed nitkellmu dwar "trace of objects or monuments of local antiquarian or archaeological importance" waqt l-iskavi.

ONOR. CHARLES BUHAGIAR:  Jiena naf x'qed tgħid, imma jiena għidt li l-ewwel qed nagħtu ħafna importanza jekk insibux xi trace ta' pottery, xi ħaġa li għandna nagħmluha, imma li nbiegħu l-airspace tal-palazzi ma jimportax, għax dak m'għandux importanza wkoll!  M'hemmx konsistenza f'dan li qed ngħidu hawnhekk.

THE CHAIRMAN:  Billi l-Onor. Buhagiar qed jagħmel kumment politiku, qed nifhem li klawsola 5 m'hemmx oġġezzjoni dwarha.  Ladarba ma jidhirx li hawn kummenti dwar klawsola 6 u klawsola 7, ngħaddu għal klawsola 8.

ONOR. KARMENU VELLA:  Jekk qed insemmu li l-Port Cottonera Ltd. għandu jinxurja - u bir-raġun kollu għandu jagħmel hekk - forsi ta' min isemmi l-ammont li għandu jinxurja, għaliex jekk palazz għall-Gvern jiswa ¥300,000 u dan jinxurjah għal ¥100,000 ...  Jiena naħseb li għandu jkun hemm xi ħadd li jirregola kemm għandha tkun l-insurance u jara li tkun adegwata, speċjalment  fuq bini storiku. Dan jista' jiġi jgħidlek li tali bini jkun inxurjah, u veru jkun inxurjah imma jkun għamel under insurance u jekk jinqala' xi ħaġa l-Gvern ma jkunx covered biżżejjed.

ONOR. JESMOND MUGLIETT: Hija l-prattika - u l-Onor. Vella huwa perit bħali - li meta wieħed ikun qed jinxurja, dejjem tintalab stima ta' perit u l-bażi ta' dik l-insurance hija fuq stima ta' perit aċċettat. Jiġifieri naħseb li l-current  replacement value se tkun stabbilita professjonalment b'dan il-mod.

THE CHAIRMAN:  Imma trid tkun aċċettabbli għall-Gvern ukoll.

ONOR. KARMENU VELLA: L-Onor. Mugliett jaf daqsi li meta jiġi klijent - u dan fuq kollox, mhux biss fuq insurance - il-perit jistaqsih għalfejn iridha, jekk hux għad-denunzja, għat-taxxa, jew biex ibiegħa.

ONOR. CHARLES BUHAGIAR:  U jiddependi għalfejn tagħmilha l-istima.

ONOR. FRANCIS ZAMMIT DIMECH:  Il-wording hawnhekk huwa identiku għal dak li kien hemm qabel.

ONOR. KARMENU VELLA:  Imma jien qed ngħid dan biex intejbuh, ħalli l-Gvern ikun safeguarded li l-ammont li qed jiġi nxurjat ikun ....  Naf li x'imkien aktar tard hemm il-kelma "adequately insured" imma ....

ONOR.  FRANCIS ZAMMIT DIMECH:  F’subklawsola 8.4 qed ngħidu li l-Gvern għandu d-dritt ...

ONOR. KARMENU VELLA:  Jiena naħseb li qiegħda f’subklawsola 8.3 imma ma nafx kemm aħna kuntenti.
ONOR.  FRANCIS ZAMMIT DIMECH: Dik imbagħad taraha mal-klawosola 8.4.

THE CHAIRMAN: Hawn aktar rimarki?  (Onor. Membri: No)  Hawn rimarki għal-klawsola 9?  (Onor. Membri: No)  La m'hawnx rimarki għal klawsola 9 ngħaddu għall-klawsola 10.

ONOR.  KARMENU VELLA:  Aħna qabel konna qegħdin ngħidu li sakemm jitlesta l-proġett ma kienx se jingħata permess li jkun hemm transfer ta' shares ħlief bejniehom, imma mbagħad semmejna wkoll li dawn jistgħu jagħmlu subsidiaries tagħhom u jgħaddu x-shares jew il-proprjetà lis-subsidiary.    Jiena naħseb li din hija tieqa miftuħa, għax jekk jiena ma nistax ngħaddi x-shares lit-tali qabel ma jitlesta l-proġett, kull m'għandi nagħmel huwa li nagħmel subsidiary tiegħi ma' dan it-tali, fejn jiena nieħu ammont u nkun nista' nittrasferilu x-shares  jew il-proprjetà b'dak il-mod.  Forsi fejn fit-10.1 (b) ....

ONOR.  FRANCIS ZAMMIT DIMECH: Naturalment, hawnhekk hawn differenza ta' prinċipju.  Fuq din tkellimna qabel fit-tul, imma għalija li tagħmel il-projbizzjoni li ma jistgħux jittrasferixxu lil partijiet oħra qabel ma jitlesta x-xogħol, f'dan il-każ hija kontraproduċenti.  Diversi drabi, l-Onor. Vella stess qal li jekk se jkun hemm operator ta' hotel, iridu mill-ewwel.  Il-konċett li jinħolqu subsidiary companies li jkollhom sa 40% anzi huwa biex ninkoraġġixxu lil min ikun se jinvesti magħhom jagħmilha b'mod miftuħ u dikjarat, biex ikollok flow  ta' investiment akbar b'operators u players oħra.  Inkella altrimenti s-soluzzjoni tkun dik li sfortunatament tiġri ħafna drabi li joqogħdu jagħmlu share transfers bil-quddiem u joqogħdu jagħmlu data wara, jew jagħmluha mill-ewwel bil-quddiem miktuba bid-data li jidhrilhom li hija tajba.  Jiġifieri  hekk naħseb li almenu l-affarijiet huma aktar ċari.
  
ONOR. AUSTIN GATT:  Però hemm problema oħra.  Irridu nagħmluha ċara li s-subsidiary companies jistgħu jittrasferixxu sa 40% biss, u mhux kollox.  Jiġifieri l-Port Cottonera Ltd. fis-subsidiary trid iżżomm 60%.  Jiġifieri din ma tistax tittrasferixxi lanqas l-interess kollu, imma  to complete and manage  sa specific part, taqbad il-casino u tgħid li sabet operator  u tista' tagħtih sa 40% up front  biex hu jkun jista' jinvesti magħha fuq il-casino, però  fir-realtà rridu naraw x'ifisser li jkun hemm share transfers.  Hawnhekk m'aħniex nitkellmu fuq xi ħaġa li hemm xi sistema biex tiċċekkjahom.  Fir-realtà, share transfer issir taf bih jekk jiġi reġistrat, però share transfer li jsir ... Jekk jiena qiegħed fil-Port Cottonera Ltd u għandi x-shares tiegħi u nagħmel share transfer ma' l-Onor. Vella, dan huwa legali u m'għandix bżonn nirreġistrah. For all intents and purposes huwa l-Onor. Vella li huwa x-shareholder. Dan, il-kumpannija per se ma tafux, però għall-konsegwenzi kollha jekk jiena mmur nirreġistrah bħala t-transferer, l-Onor. Vella f'daqqa waħda jiġi responsabbli.  Jiġifieri din li nżommu lil xi ħadd milli jittrasferixxi x-shares nifhimha u naqbel magħha,  però m'hemm l-ebda foolproof system kif inti tista' tiċċekkja jekk fil-verità sarux share transfers jew le.

ONOR. KARMENU VELLA: Kif jaf l-Onor. Gatt, l-idea dejjem kienet biex ma jkunx hemm spekulazzjoni.  Mhux jiena ħadt il-proġett mingħand il-Gvern b'¥100 biex l-għada nbiegħu lil xi ħaddieħor b'¥120.  Allura anke hawnhekk, aktar mill-ammont ta' shares li nista' nbiegħ, aktar hemm biża' ta' b'kemm qed inbiegħhom, għax jekk irrid nagħti 20% jew 40% mill-proġett, li jweġġagħlek rasek m'huwiex jekk għaddejtx 20% jew 40% imma  l-ammont li għaddejt bih.  Għax jiena nista' ngħaddi 20% u niġbor tiegħu daqs l-80% li baqagħli jien.  Issa, li qed jgħid il-Ministru Gatt jagħmel sens ukoll, fis-sens li inti kważi ma tistax tikkontrolla t-transfer of shares imma almenu tista' tieħu l-prekawzjonijiet u lil dak li jkun tgħidlu:  "Isma', din tagħmilhiex." Issa tista' tkun taf u tista' ma tkunx taf, imma għall-inqas qed tgħidlu biex ma jagħmilhiex.  Meta inti qed tagħtih din it-tieqa daqshekk kbira, qed tgħidlu li jista' jittrasferixxi sa 40% u  hemmhekk m'inti qed tillimita xejn, għax jekk jien għandi proġett ta' ¥100, nista' ngħaddi 20% minnu lil xi ħadd ieħor u nitolbu ¥100 xorta, jekk jaċċetta.  Allura jien on paper se nidher li ttrasferejtlu 20% u qiegħed skond il-liġi, imma m'għandi mkien li juri li nnegozjajtu dak.  Fil-fatt, ta' dawk it-20% inkun daħħalt daqskemm ħriġt u nġib ix-share tiegħi b'xejn, u jibda jkun hemm dan il-ħafna taħwid.  Jien qed ngħid li jekk ma tistax tikkontrolla, għallinqas tgħidlu:  Din tagħmilhiex.  

ONOR. AUSTIN GATT:  Jekk ir-realtà hi li ma tistax tikkontrolla, mhux aħjar l-affarijiet ikunu up front milli moħbijin?  Jien fl-aħħar mill-aħħar ngħid li jekk il-Port Cottonera Ltd issa jsibu lil xi ħadd u jkunu jridu jdaħħluh, nippreferi nkun naf min hu milli jżommuhuli wara u jiġu jgħiduli tliet snin oħra, meta jlestu l-proġett.

ONOR. KARMENU VELLA:  Apparti lil min daħħal, jekk lill-consortium tajtu post b'ċens ta' ¥250,000 u dan jgħaddi 40% tax-shares lil xi ħadd u jitolbu jħallas l-istess ammont daqskemm il-consortium ikun qed iħallas lill-Gvern, s'hemmhekk fiha u ma fihiex, imma dan jista’ jispekola u ta' dawk il-40% li jkun għaddielu l-consortium idaħħal ¥100 mingħandu u jgħaddi ¥10 lill-Gvern.  Minn x'imkien trid tagħlaq.  Għallinqas tipprova.

ONOR. AUSTIN GATT:  Ejja ngħidu li tagħmillu prohibition totali li jgħaddi x-shares.  Wieħed mill-metodi li nista' nuża hu li mmur insib kumpannija minn barra, nissellef taparsi ¥100,000 li jiġu ekwivalenti għal nofs il-proġett, bħala garanzija nagħtih ix-shares li għandi, ma nħallsux, u jeħodli x-shares.  Kif nista' nżommu?  Tant hemm metodi kif tista' ddur magħha din il-biċċa xogħol li jien ngħid li given li m'għandniex metodu kif nikkontrollaw, kważi, kważi aħjar joħorġu in the open!  Veru li hemm l-element ta' spekulazzjoni, però qabel ma nsibu metodu - u ma naħsibx li jeżisti dan il-metodu - kif tiżgura li min se jidħol fil-bidu se jibqa' hemmhekk, almenu ħallilu element li jista' jittrasferixxi.  Issa l-intenzjoni hawnhekk hija ovvja, li billi l-proġett tbiddel fin-natura tiegħu għax daħlu hotels, casinos, u dawn l-affarijiet l-oħra, kif għidt ġustament int, aħjar ikollna hotel operator ta' repute li jidħol from day zero biex jippjana l-hotel. Aħjar ikollna casino operator of repute from day zero biex jidħol hemmhekk u jekk jinvesti magħhom fl-apert naħseb li jkun aħjar milli wieħed jagħmel kollox minn wara.

ONOR. CHARLES BUHAGIAR:  Mr Chairman, nixtieq nistaqsi xi ħaġa lill-Ministru.  Paragrafu (c) ta' din il-klawsola jgħid:  "Government may give its consent to Port Cottonera to transfer completed single units."  Meta qed jgħid "units" qed jirreferi għal "residential units" jew jista' jkun il-hotel?

ONOR. FRANCIS ZAMMIT DIMECH:  Kemm residential u kemm commercial.

ONOR. CHARLES BUHAGIAR:  Jiġifieri jista' jittrasferixxi l-hotel?
ONOR. FRANCIS ZAMMIT DIMECH:  Jista' jittrasferixxi l-hotel.

ONOR. CHARLES BUHAGIAR:  Allura m'għandna l-ebda garanzija li mhux se jsir dan li qed jgħid l-Onor. Vella.

ONOR. AUSTIN GATT:  Mela dan se jispiċċa qabel tliet snin?

ONOR. FRANCIS ZAMMIT DIMECH:  Hawn il-kondizzjoni hija "completed", l-oħra hija biex jidħol waqt ...

ONOR. AUSTIN GATT:  Trid torbot kollox ma' kollox.  Huma għandhom tliet snin biex jispiċċaw il-proġett.  Wara li jispiċċawh jistgħu jgħaddu lil min iridu. 

ONOR. CHARLES BUHAGIAR:  Għall-argument, suppost li l-lukanda jispiċċawha wara sena, wara sena jista' jbigħha l-lukanda?

ONOR. AUSTIN GATT:  Bil-permess tal-Gvern iva.  Almenu hekk ninterpretaha jien.

ONOR. FRANCIS ZAMMIT DIMECH:  X'hemm ħażin?

ONOR. CARMELO MIFSUD BONNICI:  Il-Gvern hawnhekk qiegħed jirriżerva d-dritt għalih billi jgħid "may give" mhux "shall give".  Qiegħda diskrezzjonarja għall-Gvern.

ONOR. CHARLES BUHAGIAR:  L-Onor. Vella, il-Ministru Gatt u jien konna qed nitkellmu fuq share transfer, imbagħad qed ninnotaw li l-consortium jista' prattikament ibigħ kollox wara li jlesti.

ONOR. AUSTIN GATT:  Ejja ngħidu għall-grazzja ta' l-argument illi flok fi tliet snin ilestuh f'sentejn.  Hemm xi ħaġa ħażina għax jibdew ibigħuh qabel, jekk jistgħu jbigħu meta jlestu?

ONOR. CHARLES BUHAGIAR:  Issa vera tliftuni!  Allura l-consortium  x'inhu eżattament?  Huwa żviluppatur?

ONOR. AUSTIN GATT:  Taħt il-konvenju preċedenti kien hemm id-dritt li meta jlestu jistgħu jbigħu?

ONOR. KARMENU VELLA:  Taħt il-konvenju u taħt il-proġett ta' qabel, il-Gvern kien irid ikun ċert li min se jidħol fil-proġett se jibqa' jopera l-proġett hu.  Forsi tgħidli:  Ma jbigħx?  Għallinqas l-intenzjoni oriġinali tkun li dan ġej biex jibni u jibqa' jopera, mentri hawnhekk, jekk aħna qed nitkellmu fuq kuntratturi u periti biss, hija ovvja x'inhi r-raġuni behind it. Dan se jieħu s-site, jibniha, u jbigħha l-għada.  Jekk din mhix spekulazzjoni, ma nafx x'inhi!  Mentri qabel kienet qed issir enfasi sħiħa li min dieħel għal dan il-proġett irid ikollu l-operatur miegħu.   Għax jekk se jiġi operatur mill-bidu, l-operatur mhux ġej biex jinvesti u jbigħ, għax l-interess tiegħu hu li għandu xi ħaġa u qed ikompli joperaha hu.  Is-set-up tal-consortia, mhux f'dan il-każ, għax f'dan il-każ l-operatur qiegħed hemm, imma anke lil dan irriduċejnieh li jibni u jbigħ, għax l-operatur li għandu miegħu huwa expert tal-marinas u se nġiegħluh jibni l-hotels.  Mela wieħed biex jibni u jbigħ, għax ma jafx jopera l-hotels, u l-ieħor li ħa l-marina la għandu expertise fuq marina u lanqas għandu expertise fuq hotels, allura se jixtri, jibni u jbigħ.  Jekk mhux każ ta' spekulazzjoni ...

ONOR. AUSTIN GATT:  Jekk tippermettuli mument, jekk taraw il-konvenju li sar mill-amministrazzjoni preċedenti, f’subklawsola 10.1 jispeċifika ċar u tond illi on the completion of the project jista' jinbiegħ kollox.  Jiġifieri waqt li setgħu kienu l-intenzjonijiet kollha li qed isemmi l-Onor. Vella, kif ġiet miktuba subklawsola 10.1 tgħid li ladarba l-proġett jispiċċa - u kellu jispiċċa fi żmien 24 xahar - kull shareholder li hemm hemm ġew seta' jbigħ kif irid u kif jogħġbu.

ONOR. KARMENU VELLA:  Sewwa, però l-likelihood hija ħafna inqas.

ONOR. AUSTIN GATT:   U jien ngħidlek li l-likelihood għal dan il-proġett huwa l-istess.

ONOR. KARMENU VELLA:  Le, ħalli ngħidlek għalfejn.  Ejja ngħidu li -Abonmarche Investments Inc. għandhom marinas l-Eġittu jew x'imkien ieħor.  Mela dan dieħel hawn Malta biex jibni l-marina hu.  Mela dan għandu xi interess ibigħ lil xi kompetitur tiegħu, ibigħ marina biex tikkompeti miegħu fil-Mediterran?

ONOR. AUSTIN GATT:  Ippermettili.  Abonmarche Investments Inc. għadhom shareholders, mela għad baqgħalhom l-istess interess.

ONOR. CHARLES BUHAGIAR:  Mhux qed jagħmlu l-marina issa?

ONOR. AUSTIN GATT:  Imma l-interess tagħhom l-istess qiegħed.

ONOR. CHARLES BUHAGIAR:  Le, m'għandhomx interess fil-marina.

ONOR. KARMENU VELLA:  Dik hi d-differenza.  Għalhekk aħna konna nesiġu li jrid ikun hemm l-operatur, għax inti jekk ...

ONOR. AUSTIN GATT:  Spjegali legalment x'inhi d-differenza bejn klawsola 10.1 tal-lum u klawsola 10.1 ta' qabel.

ONOR. KARMENU VELLA:  Klawsola 10.1 tal-lum qed tiftaħ mare magnum  li kull min ġej, dawn il-ħames kuntratturi u tliet periti, u l-oħrajn, mhux veru ġew jieħdu l-proġett biex imexxuh. Dawn se jagħmlu spekulazzjoni minn fuq il-Gvern.

ONOR. AUSTIN GATT:  Din żgur ma toħroġx minn klawsola 10.1.

ONOR. KARMENU VELLA:  Din toħroġ minn subklawsola 10.1 (b).

  ONOR. AUSTIN GATT:  L-unika differenza li hemm bejn klawsola 10.1 ta' l-amministrazzjoni preċedenti u tal-lum, hija li fil-perjodu tal-kostruzzjoni qabel ma setgħet tiġi trasferita l-ebda share - qbilna li m'hemm ebda metodu li hemm kontroll - u llum jista' jiġi trasferit 40%, però mal-completion tal-proġett, taħt iż-żewġ sistemi.

ONOR. KARMENU VELLA:  Toħroġ anke mis-set-up tal-consortia, għax per eżempju, jien għandi biċċa art li nixtieq niżviluppaha f'showroom tal-karozzi, u ġie jkellimni dan li jimporta l-karozzi,  Impala.   Jien naf li jekk se jeħodha hu, dan se jibniha u jmexxiha hu, allura m'għandu l-ebda interess li wara li jixtri x-showroom mingħandi u jibniha jdaħħal aġent ta' karozza oħra li mhuwiex Impala. Dan irid ikun miġnun biex jidħol għaliha u mbagħad ibigħha lill- kompetitur tiegħu, imma jekk minflok Impala li jbigħ il-karozzi jiġi Ċikku l-kuntrattur, inutli ngħidlu li se jieħu din l-art biex joperaha bħala showroom tal-karozzi, għax naf li dan se jispekola minn fuq dahri, għax naf li hu ma jifhimx fil-karozzi.  L-istess hawn, aħna konna qed nesiġu li jekk se jkun hemm marina, mal-consortium li jieħu l-marina jrid ikun hemm operatur tal-marina, appuntu biex ma jiġrix dak li qed nibżgħu minnu aħna.  Kulħadd jibża' minnu dan, għax kulħadd jiddejjaq ...

ONOR. AUSTIN GATT:  Nistgħu faċilment nagħmlu argument ieħor.  L-operatur tal-marina x'interess għandu li jqabbad marina Malta jekk qed jopera marina in kompetizzjoni ma' Malta fil-viċin?  
  
ONOR. KARMENU VELLA:  Biex jespandi l-operazzjoni tiegħu.


ONOR. AUSTIN GATT:  Jew l-interess tiegħu huwa li jqabbad il-marina u mbagħad jagħmel il-flus billi jdaħħal operatur ieħor?  

ONOR. CHARLES BUHAGIAR:  Dalgħodu l-Ministru stess għadu kif qal li qed ifittxu l-operators.

ONOR. AUSTIN GATT:  Dawn l-argumenti kollha jistgħu jsiru, imma l-punt m'huwiex dan.  Il-punt huwa li kif kienet subklawsola 10.1 u kif inhi llum, wara li jispiċċa l-proġett, fiż-żewġ każijiet jistgħu jiġu trasferiti x-shares.

ONOR. KARMENU VELLA:  Le, hemm differenza.  Apparti s-set-up tal-consortia, bejn kif kien is-set-up qabel u kif inhu issa, iktar hemm iċ-ċans li din il-possibbiltà tiġri, però anke subklawsola 10.1 ta' qabel, ma kienet tagħti l-ebda ċans li jsir trasferiment qabel ma jkun lest.  Iissa permezz ta' paragrafu (b) ta' subklawsola 10.1, dan jista' jseħħ anke qabel ma jkun lest.

ONOR. AUSTIN GATT:  Ejja naqblu fuq il-fatti ta’ subklawsola 10.1.  

ONOR. CHARLES BUHAGIAR:   Araha sewwa subklawsola 10.1 tal-kuntratt ta' qabel.  Din tgħid hekk:

"The Grantee shall not transfer, grant on lease or otherwise dispose of the emphyteutical land or part thereof, including its right in relation to the quays as described in clause two subclause three above before the completion of the project ..."

- s'hemmhekk qbilna għax l-istess fiż-żewġ każi -
"... nor shall the individual shareholders constituting the Grantee transfer any of their holdings or shares before the whole project is completed provided that the shareholders constituting the Grantee may transfer shares between themselves as long as a minimum of forty per cent (40%) of the equity of the Grantee is held by non Maltese."

"Between themselves" u tieqaf hemm.  Jiġifieri ma nafx minn fejn ġibtha ...

ONOR. AUSTIN GATT:  Jekk tippermettuli minuta, ara naqblux fuq il-fatti.

ONOR. CHARLES BUHAGIAR:  Il-fatti huma dawn.

ONOR. AUSTIN GATT:  Iva ħalli nagħmel statement jien!

THE CHAIRMAN:  Ħalli nisimgħu lill-Ministru Gatt.  

ONOR. AUSTIN GATT:  Iż-żewġ konvenji qed jgħidu li ladarba jiġi mitmum il-proġett tistgħu tittrasferixxu lil min tridu.  It-tnejn qed jgħiduha.  Naqblu?

ONOR. CHARLES BUHAGIAR:  Le.

ONOR. AUSTIN GATT:  Ħalli nerġa' naqra subklawsola 10.1 kif kienet. Din tgħid hekk:

"The Grantee  shall not transfer, grant on lease or otherwise dispose of the emphyteutical land or part thereof, including its right in relation to the quays as described in clause two subclause three above before the completion of the project ..."

Mela qabel il-completion of the project jistgħu jittrasferuh, jew jittrasferixxu wara li jispiċċa l-proġett?

ONOR. KARMENU VELLA:  Le, sewwa.
ONOR. AUSTIN GATT:  Mela skond iż-żewġ kuntratti, wara li jispiċċa l-proġett jistgħu jittrasferixxu.  Id-differenza bejn il-konvenju ta' qabel u dak li qed isir issa hija li fil-perjodu sakemm jispiċċa l-proġett daħlu żewġ kondizzjonijiet ġodda.  Skond paragrafu (b) jistgħu jittrasferixxu 40% ta' partijiet speċifiċi lil subsidiary companies tagħhom u skond paragrafu (c) jekk qabel ma jispiċċa l-proġett ikun hemm completed unit, jista' jiġi trasferit, ovvjament dejjem bil-kunsens tal-Gvern.  Dawn huma l-fatti.

ONOR. CHARLES BUHAGIAR:  Iva, naqblu fuq il-fatti li qed tgħid inti, però l-punt huwa dan.

ONOR. CARMELO MIFSUD BONNICI:  Kif kien qabel, bis-subklawsola 10.1 jistgħu jbigħu mingħajr il-permess tal-Gvern.  Kien hemm libertà assoluta.

ONOR. AUSTIN GATT:  Le, le. Wara li jitlesta l-proġett lanqas illum m'għandhom bżonn il-permess tal-Gvern.

ONOR. CHARLES BUHAGIAR:  Nerġa' nagħmel il-punt li għamel l-Onor. Vella, li aħna għandna l-consortium Cottonera Waterfront Group magħmul minn ħames kuntratturi u żewġ periti.  Dawn f'idejhom għandhom marina, pied-à-terre u affarijiet oħrajn.  Għandna mbagħad consortium ieħor li għandhom casino u hotel, u t-tnejn li huma m'għandhomx esperjenza fir-running ta' dawn il-facilities,  la f'tal-hotel, la f'tal-casino, la f'tal-marina u f'xejn.  So definitely,  li se jiġri huwa li dawn se jdaħħlu l-operaturi.  Mela jekk b'dan l-agreement li se ngħaddu mill-Parlament, l-onus tar-responsabbiltà biex jesegwixxu l-proġett se nwaddbuh fuqhom - u nafu li dawn m'humiex kapaċi jmexxu għax m'għandhomx esperjenza - nafu li malli nagħmlu hekk, dawn kif ilestu se jerġgħu jittrasferixxu.  Għalhekk biss ħaduh dawn.  Jiġifieri dan il-proġett huwa wieħed purament ta' spekulazzjoni. Jien mhux qed ngħid għall-110 appartament li se jitilgħu, għax dawn żgur mhux se jżommuhom għalihom kollha.

ONOR. KARMENU VELLA:  Issa biex jgħaddih hu lill-operatur, ngħaddih jien u nneħħi l-middle man min-nofs, imma  l-argument hu min huma x-shareholders.  (Interruzzjonijiet)  Le, ma kontx se niżviluppah.  Jien ma rridx li jagħmlu spekulazzjoni minn fuqi.  Ma rridx li xi ħadd jieħu art mingħandi b'¥1,000 u mbagħad jagħtiha lil ħaddieħor bi ¥3,000.  Issa bis-set-up kif inhu, dik hi l-intenzjoni.  Il-marina se joqgħod joperaha Ċikku Tanti?  Min se joperahom?

ONOR. JESMOND MUGLIETT:  Hija opinjoni suġġettiva tagħkom, għax hemm min għandu involvimenti anke f'hotels.

ONOR. CHARLES BUHAGIAR:  Fil-marinas?

ONOR. JESMOND MUGLIETT:  Fil-hotels qed ngħid.

ONOR. CHARLES BUHAGIAR:  Imma dawn marina se jagħmlu u mhux hotel!  Dik hi l-problema.

THE CHAIRMAN:  Jekk jista' jkun ma nagħmlux cross debates.

ONOR. KARMENU VELLA:  Dik hi l-problema, għax l-experts tal-marina se jagħmlu l-hotel u l-experts tal-hotel se jibnu l-marina.

ONOR. CHARLES BUHAGIAR:  Dan hu l-argument kollu!

ONOR. KARMENU VELLA:  Jiġifieri finalment - u ż-żmien għad jagħtina l-parir - din se ssir spekulazzjoni, għax issa kulħadd jinduna li dawn ħadu tant, u għalkemm qed ngħidu li l-proġett mhuwiex viable, dment li jispekolaw għalihom se jkun worth it.

ONOR. CHARLES BUHAGIAR:  Speċjalment bir-rata li ħaduh!

ONOR. KARMENU VELLA:  Għalhekk huwa importanti li l-Gvern l-ieħor kien qed jesiġi li biex jagħti l-proġett irid jagħtih lil min se joperah, għax jekk ġie operatur tal-marina, jien naf li dak mhux se jbigħ lil marina oħra, għax mhux fl-interess tiegħu li jbigħ lil kompetitur tiegħu, imma jekk se nagħti lill-kuntrattur biss, naf li se jieħdu biex jispekola - insa jekk hux kapaċi jew le – għax naf li mhux ġej hu biex joperaha dik.

ONOR. AUSTIN GATT:  Il-premessa kollha fuqiex qed jinbena l-argument hija illi jekk iġġib operatur ta' marina m'huwiex fl-interess tiegħu li jbigħ.  Din hija l-premessa.  Issa jien ngħid li dik il-premessa tista' tiġi challenged faċilment għax hu jagħmel x'jaqbillu jekk għandu dritt ibigħ.  Din hi l-verità.  Jekk irrid inżommu, nagħmillu kondizzjoni li ma jbigħ 
qatt.  

ONOR. CHARLES BUHAGIAR:  U ejja.  Mhux qed nirraġunaw!

ONOR. AUSTIN GATT:  X'jiġifieri "u ejja!"? Mela operatur kummerċjali qiegħed hemmhekk għal xi ħaġa ħlief il-flus?!

ONOR. KARMENU VELLA:  Erbat ijiem oħra we'll get older and we'll get wiser, imma mbagħad ikun too late!

ONOR. CHARLES BUHAGIAR:  Il-proġett dejjem isir, imma mbagħad mhux dak trid tara inti.  Inti trid tippermetti l-ispekulazzjoni meta taf żgur li se jkun hemm spekulazzjoni!  Ladarba m'għandekx l-operaturi fil-consortium, mhux bilfors se jispekolawh dan il-proġett?!  Hemm bżonn tkun tifhem ħafna f'dawn l-affarijiet biex tinduna?  Kif kien qed jiġi promoted qabel il-proġett, għall-inqas fejn fil-consortium kellek l-operatur, iċ-ċansijiet li ssir spekulazzjoni kienu inqas, bħalma qal il-kollega tiegħi.

ONOR. KARMENU VELLA:  Issa aħna konna kważi ċerti li dan ma jistax isir u għalaqnilhom, u intom qiskom tafu li dan bilfors irid isir u ftaħtulhom.  Bħalma talbukom il-casino, bħalma talbukom il-hotel u bħalma talbukom ir-residential units, jiena ċert li din mhux intom tajtuhielhom imma talbuhielkom huma.  Allura ħadd ma jaqra x'qed jitolbu between the lines u għalfejn qed jitolbuh?

THE CHAIRMAN: Hawn iżjed kummenti?  L-Onor. Mifsud Bonnici.

ONOR. CARMELO MIFSUD BONNICI:  Kif kienet magħmula qabel klawsola 10.1, hija illużjoni li wieħed jaħseb li ma setgħux jagħmlu spekulazzjoni għax, per eżempju, operator's agreement jew management agreement seta' jsir.  Jiġifieri għalkemm hawnhekk qed jingħad:

''.. the Grantee shall not transfer, grant or lease or otherwise dispose of the Emphyteutical ...'',

kieku dawn daħlu f'operator's agreement jew management agreement ma' ħadd ieħor kienu jkunu jistgħu jagħmluha.  Ma kien hemm xejn x'iżommhom.  Apparti wkoll li dawn setgħu jagħmlu konvenju u jgħidu li t-titlu tal-proprjetà jiskatta kif jagħlaq iż-żmien.  Jiġifieri min irid jispekola se jsib mod kif jispekola,  imma intom qegħdin titilqu bil-premessa li min se jidħol għal dan ix-xogħol se jidħol bħala spekulatur.  

ONOR. KARMENU VELLA: Bilfors, dik hi d-differenza. (Interruzzjonijiet)

ONOR. CHARLES BUHAGIAR:  Jekk ma jafx jirrannja l-marina ....

ONOR. CARMELO MIFSUD BONNICI: Trid tagħti ċans lil xi ħadd Malti jipprova wkoll.

ONOR. KARMENU VELLA: Id-differenza hi li fil-każ ta' wieħed jista' jagħmilha.  Jekk ġie wieħed espert tal-marinas li għandu l-marinas u jrid jespandi fil-marinas, jista' jagħmilha kif qed tgħid inti, imma l-likelihood hija żgħira, għax ma jaqbillux.  Fil-każ ta' l-ieħor mhux hekk, għax bilfors irid jagħmilha.

ONOR. CARMELO MIFSUD BONNICI: Nagħtu każ li dan jispekula billi jaqbad erba’ berthing places u jagħtihom li xi ħadd ieħor .... (Interuzzjonijiet)  L-ispekulazzjoni - aħna qed inħarsu lejn l-aspett peggiorattiv tagħha - jista' jkun li żżid fil-valur tas-soċjetajiet li jkun hemm.  Li inti jkollok lil xi ħadd ieħor li jrid jidħol f'dawn is-soċjetajiet u jinvesti fihom, jista' jżid fil-credit worthiness tagħhom. Aħna qegħdin ngħidu li jekk ikun hemm interess ta' ħaddieħor li jrid jidħol għal dan il-proġett - għax aħna m'aħniex qegħdin nagħlqu l-bibien li jekk tiġi soċjetà ta' ċerta reputazzjoni, flus minn barra, flus minn ġewwa - u li trid tinvesti hemmhekk, m'intix se tgħidilha biex ma tinvestix.

ONOR. CHARLES BUHAGIAR:  Dalgħodu jiena kont qed nagħmel il-punt li dan il-kuntratt hu prematur li ġibnih hawnhekk.  L-ewwel imisshom qalulna min huma l-operaturi tal-casino, tal-hotel u tal-marina, imbagħad kien ikollna fuqiex nitkellmu.  Din ma tqumx jekk aħna nkunu nafu, għax huma parti mill-agreement.  Jien kont qed ngħid li dan il-kuntratt inġab hawnhekk prematur, għax kien jonqsu ż-żmien biex jiġi.  Dan il-kuntratt m'huwiex moħmi biżżejjed,  għad hemm ħafna uncertainties u meta jkollok l-inċertezza jkollok l-ispekulazzjoni.  Kieku ġew hawn u qalulna li fil-grupp li hemm il-marina għandhom l-operator tal-marinas magħhom u fil-grupp li hemm il-casino u l-hotels għandhom dawn l-operators, ma kienx iqum l-argument li qed nagħmlu llum, imma dawn l-operaturi għadhom ma nstabux. Jien ngħid li jista' jkun li ma nstabux għax forsi hekk jaqblilhom il-consortia at this stage ladarba l-Gvern mhux qed jinsiti fuqha ħalli ġaladarba jakkwistaw huma mingħand il-Gvern ikunu f'pożizzjoni li jinnegoazjaw huma, għax sal-lum il-consortium ma jistax jinnegozja proprjeta` li m'hijiex tiegħu għax il-kuntratt għadu mhux iffirmat, imma ladarba jgħaddi mill-Parlament isir tiegħu u jkun jista' jinnegozzjah.  Jiġifieri noqogħdu attenti x'qegħdin ngħidu.

ONOR. CARMELO MIFSUD BONNICI: L-ewwel ħaġa, meta tibda tiċċaqlaq, tomorrow we will be wiser than today żgur.  Issa fuq dan il-proġett wieħed irid jgħid:  Isma', ejja nħarsu oġġettivament minn barra minn Malta. Dawn se jgħidu li marru l-Parlament u għal darba darbtejn il-proġett ma ġiex approvat.  Allura se  jistaqsu x'se jagħmlu fuqu. Dawn iridu jaraw ċerta ċertezza.  Jiġifieri żgur li aħna se nerġgħu nsibu xi ħaġa iktar fid-dettall u aħjar.  M'għandix dubju, għax iktar se żżid fl-esperjenza, però mbagħad inti trid tgħid li issa huwa l-mument u trid tieħu d-deċiżjoni.  

THE CHAIRMAN:  L-Onor. Vella.

ONOR. KARMENU VELLA: Jiddispjaċini, ma naqbilx ħafna, speċjalment fuq l-aħħar ħaġa li qal.  Dan mhu dettall xejn.  Dan hu prinċipju fundamentali illi l-Gvern irid jagħmel minn kollox biex kemm jista' jkun ma ssirx spekulazzjoni minn fuq dahru.  Issa inti qed tistaqsi għalfejn wieħed jista' jagħmilha jew ma jistax jagħmilha, imma skużi, dak sta għal min kien qiegħed jiġġudika lil dawn in-nies, sta għal min kien jidħol biex jara lil min se jdaħħal fil-kuntratt u lil min se jagħti l-marina u l-affarijiet l-oħra.  F'dan il-każ kien hemm il-Ministru, imma seta' ma kienx, seta' kien hemm l-advisor.  Anke jekk tħares lejn it-track record.  Ejja nitkellmu fuq il-marina.  Għalfejn qed tgħidli li anke l-oħrajn setgħu jagħmluha? Il-possibilità x'inhi? Għandek l-Abonmarche Investments Inc operaturi tal-marinas, għandek lil Jost Mertin li qiegħed imdaħħal f'tal-marinas, għandek lil John Ripard li ilu f'dawn l-affarijiet minn mindu waqa' xagħru, ġej u sejjer barra minn Malta, għandek lit-Trader Marine Yacht Services Ltd, għandek lil Cassar Marine Holdings li ilhom f'dawn l-affarijiet żmien.  Ħu t-track record ta' dawn u ara min jidħol għall-proġett biex taparsi jbiegħu u jagħmel a quick back u jitlaq.  Jiena m'iniex qed nitfa' dell ikrah fuq dawn, għax dawn kollha huma nies ta' l-affari tagħhom u nies kompetenti, imma aħna qegħdin nitkellmu fuq il-marinas.  Għidli x'inhi l-possibilità li l-Ballut Blocks Ltd, Blokrete Ltd, Hal-Mann Holdings Ltd, Vassallo Builders Group Ltd, Raniolo Ltd, B & C Ltd  jidħlu u joperaw marina?  Jiġifieri jekk jien inkun Gvern, moħħi iktar mistrieħ li dawn mhux se jispekulaw minn fuq dahri b'dan u mhux bl-oħrajn.  Jiġifieri dan prinċipju mhux dettall.   Issa jekk aħna rridu li l-ispekulazzjoni ssir u tant irridu li ssir li għamilnielhom klawsola li jistgħu joħorġu minnha, allura ngħidu li ma jimpurtax li dan isir.  Ma ġara xejn, hawn min jifhimha mod u aħna nifhmuha mod  ieħor, imma għallinqas ngħidu li dan jista' jsir.

ONOR. CARMELO MIFSUD BONNICI: Onor. Vella, aħseb tajjeb f'kulħadd, però ma tista' taħlef għal ħadd.  Fejn taf x'se jagħmlu jew ma jagħmlux?  Għandhom ir-responsabbiltà li se jidħlu għall-proġett, biex se jidħlu għal din l-operazzjoni se jintrabtu rabta nobis mal-bank, jiġifieri m'hijiex ħaġa ta' piż żgħir ....  Inkella jekk se noqogħdu naħsbu ħażin f'kulħadd nistgħu ma nagħmlu xejn.  

THE CHAIRMAN: Jiena naħseb li ħadd mhu qed jagħmel din l-allegazzjoni.

ONOR. KARMENU VELLA: Le, jiena mhux qed ngħid li qegħdin naħsbu ħażin.  Jien qed ngħid għall-każ tal-marinas.  Jekk il-Gvern irid li dan il-proġett jagħtih hu direttament,  biex min se jieħdu jibqa' jopera dak il-proġett huwa mod, imma jekk il-Gvern irid jagħtih lill-ispekulatur li kulma se jagħmel huwa li jibni l-proġett u mbagħad jgħaddih hu cost plus u ngħidu li hekk se jiġri, aħna din naċċettawha, anzi qed nagħtuh tieqa minn fejn jista' joħroġ ħalli din ikun jista' jagħmilha jew whatever.

ONOR. FRANCIS ZAMMIT DIMECH: Jiena naħseb li l-argument kollu hu - dħalna fit-tul fiha l-bieraħ jew il-bieraħtlura - dwar kif illum isir in-negozju.  Inti qed titkellem fuq consotium ta' kumpaniji li ngħaqdu flimkien, ipoġġu l-investiment tagħhom flimkien, ipoġġu l-expertise tagħhom flimkien, però normalment illum jekk għandek anke kumpanija waħda kbira - aħseb u ara jekk għandek consortium magħmulha minn grupp ta' kumpaniji kbar - din iġġib l-operaturi magħha.  Aħna qed ngħidu li mill-bidunett għandna nagħmlu proċedura li dawn l-operators inkunu nafu min huma, jifformaw subsidiaries magħhom u joperaw magħhom.  Għax jekk tagħmel hekk, allura jiena naħseb li l-consortium - issa jkun magħmul kif ikun magħmul - naturalment irid jagħmel għażla u jgħid:  Jiena jaqbilli nibni l-lukanda u nbiegħha jew jaqbilli, per eżempju, nibqa' involut fit-tmexxija tagħha u nieħu mill-qligħ tagħha?  Għax fl-aħħar mill-aħħar dan hu li qed nitkellmu dwaru.  Qed nitkellmu dwar jekk l-ispekulazzjoni tkunx fis-sens - u spekulazzjoni fid-dinja tal-kummerċ ikun hemm dejjem - .... 

[bookmark: _GoBack]Jiġifieri inti donnok qed tagħmel distinzjoni bejn li tispekula billi tmexxi lukanda u l-ispekulazzjoni hija fil-qligħ u fid-dħul li trid tagħmel minn dik il-lukanda apparagun ta' l-investiment li tkun għamilt fiha, jew inkella spekulazzjoni li tibniha u tbiegħha bħala bini lest.  Donnu qed jagħmel distinzjoni l-fatt li qed ngħidu li rridu nagħmlu subsidiary companies u noffru l-possibilità li jidħlu operators ma' dawn in-nies. Dan preċiżament għax irridu nagħtu l-opportunità ta' l-economic spin-offs li tkellimna dwarhom qabel, li dawn  iż-żewġ konsorzja - li donnu issa qed naqblu li t-tnejn huma kompetenti, professjonali u li huma magħmulin minn nies serja - irrispettivament mill-kompetenzi li forsi huma magħrufa għalihom, iridu jagħmlu dan il-venturing f'negozju ġdid, kif jagħmlu l-konsorzji kontinwament madwar id-dinja, bid-dritta kollha li jfittxu l-operaturi li għandhom bżonn ħalli jkollhom l-expertise li jkunu jridu għal kull parti mill-proġett li jridu jagħmlu, u jżommu s-60% favur tagħhom jekk jużaw din l-option.  Issa tgħidli:  "Imma mbagħad se jaqbdu jispekolaw u jdawru kollox fuq il-40%?"   Ma nafx!  Jien naħseb li ħafna minnhom se jibqgħu partners flimkien.  Li se nagħmlu hawnhekk hija struttura ta' bini ta' strategic partnerships fl-oqsma kollha marbuta ma' dan il-proġett tar-riġenerazzjoni tal-Kottonera bil-vantaġġ li l-ispin-off effect ikun ferm ikbar milli kieku sempliċement bqajna b'din l-idea:  "Isma', dawk dejjem għamlu l-marinas mela nagħtuhom jagħmlu marina!  Jien għedt mill-bidu nett ta' din id-diskussjoni li din hija l-mentalità ta' agħti ż-żarbun l-imqatta' lill-iskarpan.  In-negozju llum ma jaħdimx b'dan il-mod.  Illum jaħdem bil-mod li tpoġġi lin-nies kompetenti professjonali flimkien li huma kompetenti fuq kollox, anke fil-qasam tal-management, imbagħad jekk iridu jsibu operaturi speċjalizzati f'qasam jew ieħor jagħmluha.   X'hemm ħażin fiha din?

ONOR. KARMENU VELLA:   Anzi bil-kuntrarju.  Illum jaħdem hekk il-kummerċ.  Id-differenza x'inhi?  Ejja naraw minn fejn irridu nitilqu u fejn irridu naslu.  Mela aħna se nitilqu minn biċċa baħar u rridu naslu an operating marina.   Mela hemm  żewġ metodi kif tasal hemm u mhux it-tnejn huma spekulazzjoni kif qed tgħid inti.  Jew il-metodu li jien se nasal dirett minn baħar għal operating marina u allura sibt li se jagħmel operating marina, jew inkella se ndaħħal il-go-between u hawn hu fejn issir l-ispekulazzjoni, għax jiena tlaqt mill-baħar, daħħalt l-ispekolatur, il-middle man, imbagħad dan mar hu għand l-operating marina.  Mela ejja nitkellmu in terms ta' figuri.  Jekk jien tlaqt li l-baħar kif inhu llum jiswa ¥100, tajtu b'¥100 lill-ispekolatur u l-ispekolatur għaddieh ¥150 lil tal-marina.  Mela jekk jien verament irrid - kif kont qed tgħid inti qabel - li din il-marina topera efficiently, ikun hemm iktar viability, ma ndaħħalhomx fi spejjeż żejda, eċċ., jien mhux b'¥100 ngħaddiha lill-ispekolatur biex imbagħad hu jwaħħalha b'¥150 lill-ieħor, imma ngħaddiha b'¥100 lill-operatur mill-ewwel u se jkolli proġett aħjar. B’hekk, ħadd ma joqgħod jinqeda bija u naf li l-proġett se jkun aktar effiċjenti.  Kif qed tgħid inti, din m'hijiex spekulazzjoni u llum kull min jagħmel verticalisation jagħmilha proprju biex ma joqgħodx idaħħal middle men minn hawn u minn hemm u jaqta' lill-ispekulatur barra.  Issa din ħafna faċli biex tifhimha u kulma trid daqsxejn sforz fil-bidu u tgħid:  "Isma', ejja nitilqu mill-prinipju u naraw fejn irrid naslu.".  Jiena hawnhekk fejn ma qbiltx ma' l-Onor. Carmelo Mifsud Bonnici, li dan mhux dettall.  Jien fl-aħħar  irrid nasal għall-marina, mela se nfittex lil min jopera l-marina, jew infittex lil xi ħadd li ngħidlu:  "Isma', trid tidħol għaliha inti u mbagħad issibu inti lill-operatur li jopera lill-marina?  Mela ħudha inti b'¥100 mingħandi u għaddiha b'¥150 lill-ieħor.".  U biex inkun ċert li nkun qed nagħmilha, indaħħallu din il-klawsola li qed ngħidu biex imberiklu l-proċess.  Jekk ma jimportax, jien nixtieq inressaq emenda biex klawsola 10.1 terġa' tiġi kif kienet.
ONOR.FRANCIS ZAMMIT DIMECH:   Nagħmel dan il-kumment finali u ngħaddu għal klawsola oħra.  Bir-rispett kollu, naħseb li inti qed tagħmel din l-enfasi esaġerata fuq il-marina.  (Interruzzjonijiet) Ħalli nieħdu l-konsorzja kif inhuma llum bl-intended uses.  Inti għandek il-Cottonera Waterfront p.l.c. li nafu kif inhija fformata, li se tagħmel il-marina, u qed tagħmel l-argument kontinwu - anke qgħadt tikkwota l-ismijiet tal-kumpaniji, ma ġara xejn kif għamilt jien f'kontest ieħor qabel - u tgħid dawn ma jagħmlux marinas.  Issa apparti li din mhux bilfors hija preċiża, għax ma nistax nesklud li bejn dawn il-kumpanniji kollha ħadd m'għandu ħadd expertise ta' marinas, naħseb li b'dan l-argument allura lanqas l-Awtorita` Marittima ta' Malta ma jmissha qatt għamlet marina, għax qabel qatt ma kienet għamlet marina.  Jiġifieri anke dan il-konċett, jien narah żbaljat, imma dawn il-kumpaniji li inti kont qed tikkwota li joħolqu pjazza fejn ikun hemm leisure activities, m'humiex kapaċi jagħmluha?  Għandhom esperjenza f'dak il-qasam?  Dażgur li għandhom!  Li jagħmlu menqa u joħolqu kumpless ta' ħwienet, ta' commercial outlets, retail u li joħolqu dawn il-faċilitajiet għandhom esperjenza?   Dażgur li għandhom!  Li joħolqu tipi differenti ta' akkomodazzjoni, intom stess għedtu li għandhom l-iktar esperjenza b'hekk.  Issa akkomodazzjoni mhux biss il-units residenzjali, imma li dawn joħolqu, per eżempju, health club u bl-accommodation miegħu jew pied-à-terre għall-yachtsmen, possibbli m'għandhomx?  Issa sta għalihom li huma xi wħud mill-aqwa intraprendituri f'Malta li huma bejniethom jew flimkien ma' operaturi, però bid-differenza li jekk insibu l-operaturi nixtiequhom li jkunu involuti up front b'kollox, dikjarat u b'mod trasparenti, dan jagħmluh.  Naturalment, irrid nagħti l-eżempju minn fuq il-konsorzju l-ieħor.  Anke hawn, il-mod kif titkellmu dwaru, qishom l-Abonmarche Investments Inc. huma biss experts fil-marinas.  L-ewwelnett, donnu l-expertise veru tagħhom hu  fil-bini u mhux fl-operazzjoni ta' marinas. Jiġifieri, se mai, anke huma jużaw operators għat-tmexxija tal-marinas u meta jien staqsejthom direttament - anke meta ġie Ron Schultz f'Malta - l-investimenti tagħhom madwar id-dinja u anke fl-Amerika huma limitati għall-marinas biss. Hu qalli:  "Le, aħna involuti f'investimenti oħrajn. Involuti f'investimenti ta' hospitality,  ta' turiżmu, u ta' lukandi.".  Issa tgħidli:  |Jaqbel però li dawn ikollhom operator magħhom, anke biex possibbilment ikollok chain magħrufa internazzjonalment fil-qasam tal-lukandi?".  Ngħidlek li jekk jistgħu jagħmlu hekk, tant l-aħjar, u ejja nagħtuhom l-opportunità biex jagħmlu hekk. Ejja nkunu saqajna fl-art and we call a spade a spade.  In-nies kollha - jekk se nagħmlu l-argumenti kollha fuq il-marina jew il-casino biss - għandhom esperjenza?  Lili kkonfermawli li ġieli ħadmu f'leisure related areas.  Jiġifieri li nikkategorizzaw lil kulħadd b'dan il-mod riġidu m'hijiex realistika.  Kieku kelli nimxi b'din il-kategorizzazzjoni riġida għal kollox, allura taf x'imissna għamilna?  Imissna qbadna lill-Campers & Nicholson li huma l-isem l-iktar magħruf internazzjonalment fil-qasam tal-marinas, u ngħidulhom: "B'investiment tagħkom, jew mingħajr investiment tagħkom, jew nagħtukom il-flus aħna.” Għax naħseb li ż-żewġ Gvernijiet għaddejna mill-esperjenza jekk ridux jagħmlu l-investiment meħtieġ mill-fondi proprji tagħhom.  Għax li riedu jagħmlu yacht marina u li huma isem internazzjonali - għax tista' tgħidilhom ir-Rolls Royce fil-qasam tad-dinja tal-yacht marinas - naħseb li naqblu lkoll, għax anke minn stqarrijiet li saru mill-Prim Ministru tal-Gvern preċedenti saret riferenza għal kemm Campers & Nicholson huma magħrufa f'dan il-qasam u ninsew lil kulħadd, imma m'huwiex dan l-approach.  Qed naraw proġett ħolistiku, qed naraw proġett li għandu spin-offs enormi u li għandu rabta ta' ħafna partijiet ma' xulxin. Dan huwa l-approach li għandna nagħmlu.  Għandna fiduċja fiż-żewġ konsorzja jew le?  Il-Gvern preżenti għandu fiduċja fihom u jrid jagħtihom l-opportunità li jġibu magħhom operaturi oħra biex l-ispin-off effect ekonomiku mhux biss ikun ta' ¥16-il miljun li qed nimponu fuqhom, imma jkun anke iktar, għaliex ikollna iktar players ekonomiċi f'din l-istorja kollha.  Dan li rridu aħna.  

THE CHAIRMAN: L-Onor. Vella.

ONOR. KARMENU VELLA:   Jiddispjaċini ngħid li dan l-argument huwa ħażin għal kollox.  Għalfejn ħażin għal kollox?  Qed isemmi lil Campers & Nicholson.  Jekk jara kollox jirriżulta sew, dak iż-żmien l-iktar li kien jinteressahom lil Campers & Nicholson jekk m'iniex sejjer żball, kien li joperaw.  Ma kenux lesti li jinvestu. Ħaddieħor ġie biex jopera u jinvesti, imma issa x'se jiġri?  L-expert ta' ħaġa, dawwarnih fi spekulatur ta' ħaġa oħra.  Ħalli ngħidlek x'inhi d-differenza. Il-Gvern tagħna ta l-casino tad-Dragonara. Meta ta l-casino, waħda mill-affarijiet li niżżel kienet li min ġej hemmhekk biex jopera l-casino irid ikollu track record tajjeb, irid ikun operatur tal-casino. Li kieku ried jagħmel kif għamiltu intom, ma kien joqgħod idaħħal xejn bl-iskuża li ngħidu li aħna m’għandniex bżonn barranin biex jagħmlu l-casino u nagħtuh lill-Maltin, idaħħal il-Maltin, imbagħad il-Maltin idaħħlu lill-barranin huma u joqogħdu jispekulaw huma. Hawnhekk ġara agħar minn hekk. Hawnhekk ġara li se nagħtu casino lil min jopera l-marina. Issa tal-marina se joqgħod jopera l-casino!  Jista' veru, kollox jista' jkun, se nagħtu l-marina lil min huwa kuntrattur. Issa l-kuntrattur se joqgħod imexxi l-marina u dawk l-affarijiet!  Mhux ċara din li biex jispekula. Għall-Abonmarche se toqgħod tgħid għax jidher li huma experts.  Dalgħodu kont qed tifrah kemm huma serji u kemm kont qed tieħu gost li l-president tagħhom ġie darbtejn biex jiffirma hu stess, u issa qed titfa' xi...

ONOR. FRANCIS ZAMMIT DIMECH:  Jien ma jien qed innaqqas xejn minn dan kollu, anzi qed ngħidlek li għandhom expertise f'oqsma oħra u qed ngħidlek li l-ikbar expertise użajt jien.

ONOR. KARMENU VELLA: Jekk għandek dubju kemm l-Abonmarche huma experts fuq il-marina, aħseb u ara kemm irid ikollok dubju fuq min se jeħodha llum il-marina!

ONOR. FRANCIS ZAMMIT DIMECH:  L-ebda dubju fuq l-expertise tagħhom rigward kif jibnu marinas adegwati u kif bnew f'diversi partijiet fid-dinja. Għedtlek l-expertise prinċipali tagħhom huwa kif jibnuhom u mhux neċessarjament li huma l-ikbar isem madwar id-dinja fil-qasam tal-operating.    Dak li għedtlek jien, u tajtek eżempju mill-ewwel mill-qasam internazzjonali tal-yachting.

ONOR. KARMENU VELLA: Fil-marinas żgur ikbar mill-consortium li għanda llum.  Mhumiex l-ikbar, imma ikbar milli għandna llum.  Iva jew le?

ONOR. FRANCIS ZAMMIT DIMECH:  Mhux dan l-argument, jaħasra.  L-argument hu li għandek żewġ consortia serji u għandek tħallihom joperaw kif jidhrilhom l-aħjar. Inti semmejt l-eżempju tal-casino.  F'Malta llum hemm casino ieħor, allura l-lukanda fejn hemm casino ieħor għax ma kenux għamlu casino qabel, allura lil dawn tgħidilhom biex ma jagħmlux casino!

ONOR. KARMENU VELLA:  Dak minn flusu, minn ħwejġu. Qed jispekola, ġab wieħed barrani, imma mhux nagħtih iċ-ċans li jispekula minn fuq dahri.

ONOR. FRANCIS ZAMMIT DIMECH: Dan l-iżball li qed tagħmel inti. Tagħtih liċenzja.

ONOR. KARMENU VELLA: Skużi, il-casino l-ieħor il-Gvern tah liċenzja u għax tajthielu jispekula fuqu.  Dik proprjetà tiegħu.  Intom se tagħtu liċenzja fuq proprjetà tagħkom, aħseb u ara jekk għandux dritt jieħu dak fuq proprjetà tiegħu!

ONOR. FRANCIS ZAMMIT DIMECH:  Din l-ispekulazzjoni qed tiġġenera l-flus ukoll fil-pajjiż, qed jgħixu n-nies, qed ikun hemm l-impjiegi.

ONOR. KARMENU VELLA:  Grazzi, minn fuq dahar il-Gvern.

ONOR. FRANCIS ZAMMIT DIMECH: X'minn fuq dahar il-Gvern!  (Interuzzjonijiet) Il-konċett kollu li l-Gvern jagħti proġett lill-privat u intom ma tirraġunawx kif kontu tirraġunaw fl-aħħar sentejn, li temmnu fl-involiment tas-settur privat, għax bl-argumenti u bil-loġika tiegħek, dan il-proġett trid tispezzettah f'xi 100 biċċa u l-kafetteriji nagħtuhom biss lil min għandu track record tal-kafetteriji, u l-ħanut tal-ħwejjeġ nagħtuh lil min għandu track record fil-moda u fil-ħwienet tal-ħwejjeġ, u l-lukanda nagħtuha biss lil min għandu lukandi, u noqogħdu sejrin hekk.  Hekk qed tgħid, dik hi l-konklużjoni loġika tiegħek, għax il-Port Cottonera plc, jekk noqgħod nimxi b'din il-kategorazzjoni riġida ta' qabel, jien nista' nistaqsi:  Allura, fejn kien se jagħmel retail outlets, x'esperjenza kellu?  (Interruzzjonijiet)  Imma inti ffissajt fuq il-marina biss.

ONOR. CHARLES BUHAGIAR:  Il-consortuim l-ieħor, x'esperjenza għandhom fir-retail  outlets?

ONOR. FRANCIS ZAMMIT DIMECH:  Ma ġara xejn.  L-argument japplika għat-tnjen. 
ONOR. CHARLES BUHAGIAR:  L-argument japplika għat-tnejn.  Għandna żewġ consortia li m’għandhomx l-esperjenza biex imexxu l-faċilitajiet li tajnihom.  Din hija l-kwestjoni kollha.  Allura bilfors li se jispekulawhom.

  ONOR. KARMENU VELLA:  Jien nixtieq nagħmel dik il-mozzjoni biex klawsola 10.1 tibqa' kif kienet qabel.  

THE CHAIRMAN:  Hawn xi kummenti qabel ma nġibha għall-voti?  (Onor. Membri: No)  Dawk favur?  (Onor. Membri: Aye) Dawk kontra? (Onor Membri No)

Il-mozzjoni m’għaddietx.  

THE CHAIRMAN:  Hawn xi kummenti fuq item 11? (Onor. Membri: No) Mela ngħaddu għal item 12.

ONOR. CHARLES BUHAGIAR:  B'item 12,  nerġgħu mmorru fuq il-kwestjoni tal-penthouses.  Fit-tieni paragrafu nsibu: 

 "The utilist of any penthouse used exclusively as his or her ordinary residence can at any time during the duration of the Port Cottonera grant opt to convert the temporary emphiteusis into a perpetual emphiteusis upon the payment of a premium to the Government equivalent 

Aħna ma’ din ma naqblux. Ma naqblux li ssir din it-tip ta' spekulazzjoni bil-proprjetà li tifforma parti mill-partrimonju Malti. Irridu niftakru li dawn il-penthouses se jinbndew fuq il-bjut ta' palazzi storiċi li hemm il-Birgu.  Jiġifieri jekk qatt kien hemm ereżija, hija din, li tibni penthouse fuq palazz storiku.

THE CHAIRMAN: Hawn iżjed kummenti?  L-Onor. Gatt.

ONOR. AUSTIN GATT:  Nimmaġina li kulħadd jirrealizza li dan huwa dritt li jeżisti fil-pajjiż kollu.

ONOR. CHARLES BUHAGIAR:  Le, m’għandux ikun hemm il-penthouses. Tinqata’ kollha din. (Interruzzjonijiet)  Le, le m’għandux ikun hemm penthouses, ma jissemmewx penthouses. X'jiġifieri jissemmew il-penthouses?  
  
ONOR. FRANCIS ZAMMIT DIMECH:  Naħseb li diġà eżawrejna l-argument kollu fuq dan is-suġġett.

THE CHAIRMAN:  Hawn mozzjoni.

ONOR. CHARLES BUHAGIAR:  Iva, Mr Chairman, li tinqata' t-tieni parti ta' klawsola 12.  

THE CHAIRMAN:  Dawk favur?  (Onor. Membri: Aye)  Dawk kontra? (Onor. Membri: No)

Il-mozzjoni ma għaddietx.

ONOR. CHARLES BUHAGIAR:  Klawsola 14 titkellem dwar il-performance bond.  Il-kuntratt ta' qabel, fejn il-Ministru kien qiegħed jgħid u jiftaħar li kien ta' valur inqas l-investiment, il-performance bond kienet ta' ¥700,000 u issa għandna valur ikbar ta' xogħlijiet, għax minn ¥6 miljuni, skond hu, se jitilgħu għal ¥8 miljun u l-performance bond ċekkinniha għal ¥500,000.  Jien jidhirli li dik kellha tkun ekwivalenti għal dak li kien hemm qabel, għall-inqas.  (Interruzzjonijiet)  Il-performance bond fil-kuntratt ta' qabel meta l-investiment kien se jkun ¥6 miljun, kienet ¥700,000. Issa li int għedt li l-investiment se jkun ¥8 miljun, naqqast il-performance bond u niżżiltha għal ¥0.5 miljun.  Jekk inti tgħolli l-livell ta' l-investiment, il-performance bond togħla trid u mhux tonqos.  

ONOR. FRANCIS ZAMMIT DIMECH:  L-argument huwa f'dik li ilna nagħmlu kull darba li jsir dan it-tip ta' argument min-naħa l-oħra.  Aħna qed naraw il-proġett globalment u issa tellajna l-performance bond għal ¥1 miljun minn ¥700,000 kif kien qabel, jiġifieri żieda ta' ¥300,000, però mbagħad qsamna l-performance bond bejn iż-żewġ consortia u ġiet ¥0.5 miljun kull wieħed.

ONOR. KARMENU VELLA:  Il-performance bond hija relatata direttament ma' l-investiment. Naħseb li anke l-kollega tiegħek jgħidlek, li hu perit.  Persentaġġ.  Staqsi ftit lill-kollega ta' ħdejk ħalli jgħidlek.

ONOR. CHARLES BUHAGIAR:  Fuq ¥6 miljun.  

ONOR. KARMENU VELLA:  Jiġifieri jekk qed nitkellmu fuq it-¥8 miljun biss, issa s-¥700,000...

ONOR. CHARLES BUHAGIAR:  Is-soltu mhux 10% tkun il-performance bond.  Dik ¥800,000  trid tkun.  10% performance bond hi n-normal u ma nafx kif ġibtuha ¥500,000.

ONOR. AUSTIN GATT:  Skużawni ftit, performance bond ta' 10% m'hi norma xejn, imkien.

ONOR. CHARLES BUHAGIAR:  Eh!  (Interruzzjonijiet)

ONOR. AUSTIN GATT:  Toqgħodx tiġi bl-eh!  Mur agħmel kuntratti barra minn Malta ...

ONOR. KARMENU VELLA:  U issa!  

ONOR. MEMBRU:  Ara, se joqgħod ġej bl-"u issa"!

ONOR. AUSTIN GATT:  X'għandu x'jaqsam!  10% normali, minħabba l-problemi li hemm fil-construction hawn Malta.  Dak huwa l-performance bond normali.  Mela xi ħsibt?!  Li tagħmel xi kuntratt x'imkien għal ¥100 miljun u tagħmel 10% performance bonds, jiġifieri jiġu ¥10 miljun?!  Ħallina minnek!

ONOR. KARMENU VELLA:  Ħalli nerġgħu niġu għall-argument ta' l-ewwel.  Qegħdin nitkellmu fuq konsorzju li kien se jonfoq ¥6 miljun u s-¥700,000 performance bond kien diġa` aċċettah.  Din bħal tal-kera.  Mela jekk kien aċċetta s-¥700,000 fuq proġett ta' ¥6 miljun, meta ġibnihulu ¥8 miljun, kollox sew ħalli ma tgħollihulux, imma għall-inqas ħallihulu l-istess se mai. Ħallihulu ¥700,000 u mhux tgħollilu l-kuntratt u tnaqqasulu.  Ma tistax tgħid illi din se tfarrakhom.

ONOR. AUSTIN GATT:  Fl-opinjoni tiegħi, kulma qed tagħmel bil-performance bond ...  (Interruzzjonijiet)  L-uniku veru effett ta' performance bonds huwa l-cost li inti tagħmel fuq il-kumpanija, ir-recurrent cost li inti għandek biex tiffinanzja l-interessi għall-performance bond jew għall-garanzija li toħroġ, pero` ultimament mhux dak trid tara.  Fl-aħħar mill-aħħar, l-argument tagħkom huwa li minflok ma tagħmel performance bond ta' ...

ONOR. KARMENU VELLA:  Dik dejjem pro rata.

ONOR. AUSTIN GATT:  Le, le, m'hijiex dejjem pro rata.  M'hu veru xejn li hija pro rata, assolutament.  

ONOR. KARMENU VELLA:  Onor. Gatt, meta tkellimna fuq il-qrati ma merejtekx!

ONOR. AUSTIN GATT:  Iva, imma allura mid-dehra l-esperjenza tiegħek ovvjament hija performance bond fil-grad ta' kostruzzjoni.

ONOR. KARMENU VELLA:  Dejjem il-fidili tinzertaw intom!

ONOR. AUSTIN GATT:  Din hi l-verità. Li l-performace bond f'areas li m'għandhomx x'jaqsmu ma' kostruzzjoni m'hijiex 10%.  

ONOR. KARMENU VELLA:  Jiġifieri m'hijiex construction?  

ONOR. AUSTIN GATT:  Of course li m'hijiex construction.  Dak construction and operate. Dik hi d-differenza.  Construction and operate għandek hawn.  

ONOR. KARMENU VELLA:  Le, le.

ONOR. AUSTIN GATT:  Mela x'inhu?!

ONOR KARMENU VELLA:  Kulma se joperaw iridu jikkostruwixxuh.  Mela x'se jmur jopera, il-baħar kif inhu?!

ONOR CHARLES BUHAGIAR:  Staqsih jekk it-¥8 miljun humiex l-operating costs tiegħu.

THE CHAIRMAN:  L-Onor. Gatt.

ONOR AUSTIN GATT:  Nispera li qed nifhmu sew li l-performance bond ma tispiċċax wara tliet snin, jiġifieri meta tispiċċa l-kostruzzjoni.  Qed nifhmuha din?

ONOR CHARLES BUHAGIAR:  Iva.

ONOR AUSTIN GATT:  Il-performance bond hija għal 99 sena.  
ONOR CHARLES BUHAGIAR:  Iva, kollox sew, imma aħna li qed ngħidu hu li performance bond fuq investiment ta' ¥6 miljun kien hemm min qed jgħid ¥700,000 u issa fuq ¥8 miljun niżlet għal ¥500,000.  Dik aħna ma nistgħux nifhmuha, għax din hija directly related to the performance.  

ONOR AUSTIN GATT:  Għax ovvjament intom imxejtu fuq performance bond tal-kostruzzjoni.

ONOR KARMENU VELLA:  L-istess kienet. 

ONOR AUSTIN GATT:  Allura fuq xiex imxejtu?  Intom lanqas imxejtu fuq l-10%.  Almenu mxejtu fuq it-12%.

ONOR. KARMENU VELLA:  Iva, għax għollejnieha. 

ONOR. AUSTIN GATT:  Allura għalfejn għollejtuha?  (Interruzzjonijiet)

THE CHAIRMAN:  Hawn iżjed kummenti fuq klawsola 14?

ONOR KARMENU VELLA:  Se nagħmlu emenda?

ONOR CHARLES BUHAGIAR:  Se nagħmlu emenda għaliha.  

ONOR AUSTIN GATT:  Ukoll!  

ONOR CHARLES BUHAGIAR:  Iva, għandi din l-emenda:

"Delete the words "five hundred thousand liri (¥500,000)" and insert the words "eight hundred thousand liri (¥800,000)". 

THE CHAIRMAN:  Il-mistoqsija hija l-emenda kif imressqa u moqrija mill-Onor. Buhagiar.  Dawk favur?  (Onor. Membri: Aye)  Dawk kontra?  (Onor. Membri:  No)  Negatived.

Favur

Onor.
Brincat Leo
Buhagiar Charles
Vella Karmenu

Kontra

Onor.
Gatt Austin
Mifsud Bonnici Carmleo
Mugliett Jesmond
Zammit Dimech Francis

L-emenda mressqa mill-Onor. Buhagiar m'għaddietx.

THE CHAIRMAN:  Hawn kummenti fuq klawsola 15.1?  (Onor. Membri:  No)  U fuq 15.2?  (Onor. Membri:  No)  Mela ngħaddu issa għal klawsola 16.  L-Onor. Vella.

ONOR. KARMENU VELLA:  Klawsola 16, jekk qed nifhem sew, qed tgħid illi l-parti tal-mollijiet se jingħataw exclusive encroachment.  Issa hawn ta' min ifakkar li dak iż-żmien il-prim Ministru li għandna llum kien ikkritika ħafna l-exclusive right tal-mollijiet, u kien beda jgħid li m'huwiex sew li jekk ried imur jarma bir-ruġġata, ma setax, eċċ.  Allura biex nikkuntentawh, jimporta jekk naqtgħu l-exclusivity clause minn hemmhekk, ħalli jekk il-Prim Ministru jkun irid jarma ...?

THE CHAIRMAN:  Onor. Vella, qed tagħmel suġġeriment speċifiku?

ONOR. KARMENU VELLA:  Iva, li jinqata' l-exclusive right.

THE CHAIRMAN:  Hawn xi kummenti fuq dan il-punt?

ONOR. KARMENU VELLA:  Jien qed nirriferi għal fejn hemm:

"Such rights will be granted on encroachment terms ..."

Imbagħad fl-aħħar għandek: ...  (Interruzzjonijiet)  Kont qrajtha x'imkien.  (Interruzzjonijiet)  Le, imma x'imkien ieħor hemm miktub li ħadd iktar ma jista' jieħu encroachment fuqha.  Ħalli nikkwota:

"It is further agreed between the parties that no similar encroachments shall be granted by Government to other parties ...".

(Interruzzjonijiet)  X'jiġifieri?  Mhux hekk tfisser?  Avukat m'iniex, imma għall-grazzja t'Alla jien miż-Żurrieq u xi ħaġa nifhem tafux!  

ONOR. AUSTIN GATT:  Int avukat, imissek sirt perit mela!

ONOR. KARMENU VELLA:  Min?

ONOR. AUSTIN GATT:  Int!

ONOR. KARMENU VELLA:  Nerġa’ nirripeti li hawnhekk għandek:

"It is further agreed between the parties that no similar encroachments shall be granted by Government to other parties in respect of the areas above mentioned."

Issa jien naħseb li din il-parti għandha tinqata’.

THE CHAIRMAN:  Hawn suġġeriment għad-deletion ta' din il-clause.  L-Onor. Zammit Dimech.

ONOR. FRANCIS ZAMMIT DIMECH:  Jien kont se nesprimi l-iskantament tiegħi kif hawn proposta emenda bħal din, meta fl-artiklu 15.2, kif kien miktub qabel, hawn dawn il-preċiżi kelmiet:

"The Government binds itself during the term of this right (including the renewals hereof) not to grant similar rights and permits to third parties on the said quays and not to allow sales of any goods by itinerant vendors or fixed point kiosks in any part of the said quays.".

ONOR. KARMENU VELLA:  We get older, we get wiser!  Wara li għaddew sitt xhur,  issa tgħallimna!

ONOR. FRANCIS ZAMMIT DIMECH:  Id-differenza hi li kien hemm miktub "during the term of this right".  Il-kelma “right” hawnhekk tfisser real right ta' proprjeta`?  

ONOR. KARMENU VELLA:  Le, konna bdilnieha dik.

ONOR. FRANCIS ZAMMIT DIMECH:  Le, le.  Dan li qed naqra huwa l-latest version.  Id-differenza hi li qabel kien hemm dritt reali ta' proprjeta` ...

ONOR. KARMENU VELLA:  Ma kienx hemm.

ONOR. FRANCIS ZAMMIT DIMECH:  Iva jaħasra!  U issa l-Gvern qed iżomm il-mollijiet ...

ONOR. KARMENU VELLA:  Min irid ibigħ ir-ruġġata jista' jmur ...!

ONOR. FRANCIS ZAMMIT DIMECH:  Kontu għidtu "sui generis" u kontu għidtu 30 sena plus 30 sena plus 30 sena plus disa' snin biex jiġu kombinazzjoni ta' 99 sena.  Aħna m'għamilna xejn minn dan kollu ...

ONOR. KARMENU VELLA:  Intom għamiltuhom 99 sena mill-ewwel.

ONOR. FRANCIS ZAMMIT DIMECH:  Le, aħna m'għamilna xejn.  Aħna l-mollijiet żammejnihom għalina ...

ONOR. KARMENU VELLA:  Aħna għamilniehom 30 sena, 30 sena, 30 sena u 9 snin u intom għamiltuhom 99 sena mill-ewwel u tajtu r-residential units li jistgħu jifduhom u jsiru tagħhom ukoll.

THE CHAIRMAN:  Naħseb li dawn l-argumenti diġa` ġew eżawriti.

ONOR. KARMENU VELLA:  Sur President, għal klawsola 16 għandi din l-emenda:

"Delete the words "It is further agreed between the parties that no similar encroachments shall be granted by Government or other parties in respect of the areas above mentioned"."

Il-mistoqsija hi l-emenda kif imressqa u moqrija mill-Onor. Vella.  Dawk favur?  (Onor. Membri:  Aye)  Dawk kontra?  (Onor. Membri:  No)  Negatived.







Favur

Onor.
Brincat Leo
Buhagiar Charles
Vella Karmenu

Kontra

Onor.
Gatt Austin
Mifsud Bonnici Carmleo
Mugliett Jesmond
Zammit Dimech Francis

L-emenda mressqa mill-Onor. Vella m'għaddietx.

ONOR. CHARLES BUHAGIAR:  Jiġifieri ħalli niftehmu; skond din il-klawsola ir-ruġġata jistgħu jbigħuha biss tal-konsorzju hemmhekk, hux hekk?  (Interruzzjonijiet)  Le, mur arma hemmhekk!

ONOR. FRANCIS ZAMMIT DIMECH:  Sakemm ma jkunx itenerant vendor.  L-itenerant vendors ....  Jekk tagħmel paragun bejn il-klawsola kif kienet u kif inhi issa, issa m'hemmx riferenza għall-itenerant vendors.  

ONOR. KARMENU VELLA:  Kellna klawsola li jistgħu jsiru barbecues daħlet?  Il-klawsola tal-barbecues se ddaħħluha?

ONOR. FRANCIS ZAMMIT DIMECH:  Il-klawsola tal-barbecue m'hijiex hawn preċiżament għax m'hawnx il-projbizzjoni li għamiltu intom.  

THE CHAIRMAN:  Ngħaddu għal klawsola 17(i).

ONOR. CHARLES BUHAGIAR:  Hawnhekk hu l-exclusive right.  

ONOR. FRANCIS ZAMMIT DIMECH:  Pero` hawnhekk l-exclusivity hija b'riferenza bejn consortium għall-ieħor.  

ONOR. CHARLES BUHAGIAR:  X'jiġifieri?

ONOR. FRANCIS ZAMMIT DIMECH: Jiġifieri f'dik l-area il-Port Cottonera jista' jagħmel floating casino, restaurant  jew leisure place però ma jfissirx li f'xi parti oħra ta' Malta ma jistax jingħata permess simili lil xi ħaddieħor. Din hija exclusive għall-consortia bejniethom. 

THE CHAIRMAN:  Hawn kummenti fuq subklawsola 17(ii)?  (Onor. Membri:  No)  Mela issa ngħaddu għal klawsola 18.

ONOR. KARMENU VELLA:  Jista' l-Ministru jispjegalna ftit kif waslu għaċ-ċifra ta' ¥100 tal-liċenzja tal-casino?

ONOR. FRANCIS ZAMMIT DIMECH: Din diġà spjegajtha qabel imma nibqgħu nużaw l-istess kliem.  Din m'hijiex il-liċenzja imma hija l-concession fee. Il-liċenzji jitħallsu normali kull sena skond il-Gaming Act, ħalli nagħmluha ċara, però ma dehrilniex li għandu jkun hemm concession fee over and above il-consideration ta' dan il-kuntratt meħud kollu bħala pakkett.  It-tendenza tiegħi kienet li hawnhekk ma jitniżżel xejn frankament u ngħidu li l-concession fee hija nkluża però r-raġunijiet legali kellna parir li nniżżlu somma nominali u minflok tniżżlet ¥1 jew ¥10, tniżżlet ¥100.  Dik hija somma nominali.

ONOR. KARMENU VELLA:  Taf għalfejn qed naħseb li tfisser kontra ...  Ħalli naqraha bil-mod u spjegahieli. 

'...'and shall be made substantially on the same terms and conditions applicable to other casinos ...''

Mela li qed tgħid inti huwa li jekk 'other casinos' jridu jħallsu somma, kemm iridu jħallsu tapplika għal dan.  Però mbagħad għandek hekk:

''...except that the consideration therefor shall be deemed included in the groundrent for the Port Cottonera Emphyteutical Site ...''

Jiġifieri inti qed tgħid li dan irid jimxi bħall-casinos oħrajn bid-differenza li l-consideration tal-liċenzja tiegħu għandha tiġi illi qisha diġà mħallsa fil-proġett tal-Kottonera.

THE CHAIRMAN:  Il-Ministru. 

ONOR. FRANCIS ZAMMIT DIMECH:  Il-kliem huwa dejjem b'riferenza għall-kelma ''concession''.  Il-kelma ''licence'' hawn ma tidher imkien.  Qed ngħidu li l-concession qed tingħata fuq termini u kondizzjonijiet simili bħalma huma każijiet oħrajn għax concession tinkludi mbagħad kondizzjonijiet oħra; ratio bejn in-number of tables u l-ispace li jkollok, ċerti kondizzjonijiet li jolqtu ħin kemm tista' ddum miftuħ, jekk f'ċerti ġranet tas-sena għandekx tinżamm magħluq, kondizzjoni dwar liema età jistgħu jidħlu n-nies u dawn l-affarijiet kollha.  Jien nista' nassigurak bl-iktar mod assolut li hawn dejjem konna qed nitkellmu mal-consortium u anke fid-drafting fuq il-concession jiġifieri aħna ma ridniex li jkun hemm concession fee, ridna li jkun hemm il-concession conditons normali.  Nerġa' ngħid li concession fee ma ridniex li jkun hemm ħlief din iċ-ċifra nominali ta' ¥100 għax dehrilna li l-concession fee hija inkluża fiċ-ċens.  Però l-liċenzji -  il-kelma ''licence'' hawn ma tissemma mkien - jitħallsu kull sena b'mod regolari.

ONOR. KARMENU VELLA:  Kif qed tgħid inti jagħmel sens però kif inhi miktuba hawn, naħseb li mhux qed tirrifletti dak li qed tgħid inti.

ONOR. AUSTIN GATT:  Hemm differenza legali bejn il-kelma ''consideration'' u ''licence''.  Il-consideration hija l-upfront payment u l-licence fee hija l-annual fee payable.  Biex teskludi l-liċenzja trid tuża l-kelma ''licence fee''.  

ONOR. KARMENU VELLA:  Aħna meta qed nirreferu għal ''other casinos'' x'għamlu, dawn kellhom a consideration fee, kif qed igħid l-Onor. Gatt, u għandhom annual operating licence.  Mela nassumu li l-liċenzja hija ¥100 u l-consideration ¥1,000 ....

ONOR. AUSTIN GATT:  Dan ġie eżentat mill-¥1,000.

ONOR. KARMENU VELLA:  Kollox sew.  Issa ejja ma nitkellmux fuq l-¥1,000 għaliex safejn naf jien, il-consideration tal-casino li ħriġna kienet ¥400,000 u minbarra dan, kellu l-annual licence.  Jiġifieri inti qed tgħid li l-¥400,000 tal-casino consideration għandha tiġi qisha inkluża f'dan.  Dak kien fuq proprjetà tiegħu mhux se nagħtuhielu aħna l-Gvern. 

ONOR. FRANCIS ZAMMIT DIMECH: Il-consideration, hi kemm hi, qed tiġi deemed bħala parti mill-asset u allura hija inkluża fil-consideration tal-groundrent, anke over all the years, biex niftiehmu, però l-liċenzja li tkun dovuta kull sena, hi kemm hi, dik tibqa' titħallas.

ONOR. KARMENU VELLA:  Il-liċenzja hija l-parti ż-żgħira jiġifieri.

ONOR. AUSTIN GATT:  Qed naqblu bħala fatt.

ONOR. KARMENU VELLA:  Jiġifieri qed taqbel li ¥0.5 miljun jew ¥400,000 ...  Jekk wieħed ħallas consideration ta' ¥400,000 għall-casino fi ħwejġu, jien jidhirli li ħaddieħor, għall-casino fuq ħwejġi għandu jħallas consideration fee iktar minn ¥400,000.

ONOR. FRANCIS ZAMMIT DIMECH:  Bl-istess argument allura nagħmlu l-paragun mal-casino tad-Dragonara għaliex dak huwa proprjetà pubblika.

ONOR. KARMENU VELLA:   Dawk kemm ħallsu consideration?

ONOR.  FRANCIS ZAMMIT DIMECH:   Bl-amment ma nafx ngħidlek però niċċekkja.  (Interruzzjonijiet)  Xi ¥100,000 għandu jkun, hux?

ONOR. MEMBRU:  Ħallsu ħafna aktar. (Interruzzjonijiet)

ONOR. KARMENU VELLA:  Dawn ħallsu iktar mill-ieħor.

ONOR. FRANCIS ZAMMIT DIMECH:  Le,ma naħsibx. 

ONOR. CARMELO MIFSUD BONNICI:  Baxxa kienet.

ONOR. AUSTIN GATT:  Dawn ħadu l-proprjetà mbagħad.

ONOR. CHARLES BUHAGIAR:  Dawn mhux proprjetà se jieħdu wkoll!  

ONOR. FRANCIS ZAMMIT DIMECH:  Se mai, il-paragun hemm irridu nagħmluh għall-korrettezza, mad-Dragonara.  Jiġifieri dak li ħallsu tad-Dragonara hawn mhux qed jitħallas għax huwa inkluż fil-ground rent però mbagħad il-liċenzja titħallas.  
ONOR. JESMOND MUGLIETT Il-consideration tirrifletti l-potenzjal ...  (Interruzzjonijiet)   F'Buġibba u f'Paceville, il-potenzjal tat-turiżmu qiegħed hemm imma fil-Kottonera l-potenzjal ta' casino għad irid jiġi pprovat u żviluppat.

ONOR. CHARLES BUHAGIAR:  Jiġifieri fl-opinjoni tiegħek, il-potenzjal ta' casino fil-Kottonera huwa insinifikanti għax ¥100 biss.  Hekk qed tirraġuna.

ONOR. MEMBRU:  Jistenna u jara.

ONOR. AUSTIN GATT:  Mhux qed jingħad hekk żgur. Qed jingħad li l-konsiderazzjoni tal-casino ġiet inkluża fil-kalkoli li saru bħala parti mill-proġett. Il-punt li qed jagħmel l-Onor. Mugliett huwa differenti u naħseb li għandu raġun.  Immaġina negozjanti kwalunkwe tal-casinos li tgħidlu biex jagħmel casino minflok Buġibba, se ġġib daqskemm tgħidlu biex jagħmel casino Kemmuna!  Dan ma tridx tikkonsidrah l-istess.

ONOR. KARMENU VELLA: ¥100.

ONOR. AUSTIN GATT:  L-argument m'huwiex ¥100.   L-argument huwa li hawn nominal fee għaliex ġie konsidrat fil-konsiderazzjoni wkoll.

ONOR. CHARLES BUHAGIAR:  Fil-każin tal-banda, l-bar jagħtuh ¥500 jew ¥600 fis-sena l-Birgu jiġifieri ma naħsibx li ¥100 hija ....

ONOR. JESMOND MUGLIETT: Imma meta jkollu s-soċji regolari.

ONOR. CHARLES BUHAGIAR:  U anke meta ma jkunux regolari għax in-negozju huwa negozju.  Meta naraw dawn l-affarijiet iktar issaħħulna l-impressjoni tagħna l-ispekulazzjoni li se ssir f'dawn l-affarijiet.  Jekk inti tgħid każin iqum ¥100 u lil min tajtu qisu operatur tal-casino, b'din ma tiftaħx idejk għall-ispekulazzjoni!  Qed tinfetaħ beraħ.

ONOR. KARMENU VELLA:  Jekk inti se tgħidlu:  Jien se nagħtik il-liċenzja tal-casino, consideration fee mhux se neħodlok u għandek nominal fee ta' ¥100 fis-sena.  Dan mhux ovvja li jekk dan se jdaħħal lil ħaddieħor fil-casino se jieħu l-consideration fee hu jekk ħaddieħor għall-consideration fee għall-casino ħa ¥0.5 miljun!

ONOR. AUSTIN GATT:  Dan japplika l-istess argument li għamilna qabel u qed nirrepetu.  Intom il-linja li tieħdu hija:  Isma', aħna rridu l-flus minn quddiem, agħtuna l-flus jew nerdgħu kemm jista' jkun bil-quddiem, aħna jidhrilna li strateġikament għandna nieħdu linja oħra.  Aħna jidhrilna li upfront tajjeb li nissagrifikaw il-flus biex niżguraw li l-proġett ikun vijabbli, jaqla' l-flus minnu min jinvesti, jmur tajjeb ir-reġjun fejn qed isir, imorru tajjeb in-nies u jmur tajjeb il-pajjiż.  Hija applikazzjoni differenti ta' strateġija fl-aħħar mill-aħħar.

ONOR. CHARLES BUHAGIAR:  Issir spekulazzjoni minn fuq dahar il-Gvern u ngħidulhom thank you!

ONOR. AUSTIN GATT:  Fl-aħħar mill-aħħar il-Gvern mhux in-nies!  (Interruzzjonijiet)   Aħna qed ngħidu li strateġikament lesti li nissagrifikaw ftit income fil-bidu biex niżguraw il-vijabilita' ekonomika u s-suċċess tal-proġett.  Issa ma naqblux.

THE CHAIRMAN:  Naħseb li the point has been made miż-żewġ naħat.  Hawn iżjed kummenti?  

ONOR. CHARLES BUHAGIAR:  Qed inbiddluha din?

ONOR. KARMENU VELLA:  Qed inbiddluha.

ONOR. CHARLES BUHAGIAR:  Jekk tkun ¥100 nagħmluha ...

ONOR. KARMENU VELLA:  Le, into consideration hux!

ONOR. CHARLES BUHAGIAR:  Into consideration.

ONOR. FRANCIS ZAMMIT DIMECH:  Dejjem għar-records, ma naqblux li hawn il-concession fee hija indikata bħala ¥100, anke fit-text.  Hawnhekk hawn miktub li l-concession fee qiegħda inkluża fiċ-ċens li qed jitħallas kull sena, naturalment il-medda ta' 99 sena, plus ¥100, jiġifieri mhux hu ¥100.

ONOR. CHARLES BUHAGIAR:  Iva mela ngħolluha dik il-¥100.

ONOR. KARMENU VELLA:  Le, jien naħseb iktar il-consideration.  Mela tista' tgħid il-casino` wieħed ħallas ¥400 biex ħa l-liċenzja u l-ieħor tgħidlu:  Inkluża fir-renta?!

ONOR. CHARLES BUHAGIAR:  Mhux hekk?!

THE CHAIRMAN:  Qed isir xi suġġeriment?

ONOR. KARMENU VELLA:  Ħalli naħsbu ftit fuqha.  Din nixtieq li nibdluha.

ONOR. AUSTIN GATT:  (Interruzzjonijiet)  Żid il-¥100 mill-ewwel!

ONOR. KARMENU VELLA:  Le, mhux hekk.  Il-¥100 hija fee u m'hijiex consideration tal-premium .

ONOR. AUSTIN GATT:  Hu qed jgħid:  Tlabt consideration, pero` l-concession hi ta' ¥100. Agħmel concession ta' ¥400,000, jekk trid tagħmilha.  Mhux l-istess ħaġa tiġi?

ONOR. KARMENU VELLA:  Le, ma tistax.  Jekk għandek casino` qed iħallas ¥1,000 ...

ONOR. AUSTIN GATT:  Dan m'għandux x'jaqsam għax din m'hijiex il-liċenzja.  Mhux l-annual licencing fee.  (Interruzzjonijiet)

ONOR. KARMENU VELLA:  Le, allura nagħmlu li l-consideration thereof eċċ. eċċ. u l-fee shall be made on the same terms and conditions applicable to other casinos.

THE CHAIRMAN:  Qed tagħmilha bħat-(ii).

ONOR. KARMENU VELLA:  Mingħajr l-"except".

ONOR. AUSTIN GATT:  Aqta' dik l-"except" minn quddiem.

THE CHAIRMAN:  Dawk favur?  (Onor. Membri:  Aye)  Dawk kontra?  (Onor. Membri:  No)  Negatived.

L-emenda m'għaddietx.

THE CHAIRMAN:  Hawn xi kummenti fuq 18 (ii)?

ONOR. CHARLES BUHAGIAR:  Jista' jispjegaha l-Ministru minħabba li ma fhimthiex?

ONOR. FRANCIS ZAMMIT DIMECH:  L-18 (ii) bl-argumenti li għadhom kif qed isiru issa m'għandux ikun hemm problemi għax din hija l-ewwel waħda kif ridtu temendawha miktuba għat-(ii)! Jiġifieri li kollox ikun bl-istess termini u kondizzjonijiet li tagħmel għal hotels oħra.

THE CHAIRMAN:  L-18 (ii) tgħid li:  "Such licence or concession shall be made substantially on the same terms and conditions applicable to other hotels within the same category.".

ONOR. FRANCIS ZAMMIT DIMECH:  Jiġifieri din by definition taqblu magħha, mhux hekk?!

THE CHAIRMAN:  Hemm oġġezzjonijiet fuq din?  (Onor. Membri:  No)  Mela ħalli ngħaddu għan-19.  Hawn kummenti fuq in-19?  (Onor. Membri:  No)  U fuq it-20?  (Onor. Membri:  No)  Hawn kummenti fuq it-20?  (Onor. Membri:  No)  Fuq it-21 hawn kummenti?  (Onor. Membri:  No)  Hawn iktar kummenti?  (Onor. Membri:  No)  Ma jidhirx illi hawn.  Nirringrazzjakom.  Il-laqgħa hija aġġornata għal għada filgħodu fid-9.00 a.m.

Fit-8.55 p.m. il-Kumitat aġġorna għal nhar il-Ġimgħa 14 ta' Mejju, 1999 fid-9.00 a.m. bl-istess aġenda.
